
NNIANIMU MMUABϽSԐM 

Dwumadie yi yεε Akanfoɔ abεbuo mu mpɛnsɛmpɛnsɛmu faa mmɛ ahodoɔ a Akanfoɔ bu fa 

dɛmdie ne nyarewa binom ho. Ɛhwεε sεdeε Akanfoɔ hunu dɛmdie ne nyarewa mmε 

ahodoɔ wɔ wɔn ankasa amammerɛ ne amanneɛ kwan so, nsεntitire ahodoɔ bi a ɛda adi wɔ 

saa mmε yi mu, ne berε ne beaeε ahodoɔ binom a Akanfoɔ tumi de mmε ahodoɔ no di 

dwuma. Megyinaa adwenemusεm ‗conceptual metaphor Theory’ so na εyεε 

mpεnsεmpεnsεmu yi. Nnipakuo pɔtee a mede wɔn dii dwuma yi yɛ du (10) a na wɔadi 

mfeɛ aduonum kɔsi aduɔson num. Beaeɛ pɔtee a dwumadie yi kɔɔ so yɛ Manso nkuro 

Ankam, Abɔre, Adubea, Agorɔyɛsum ne Nkwanta a εwɔ Asante Mantam no Mansini 

Atɔeɛ ne Anaafoɔ mu. Nhwehwɛmu yi nam Praemiri ne Sɛkɛndri nsɛmmoano so na ɛnyaa 

ɛmu nsɛmmoano. Wɔ Praemiri kwan so no, megyinaa nkɔmmɔtwetwe a me ne me 

nsԑmmuafoɔ no twetweeε, nhwɛeɛ ahodoɔ ne me nimdeԑ wɔ Akan kasa no mu so. Menyaa 

me Sεkεndri nsεmmoano no firii nwoma ahodoɔ mu. Mmoanosԑm no daa no adi sԑ, 

dɛmdie ne nyarewa mmɛbuo mu nsɛntitire, berɛ ne beaeɛ ahodoɔ binom a wɔde mmɛ yi di 

dwuma nyinaa mu no, Akanfoɔ kyerɛ mu wɔ wɔn ankasa amammerɛ ne amanneɛ kwan so 

a botaeɛ no nyɛ animtiabuo ne fɛwdie.  

ƆFA A ƐDI KAN 

1.0  Nnianimu 

Saa ͻfa yi mu no, mεkasa afa dwumadie yi nnyinasoͻ, botaeε, εho nsεmmisa ahodoͻ ne 

εho mfasoͻ ho. Afei, εha na mεda ͻhaw no adi na mεsane akasa afa beaeε a dwumadie yi 

kͻpem ne dwumadie yi ho sintͻ. Mεbͻ mmͻden akyerε adwuma yi nkyekyεmu tiawa na 

magyina so de dwumadie yi nyinaa muabͻ atoa so.  

 

1.1 Nhwehwεmu yi nnyinasoͻ 

Mmɛ da ne ho adi wɔ Akan kasa mu pa ara wɔ wͻn nkitahodie mu. Akanfoɔ yԑ nnipakuo 

bi a wɔwɔ nimdeɛ sononko wɔ abrabɔ ne ԑmu suahunu ahodoɔ mu. Wɔn nimdeɛ no firi tete 

a Onyankopɔn bɔɔ wiase de bԑsi nnԑ. Nneɛma bebree na Akanfoɔ nam wɔn nyansa ne wɔn 

nimdeԑ so yɔeɛ a nnԑ yi nnipa agye ho adwa. Nneɛma ahodoɔ yi bi ne aduradeԑ, ahina, 

nkawa, nhwenneԑ, nkukuo, kyiniiԑ ne nimdeԑ a yԑhunu no wɔ kasa mu, nnwontoɔ mu, asa 

mu, ayan mu, ayaresa mu, nkonnwa ho, mpaboa so, ne deԑ ԑkeka ho bebree. Sɛ ɔman biara 

bɛtu mpɔn a na ɛfiri akwan ahodoɔ a yɛbɛfa so bɔ tete nneɛma, nneyԑeԑ ne kasa ho ban. 

Kasa yԑ ɔman agyapadeԑ no mu baako a ɛboa ɔman biara ma no kɔ n'anim nti, ԑsԑ sԑ obiara 

nya nimdeɛ mapa de bɔ ho ban ma nkyirimma sԑdeԑ wɔn nso bԑhwԑ so de abɔ wɔn bra. 

 

Ansa na Oburoni bɛba Abibirem de sukuu ne nwomasua a wɔnam so de tete nkyirimma 

anaa nnԑmmafoɔ bԑba no, na Akanfoɔ wɔ akwan ahodoɔ a wɔfa so tete wɔn mma ma 

wɔnyini bԑyԑ mpanin pa. Akanfoɔ nam anansesԑm, nnwontoɔ, anwonsԑm, abԑbuo, kasakoa 

ne ade so na ԑtetee wɔn mma. Ne titire no, na wɔtaa de mmɛ na ԑkyerԑ kasa. Ne sԑnti ne sԑ, 

ԑbԑ da Akanfoɔ nyansa, nimdeԑ, nyamesom, suahunu ahodoɔ ne deԑ ԑkeka ho nyinaa adi 

pefee. Mekyerԑ sԑ biribi a ԑfa nnipakuo anaa ɔman bi ho biara no tumi da adi wɔ wɔn mmԑ 

ahodoɔ mu. 

 

Yei nti, sԑ Ɔkanni biara rekasa a wohunu sԑ ampa, Akan kasa yԑ kasa a ԑyԑ dԑ na ԑsan nso 

yԑ hwam. Ɛbԑ di akotene yie wɔ Akan kasa mu ԑsiane sԑ, wɔde twa asԑm tenten tiawa, 

wɔde si asԑm so dua, wɔde tu fo, wɔde siesie nnipa ntam ntawatawa, na afei nso wɔde kasa 

fa papa ne bɔne ho, anigyeԑ ne awerԑhoɔ, ɔtan ne ɔdɔ, owuo ne nkwa, ne ade ho. Wɔtumi 

bu ԑbԑ de kyerԑ ɔkwan pa a yԑbԑfa so abɔ bra pa, sԑdeԑ yԑne afoforɔ bԑtena yie anaa ɔkwan 

pa a yԑbԑfa so abu ɔman ama no atu mpɔn. Sԑ ԑtɔ berԑ bi na onipa bi reyԑ asoɔden anaa 

rebɔ bra bɔne bi te sԑ korɔno, adwamammɔ, aniha, ne ade a, wɔtumi de mmԑ ahodoɔ no bi 

tu onii no fo ma ɔsakyera n‘adwene wɔ n‘akwan bɔne no ho. 

 

Onipa biara a ɔwɔ nimdeɛ wɔ mmԑ dwumadie ho no tumi twitwa gye ne ho firi nsɛm bi a 

anka ɔbԑkɔ mu no ho. Sԑ ԑkɔba sԑ obi ne ne yɔnko nya asԑm a, sɛnea onii no bɛtumi aka 

n‘asԑm wɔ abԑbuo kwan so de atoto nsԑm no ho ama no asisi soɔ no tumi sesa abadwafoɔ 

yi adwene ma no di bem anaa nkonim prԑko pԑ nanso, onipa a ɔntumi mfa mmԑ mfrafra ne 

kasa mu no ntaa nni nkonim esiane sԑ, wɔsusu sԑ onipa no anhunu n‘asԑm ka. 

 

Ԑda adi pefee ma yԑhunu sԑ, abԑbuo yԑ nyansasԑm a ԑmu dɔ yie. Ԑno nti, ԑhia ma onipa a 

sԑbe ɔnim nyansa anaasԑ n‘adwene mu dɔ yie na ɔtumi te aseԑ anaa ɔtumi de di dwuma wɔ 

ne nkutahodie mu. Wei nti na mpanimfoɔ se, ''Ɔba nyansafoɔ, wɔbu no bԑ na wɔnka no 

asԑm.'' Ne saa nti, Akanman mu no, sԑ obi tumi de mmԑ di dwuma yie wɔ ne kasa anaa ne 

nkutahodie mu a, wɔbu no sԑ ɔnimdefoɔ, onyansafoɔ, obi a n‘ano ateԑ anaa n‘ano awoɔ. Sԑ 

ԑkɔba no saa a, wɔnsi no fam koraa na obiara de anidie a ԑsԑ fata ma no. Nanso, sԑdeԑ 

maka dada no, sԑ mmԑ nni akotene wɔ obi kasa mu anaasԑ ɔntumi mfa nni dwuma ne berԑ 

mu a, na ԑkyerԑ sԑ ne nimdeԑ wɔ Akan kasa mu no wɔ fam. Ne saa nso nti na mpanimfoɔ 

ka sԑ, ''Ɔkwasea na wɔbu no bԑ san kyerԑ no aseԑ.'' 

 

Ԑsiane saa mfasoɔ ahodoɔ yi ne deԑ ԑkeka ho fa abԑbuo ho wɔ yԑn kasa mu nti na yԑn 

nananom nam wɔn nyansakwan ne wɔn suahunu so anwene de agya yԑn nkyirimma sԑ 

yԑmfa mmɔ yԑn bra. Yei kyerԑ sԑ, ԑbԑ ho hia yie wɔ yԑn kasa ne yԑn nkutahodie ahodoɔ 

mu. Ne saa nti, wɔmmu ԑbԑ basabasa. Mpanimfoɔ taa ka sԑ, "Asԑm na ԑde ne bԑ nam 

anaasԑ, Asԑm mmaeԑ a, wɔmmu bԑ." Sԑ obi bԑbu ԑbԑ a, na ԑgyina asԑm a asie, beaeԑ a 

asԑm no siiԑ ne nnipa a wɔatwa ahyia no so ansa na onii ko no atumi abu ԑbԑ a ԑsԑ fata. 

Ԑfiri sԑ, sԑ woammu ԑbԑ ne kwan so a, ԑnneԑ woammu koraa a anka mfasoɔ wɔ so. Sԑ 

ԑkɔba saa a, na ayԑ sԑ woasa akapoma na woannwa mu, ne sԑnti ne sԑ, deԑ ԑda no woamfa 

anto hɔ a, ԑfiri tɔ. Ԑno na ԑmaa mpanin buu bԑ bi sԑ, "Sԑ wɔwu gya wo mpanin kasa a, 

wonnyae nkɔka mmɔfra kasa." Yei kyerԑ sԑ, ԑnni sԑ yԑtoto ԑbԑ ase koraa wɔ yԑn kasa mu. 

 

Nanso, ԑnnԑ deԑn na yԑhunu no wɔ Akanman mu fa ԑbԑ a yԑn nananom nam wɔn suahunu 

ahodoɔ so ahyehyԑ de agyaa yԑn nkyirimma yi ho no? So, saa agyapadeԑ kԑseԑ yi da so 

kura ne mudie mu anaa? Nnԑmmafoɔ da so de mmԑ di dwuma wɔ wɔn kasa ne wɔn atwerԑ 

mu mpo a, sԑn na wɔsi de di dwuma no fa? Ԑnam ne nhyehyԑeԑ so anaa wɔde di dwuma 

sԑdeԑ wɔn ahonim kyerԑ wɔn? 

Yei nka mfua, deԑ nnansa yi yԑhunu ne sԑ nnԑmmafoɔ mu dodoɔ no ara mfa ԑbԑ yi nyԑ 

hwee wɔ wɔn daa daa nkutahodie wɔ Akan kasa mu. Wɔn a wɔwɔ ɔpԑ pa sԑ wɔde bԑdi 

dwuma no nso mpo ntumi mfa nni dwuma wɔ ne kwan so sԑdeԑ mpanin hyehyԑɛ de gyaa 

yԑn no. Onipa no bԑbu ԑbԑ no na ԑne asԑm a wɔreka no nkɔ anaasԑ ԑbɔ abira koraa. Ebinom 

nso wɔ hɔ a ԑbԑ biara a, wɔbԑteԑ no, gye sԑ wɔbisa n‘asekyerԑ ansa na wɔate aseԑ. Wei 

nyinaa yԑ animguaseԑ kԑseԑ pa ara ma yԑn nkyirimma ԑsiane sԑ, ԑbԑ ne ano kasadwini 

ahodoɔ no tumi kyerԑ yԑn gyidie, deԑ yԑfiri ne deԑ yԑrekorɔ. Ԑno nti, sԑ ԑnnԑ yԑn ani nnye 

ho anaa yԑntumi mfa nyԑ adwuma a, na ԑkyerԑ sԑ yԑreyԑ ayera yԑn amammerԑ no fa bi. Sԑ 

wotwe pini nnԑmmafoɔ yi binom ho na wobisa wɔn deԑ nti a wɔmfa ԑbԑ ntaa nni dwuma 

wɔ wɔn kasa mu anaasԑ wɔntumi mfa nni dwuma ne kwan so ne kwan so a, nsԑm a wɔtaa 

ka no ara ne sԑ; m‘ani gye mmԑ ho nanso menni nimdeԑ biara fa ho; ne sua yԑ me den 

esiane sԑ, ԑmu dɔ na n‘aseteԑ nso yԑ tena; mennya obi mma no nkyerԑkyerԑ me mu, ne deԑ 

ԑkeka ho. 

 

So, hwan na yԑmfa saa soboɔ yi mmɔ no? Ԑyԑ awofoɔ, akyerԑkyerԑfoɔ, ahemfo, ɔman 

mpaninmfoɔ, yԑn anksa anaa hwan? So, saa ɔhaw yi wɔ nsunsuasoɔ bi wɔ yԑn kasa, yԑn 

abrabɔ ne yԑ man mpuntuo so? Akwan hodoɔ bi wɔ hɔ a yԑbԑtumi afa so abɔ yԑn mmԑ 

ahodoɔ no ho ban sԑ ԑmfiri yԑn kasa (ano ne atwerԑ) ne deԑ ԑkeka ho mu? Ԑnam saa ɔhaw 

yinom farebae, ne nsunsuansoɔ ahodoɔ a ԑde bԑba nnԑmmafoɔ, nkyirimma ne yԑn kasa no 

so, ne akwan ahodoɔ a yԑbԑfa so asi saa ɔhaw yinom ano nti na mefa too me ho so sԑ mԑyԑ 

saa nhwehwԑmu yi. 

1.2 Ɔhaw no Adida 

Adikanfoͻ bebree na ayε nhwehwεmu ahodoͻ afa Akanfoͻ mmε ho. Opoku (1997) yεε 

nhwehwεmu wͻ kwan a yεbεfa so atie na yεabͻ Akan mmεbuo ahodoͻ no ho ban. 

Adwuma a ͻdiiε no boa maa yεhunuu mmε ahodoͻ a yεabubu afa abͻdeε ahodoͻ a atwa 

yεn ho ahyia te sε ohia, owuo, aboͻ, nnua, mmepͻ, nsuo, adinkra ahodoͻ ne nnoͻma 

ahodoͻ bi a εtaa sisi wͻ yεn daa daa asetena mu binom ho.  

 

Yankah (1989) nso yεε adwuma wͻ Akanfoͻ mmε abͻseε, mmε ahodoͻ, mmε dwumadie 

ne mmε mfasoͻ. Yankah nhwehwεmu yi nso boa maa yεhunuu sεdeε Akanfoͻ mmε binom 

abͻseε te ne saa mmε no mfasoͻ wͻ Akanman mu.  

 

Agyekum (2005), yεε adwuma wͻ sεdeε ͻdwontoni Kwabena Konadu de abεbuo ahodoͻ 

dii dwuma wͻ ne dwom ―Obi abawuo tuatua obi aso‖ mu. Ne nhwehwεmu yi boa maa 

yεhunuu sεdeε Akanfoͻ mmε di dwuma wͻ wͻn nnwontoͻ ahodoͻ mu. Agyekum (2010) 

akyerɛkyerɛ kasasu ahodoɔ a ɛda adi wɔ Akanfoɔ mmɛ no mu. Wͻn adwuma no boa maa 

yεhunuu kasasu ahodoͻ bi a εfrafra Akanfoͻ mmεbuo mu te sε kasakoa, nnyinahͻma, 

nsawͻsoͻ ne ade. Bio, Owu-Ewie (2018) yɛɛ biribi faa Akanfoɔ mmɛ a wɔde tu fo anaa 

kasa kyerɛ awarefoɔ. Yakub (2018) nso yεε adwuma wͻ Nzemafoͻ mmε a wͻabubu 

ahyehyε mmoa ano. Nhwehwεmu kakraa bi na εkasa fa mmεbuo a εfa dεmdie ne nyarewa 

ahodoͻ ho wͻ Abibiman nkuro ahodoͻ no mu. Saa nhwehwεmu yi bi ne; (Alemu, 2007; 

Chowdhry, 2015; Hussein, 2009) a wͻdii dwuma faa sεdeε ɔmanfoͻ nam mmεbuo so de bu 

wͻn a sεbe wͻadi dεm animtia.  

Chimedza (1999) yɛɛ nhwehwɛmu faa sɛdeɛ dɛmdie si te wɔ Zimbabwe ɛwɔ wɔn asɛnnie 

mu. Ne nhwehwɛmu yi hwɛɛ sɛdeɛ dawubɔ nnwuma ahodoɔ kasa fa dɛmdie ne nyarewa 

ho. Saa nhwehwɛmu yi daa no adi sɛ, wɔmfa obuo ketekete koraa mma wɔn a wɔwɔ saa 

tebea yi ho. Megye di sɛ Chimedza annɔ asukɔ anhwɛ saafoɔ yi amammerɛ ne wɔn 

amanneɛ na mpo sɛdeɛ wɔsi nya nteteɛ fa saa tebea yi binom ho. Yei so nsunsuansoɔ ne 

sɛdeɛ wɔsi de kasa bu saafoɔ yi animtia no. 

 

Kiyimba (2008) gyinaa Mullet (2018) Critical Discourse Analyses yɛɛ nhwehwɛmu faa 

Ganda mmɛbuo ahodoɔ binom a ɛfa dɛmdie ho maa ɔwiee ka sɛ, saa mmɛbuo yi tiatia wɔn 

a wɔadi dɛm ne wɔn a wɔwɔ nyarewa ahodoɔ anim nam so ma wɔntumi mpo nka sɛ wɔne 

afoforɔ a wɔnnii dɛm anya asɛm. Ne nhwehwɛmu yi bɛtumi adi dwuma wɔ ɔfa baabi na 

mmom mesusu sɛ, saa nhwehwɛmu yi amfa Abibiman mufoɔ aniwa na ɛyɛɛ 

mpɛnsɛmpɛnsɛmu yi wɔ mmɛbuo a ɛfa dɛmdie ne nyarewa ho. 

 

Moasun ne Mfoafo-M‘Carthy (2021) nso gyinaa Bernburg (2009) Labelling tiɔri so yɛɛ 

nhwehwεmu wͻ Akanfoͻ mmεbuo binom a ɛfa dɛmdie ho maa ɔno nso daa saa animtiabuo 

ne nyiyimu korͻ yi ara adi de tiaa wͻn a wͻwͻ saa tebea yi mu. Saa adikanfoͻ yi 

nhwehwεmu ahodoͻ yi nyinaa anhwε Akanfoͻ mmεbuo a εfa dεmdie ne nyarewa yi ho no 

wͻ ―conceptual metaphor‖ aniwa, merekyerε sε, wɔanhwε no sεdeε Abibifoɔ ne Akanfoͻ 

gyina adwenemu nnyinahɔma so si hunu tebea yi wͻ wͻn amammerε ne amanneε kwan so 

wͻ sεdeε Akanfoͻ de mmεbuo di nkitaho te sεdeε saa nhwehwεmu yi rebεda no adi. Afei 

saa nhwehwεmu yi bεhwε dεmdie ne nyarewa mmεbuo no penpen asene nhwehwεmu a 

adikanfoͻ de aba no wɔ sεdeε Akanfoͻ si hunu saa dεmdie ne nyarewa ahodoͻ ho mmεbuo 

yi. 

 

1.3 Nhwehwεmu yi botaeε 

Nhwehwεmu yi botaeε bεgyina deε εdidi soͻ yi so; 

1. Bεhwehwε sɛdeɛ Akanfoɔ da mmɛ a ɛfa dɛmdie ne nyarewa ho adi wɔ wɔn 

amammerɛ ne amanneɛ kwan nso. 

2. Bεpεnsεmpεnsεm nsεntitire ahodoͻ binom a εwͻ dεmdie ne nyarewa mmε mu.  

3. Bεhwehwε berε ne beaeε binom a Akanfoͻ de mmε a εfa dεmdie ne nyarewa yi ho 

di dwuma. 

 

1.4 Nhwehwεmu yi ho nsεmmisa 

1. Sɛn na Akanfoͻ da mmε ɛfa dεmdie ne nyarewa ho adi wɔ wɔn amammerɛ ne 

amanneɛ kwan so? 

2. Nsεntitire binom bεn na εda adi wͻ mmε a εfa dεmdie ne nyarewa ho? 

3. Berε ne beaeε binom bεn na Akanfoͻ de mmε a εfa dεmdie ne nyarewa ho di 

dwuma? 

 

1.5 Nhwehwεmu dwumadie yi mfasoͻ 

Nhwehwεmu dwumadie yi mfasoͻ bi na εdidi soͻ yi. Saa nhwehwεmu yi bεboa 

akyerεkyerεfoͻ, nhwehwεmu atwerεfoͻ ne adesuafoͻ ama wͻahunu Akanfoͻ mmε ahodoͻ 

a wͻabubu afa dεmdie ne nyarewa ahodoͻ binom ho. Bio, saa adwuma yi bεboa ama 

University of Education,Winneba http://ir.uew.edu.gh



8 

 

nkurͻfoͻ ahunu berε ne beaeε a Akanfoͻ de mmε ahodoͻ a εfa dεmdie ne nyarewa ho di 

nkitaho wͻ wͻn daa daa asetena mu.    

 

Afei, saa nhwehwεmu dwumadie yi bɛyɛ nwoma bi a ɛbɛda hɔ ama wɔn a daakye bi 

wɔbɛpɛ sɛ wɔyɛ nhwehwɛmu fa Akanfoͻ mmεbuo ahodoͻ ho. 

 

Ne korakora no, saa adwuma yi bεboa ama ɔmanfoͻ anya nimdeε afa Akanfoͻ mmεbuo a 

εfa dεmdie ne nyarewa ho.  

 

1.6 Beaeε a nhwehwεmu adwuma yi kͻpem 

Nhwehwεmu yi hwεε sɛdeɛ Akanfoͻ hunu mmεbuo ahodoͻ binom a ɛfa dɛmdie ne 

nyarewa ho wɔ wɔn amammerɛ kwan so, nsεntitire ahodoͻ a εwɔ mu ne berε ne beaeε 

ahodoͻ Akanfoͻ de saa tebea yi yeyε mmεbuo wͻ nkitahodie mu. 

 

Mantumi anhwɛ nnipa a wɔwɔ ɔman yi mu nyinaa na mmom, mepaa nnipa du (10) bi firii 

Manso nkuro num a ɛyɛ Manso Nkwanta, Manso Ankam, Manso Abɔre, Manso Adubea 

ne Manso Agorɔyɛsum de wɔn gyinaa hɔ maa Akanfoɔ no nyinaa ɛfiri sɛ, ɛhɔ na mefiri. 

Saa nkuro yi wɔ Amanseɛ Atɔeɛ ne Anaafoɔ wɔ Asante Mantam mu. Dwumadie pɔtee a 

ɔtwerɛfoɔ yi kɔyɛɛ no Manso nkuro ahodoɔ yi so ne sε ͻrehwɛ mmɛ ahodoͻ a εfa dεmdie 

ne nyarewa ho afiri kuro mma no binom hͻ. Nnipa a wɔwɔ hɔ no mu bi yɛ Aban adwuma 

ɛnna binom nso yɛ wɔn ankasa dwuma bi te sɛ; kuayɔ, adwadie ne deɛ ɛkeka ho. Wɔka 

Asante Twi kasa.   

Bio, mantumi anyɛ adwuma yi wɔ Akan kasa nkorabata no nyinaa mu gye sɛ Asante Twi 

mu ɛsiane sɛ, wɔn a me ne wɔn dii nkitaho no fa me nhwehwɛmu no ho no nyinaa ka Twi 

kasa ɛnna me nso meka kasakorɔ no ara bi εno nti na εmaa meyεε nhwehwεmu adwuma 

yi. 

 

1.7 Nhwehwεmu adwuma yi mu ͻhaw 

Nneεma ahodoͻ a εyε ͻhaw wͻ nhwehwɛmu adwuma yi mu bi na εdidi soͻ yi. Deɛ ɛdi kan 

ne nwoma ahodoɔ a menyaa mu mmoa de yεε nhwehwεmu yi. Nwoma no dodoɔ no ara na 

wɔatintim no Borɔfo kasa mu. Ɛsiane sɛ metwerɛɛ no Asante Twi mu nti no, na ɛwɔ sɛ 

mekyerɛ Borɔfo no ase ba Twi mu ansa na matumi de adi dwuma yi. Wei maa ɛberɛ a 

mede yεε saa nhwehwɛmu adwuma yi kͻͻ akyire. Nnipa a me ne wͻn nyaa nkitaho 

twetwee nkͻmmͻ ahodoͻ no mu binom anni wͻn mmerε so. 

 

Mpo, mpεn pii no, na mesͻre ntεm na matumi akͻ nnipa ne nkuro ahodoͻ a mepε sε me ne 

wͻn di nkitaho no nkyεn. Ne saa nti, metetee mmerε a mede yε me nnwuma ahodoͻ binom 

bi so. Yei na εboaa me maa metumi kͻͻ m‘anim wͻ adwuma yi mu. Mmeammea a mekɔeɛ 

biara nso, meyɛɛ amanneɛ kakra sɛdeɛ ɛbɛyɛ a mɛnya kwan anya deε εbεboa nhwehwεmu 

no. Afei nso, wɔn a me ne wɔn twetwee nkɔmmɔ no nso, medaa ɔdɔ adi kyerɛɛ wɔn na ɛno 

maa me kwan maa wɔyii wɔn yam maa me deɛ ɛhia me nyinaa. 

 

Bio, ɛyɛ a nkurͻfoɔ a sεbe wͻadi dεm no nkͻmmͻtwetwee no nso yε den kakra εnam wͻn 

tebea a wͻwͻ mu no nti. Mpo sε wͻn mu binom rekyerε sεdeε wͻbaa saa tebea yi mu a, na 

ayε awerεho. Wͻn mu fa bebree hunu sε, wͻn a wͻnnii dεm no bu wͻn animtia. Saa 

animtiabuo no nti no, na ɛmma wͻn a wͻadi dεm no mu kakra a wɔte bɛ bu bɛ no bi mpε 

sε wͻmma wɔn ho kwan mma wɔ ne me nya nkitaho a ɛbɛboa nhwehwɛmu yi.  

 

1.8 Nhwehwεmu dwumadie yi nkyekyεmu tiawa 

Nhwehwεmu dwumadie yi nhyehyεeε na ɛdi soɔ yi. Ɔfa a εdi kan no, mebͻͻ mmͻden kasa 

faa nhwehwɛmu yi nnianimu, nhwehwεmu dwumadie yi nnyinasoͻ, nhwehwεmu 

dwumadie yi farebae ne botaeε, εho nsεmmisa, εho mfasoͻ, εho sintɔ, baabi a dwumadie yi 

kͻpem ne dwumadie no nhyehyεeε.  Nhwehwεmu adwuma yi fa a εtͻ so mmienu no nso 

bεkasa afa deε animdefoͻ ne atwerεfoͻ binom aka afa Akanfoͻ mmε ahodoͻ binom ho ne 

dwumadie yi nnyinasosεm ho ne hia a εhia sε mede saa nnyinasosεm yi yε fapem de 

hwehwε Akanfoͻ mmε a wͻabubu afa dεmdie ne nyarewa ho. Afei, nhwehwεmu yi bεda 

nsεmpͻ atitire afa mmε asekyerε ho, mmε mfasoͻ, sεdeε Adikanfoͻ bi nsusuiε fa dεmdie 

nyarewa ho ne berε ahodoͻ binom a wͻbu mmε ho. 

 

Adwuma yi fa a εtͻ so mmiεnsa no bεkasa afa akwankyerε ahodoͻ a menam so yεε saa 

nhwehwεmu dwumadie yi. Saa ͻfa yi na mεkyerε nnipa dodoͻ a mede wͻn yεε 

nhwehwεmu adwuma yi. Bio, mεkyerε kwan a mefaa so nyaa nsεmmoano ahodoͻ a mede 

yεε nhwehwεmu yi. Mεhwε beaeε ahodoͻ a nhwehwεmu adwuma yi kͻͻ so ne nnipa 

ahodoͻ a mede wͻn dii dwuma yi. Afei mede kwan a mefaa so paa nnipa binom de wͻn dii 

dwuma yi nso bεto dwa.   

 

Nhwehwεmu adwuma yi nyinaa fapem ne ͻfa a εtͻ so nan no. Saa ͻfa yi na nsεmmisa 

ahodoͻ bi a mebisaa wͻ dwumadie yi mu no ho mmuaeε bεda adi. Saa ͻfa yi na ɛkura 

dwumadie yi ankasa.  Mεhwε sεdeɛ Akanfoͻ hunu mmεbuo ahodoͻ no bi afa dεmdie ne 

nyarewa ho wɔ wɔn amammerɛ kwan so. Afei, mεhwε nsεntitire bi a wͻanwono afa 

dεmdie ne nyarewa mmεbuo ahodoͻ yi binom ho na ne korakora no, mεhwε berε ne beaeε 

a Akanfoͻ de mmε a wͻabubu afa dεmdie ne nyarewa ho di nkitaho.   

 

Nhwehwεmu yi fa a εtͻ so num no ne dwumadie no awieeε. Saa ͻfa yi mu na mεbͻ me 

dwumadie no nyinaa tͻfa.  Afei, ͻfa korͻ yi ara mu na mεboaboa dwumadie yi nyinaa ano 

firi ͻfa a εdi kan kͻsi ͻfa a εtͻ so num a εyε nhwehwεmu dwumadie no nyinaa awieeε no. 

Mεkͻ so de m‘adwenkyerε ahodoͻ binom ato dwa wͻ saa εfa korͻ yi ara mu. Mεgyina 

tͻfabͻ no so na mada adwenkyerε no nyinaa adi. Wei nkamfua no, mede nhwehwεmu 

foforͻ ho akwankyerε ahodoͻ binom nso bεfoa so. 

 

1.9 Ɔfa yi muabɔ 

Akanfoɔ kasa ne nkitahodie mu no, mmɛ mpa mu da. Akan kasa mu aduradeɛ no mu baako 

ne abɛbuo ne saa nti Akanfoɔ mfa wɔn abɛbuo nni agorɔ. Akanfoɔ dodoɔ no ara na wɔnim 

sɛ abɛbuo bebree na ɛfa dɛmdie ne nyarewa ho. Mpo wɔn a wɔnim no, wɔnsusu na 

wɔnnwenee sɛnti a Akanfoɔ mmɛbuo yi bi refa saa tebea yi ho. Bio, wobɛnya nnipa binom 

nso a ɛbɛ biara a wɔbɛteɛ no gye sɛ wɔbisa nkyerɛaseɛ. Dwumadie no nnyinasoɔ fa 

Akanfoɔ mmɛ a wɔabubu afa dɛmdie ne nyarewa ho. Dwumadie yi fa a ɛdi kan yi kasa fa 

nnianimu, dwumadie yi nnyinasoɔ, dwumadie yi farebae ne dwumadie yi botaeɛ. Afei 

mekasa faa nsɛmmisa a ɛbɛboa ama dwumadie yi adi mu ho, adwuma yi nhyehyɛeɛ, baabi 

a nhwehwɛmu adwuma yi kɔpem ne ɔhaw ahodoɔ mehyiaa wɔ nhwehwɛmu adwuma yi 

mu.  

ƆFA A ƐTƆ SO MMIENU 

DWUMADIE YI NSƐSOƆ BINOM MPƐNSƐMPƐNSƐMU 

2.1 Nnianimu 

Saa ͻfa yi bεkasa afa animdefoͻ, akunini ne atwerεfoͻ binom a wͻadi dwuma ahodoͻ afa 

Akanfoͻ ne wɔn kasa ne mmε ho. Bio, mεyε mpεnsεmpεnsεmu afa mmεbuo nkyerεaseε, 

mmεbuo su, berε ne beaeε ahodoͻ wͻbu mmε, mmεbuo mu nsεntitire ne εho mfasoͻ. Afei, 

ɛbɛkasa afa Conceptual Metaphor Theory (CMT) fapem mu no nso ho. Mɛbɔ deɛ mabobɔ 

soɔ yi nyinaa tɔfa ansa na saa ɔfa yi aba n‘awieeɛ. 

 

2.2 Kasa ho adesua 

Sapir (1921: 8) akyerε kasa mu sε adeε bi a εsε sε nnipa ka sεnea εbεyε na nkitahodie 

bεtumi akͻ so wͻ nnipa ntam. Sapir toaa so kyerεε mu sε, kasa so na nnipa nam da wͻn 

adwene mu nsεm, wͻn akomam nsεm ne nea wͻn akoma rehwehwε adi. Wei kyerε sε, 

kasa yε adeε bi a εho hia yie wͻ nnipa daa daa asetena ne abrabͻ fa biara. Saa ara nso na 

Akrofi (1937: 10) akyerε kasa mu sε, kasa yε adeε bi a onipa de kyerε n‘adwene wͻ biribi 

ho a εma saa onipa da nso firi mmoa ho. Deε Akrofi repε akyerε ne sε mmoa nyinaa nso 

wͻ nnoͻma ahodoͻ pii a εhia sε anka wͻde wͻn ano ka, wͻnim ehu, anigyeε ne yaw, εwͻ 

deɛ wͻpε ne deɛ wͻmpε nanso wͻhunu weinom biara a, deε wͻyε ara ne sε wͻteatea mu 

anaa wͻyε dede. Onipa nso deε, ͻtumi de nsεm ahodoͻ bi kyerε saa nnoͻma yi nyinaa. Wei 

kyerε sε, sε εnyε kasa a, anka nsonsonoeε titire biara nna nnipa ne mmoa ntam. Akrofi ne 

Sapir nkyerεkyerεmu fa kasa ho yi nyinaa kyerε sε, kasa som bo ma adasamma wͻ wͻn 

daa daa asetena mu. 

Kasa biara a nnipakuo biara ka no wᴐ wiase ha no wᴐ ᴐkwan a saa nnipakuo no afa so 

ahyehyε saa kasa no a εboa ma saa kasa no akenkan ne n‟atwerε atumi akᴐ so kamakama 

ama saafoɔ no (Lyon, 2009, p. 8). 

 

Saa ara na εteε wᴐ kasa biara mu. Kasa biara nhyehyεeε da nso firi kasa foforᴐ ho εsiane 

sεdeε nsεnkorεnkorε no akeka abom yε ᴐkasamu, ᴐkasamufa, ᴐkasasini, ne deε εkeka ho. 

Ԑsiane sε nnipakuo na εde kasa di dwuma ne nkitaho ahodoᴐ nti, kasa kyerε nnipakuo bi 

gyidie ne sεdeε wᴐn su si teε ankasa. Nnipakuo bi gyidie nnyinasoᴐ ne wᴐn nneyεeε 

ahodoᴐ no gyina wᴐn kasa so. Linell (2009, p. 274) kyerε sε, kasa yε adeε a εho hia yie pa 

ara ne titire ne kasa a nnipa de di nkitaho a εyε deε εfiri nnipa anom pue abᴐntene. 

 

Kasa boa ma yεhunu sεdeε nnipakuo bi nneyεeε teε pa ara (BBC focus on Africa Magazine 

2006). Nhyehyεeε ahodoᴐ a εwᴐ kasa a nnipakuo bi ka ne nteaseε ahodoᴐ a yεnya firi kasa 

korᴐ no mu yε adeε a ne mmienu no nyinaa kᴐbom a nsakraeε kεseε biara nni mu na εmfa 

ho ne sεdeε yεbεsi de saa kasa korᴐ no adi dwuma biara (the International abstracting 

journal for language teacher and applied linquistics). Ԑsiane sε nnipa gu ahodoᴐ na wᴐn 

atenaeε nso dᴐᴐso nti ama kasa ahodoᴐ nso wᴐ hᴐ a saa nnipakuo no mu biara de di 

dwuma sεdeε εteε a εde nteaseε ne nkabom bεbrε saafoᴐ no. Yei ma yεhunu sε adesuadeε 

biara a εfa kasa ho yε adeε a εho hia a εnsε sε yεtoto no ase koraa. 

2.2 Akanfoɔ ne wɔn kasa ho nsɛm 

Dakubu (1988) kyerɛ sɛ, sɛ worekenkan nsɛm bi afa nnipa ahodoɔ a ɛwowɔ nsase ahodoɔ 

bi ho a, wohunu pefee sɛ, nnipa ahodoɔ a wɔtete saa nsase ahodoɔ no so nyinaa ka nsɛm 

koro no ara de kyerɛkyerɛ deɛ enti a nnoɔma binom te sɛdeɛ ɛteɛ no. Yei ne deɛ Dolphyne 

aka no ano kɔ bɛnkorɔ mu. Dolphyne (1988) kyerɛkyerɛ edin Akan no mu sɛ, ɛfiri afe 

1950 na ɛyɛ edin a ɛda nnipakuo a wɔka Akan kasa no, na afei nso, ɛno ne ɔkasa a nnipa 

dodoɔ no ara ka, ɛyɛ kasa a nnipa dodoɔ no ara ka pa ara yie wɔ ɔman Ghana mu. Ghana 

afanan biara no, kasa a nnipa pii no ara de di dwuma ahodoɔ ne Akan kasa yi.  

 

Boahen (2001) nso kyerɛ sɛ Akanfoɔ a na wɔwɔ tete Ghana Ahemman mu no na wɔte 

Asubɔnten Niger nkyɛn baabi.  Abenfoɔ kyerɛ sɛ na Ghanafoɔ yi te Sudan Atɔeɛ beaeɛ bi a 

ɛbɛn bepɔ Taurus. Saa nnipa a na wɔte Taurus yi na nnipa bi dwene sɛ wɔn ara ne tete 

Babylonfoɔ nnipakuo a wɔfrɛ wɔn Akanad. Boahen (2001 a) de bi foaa so kyerɛ sɛ 

Akanfoɔ asefoɔ a wɔtenaa Bono Takyiman ne Asante no firi Dia ɔmanpɔn no mu. Wɔfiri 

Dia hɔ ansa na wɔrekɔ Niger asubɔnten ho (Dɛanne ne Timbuktu ntam). Saa berɛ no mu na 

saa nnipa (Bono ne Takyimanfoɔ) yi ne Asantefoɔ a wɔfra wɔn mu no kyekyeree Dialla. 

Berɛ a wɔtu firi Dialla no akwantufoɔ baanu yi (Bono ne Asante) yi bɛtenaa Bono ansa na 

Mossifoɔ yi rebɛdi wɔn so afe 1000AD mu. Wɔde awerɛhoɔ firii hɔ kɔtenaa Gbon-Djal 

(Gonja) akyire koraa ansa na wɔbɛtenaa Firaw Asubɔnten ho a wɔkyekyeree Bonoman afe 

1295 mu a na wɔn panin ne ɔbaahemaa Ameyaa ne ne mma mmarima binom. Ɔbaa yi na 

ɔbɛyɛɛ wɔn so hemmaa a ɔdi kan na ne babarima a ɔtɔ so mmiɛnsa no nso bɛyɛɛ ɔmanhene 

a ɔdi kan. Boahen (2001 a) kyerɛ sɛ Asantefoɔ no a na wɔte Dialla no nso tu firi hɔ a 

ɔbaahemmaa Nyankomaduawuo da wɔn ano bɛtenaa Bono a ɛwɔ ɛnnɛ Ivory Coast (Cote 

d‘Ivoire) man mu. Afe 1600 mu no, Mandefoɔ de ɔko toaa wɔn bɛdii wɔn so. Ankyee 

Nyame, ɔbaapanin a ɔda Ɔyɔkoɔ abusua ano no boaboaa ne mma ano bɛtenaa Bonofoɔ hɔ 

wɔ Takyiman. Ne babaa Bempɔmaa a ɔne wɔn nam no faa baabi kɔkyekyeree ne kuro a 

ɛde Asiakwa. Ne Nana Ɔsɛe Tutu Bɛyɛɛ Kumasehene afe 1699. Mfeɛ mmienu akyire no, 

ɔbɛyɛɛ Asantehene (Bosiwah ne Owusu, 2015). 

 

Abakah (2004) ne Akpanglo-Nartey, (2012:143) ano kɔ bɛnkorɔ mu sɛ, Asante Twi, 

Mfante ne Akuapem Twi ne Akan kasa nkorabata mmiɛnsa a yɛtumi sua wɔ yɛn sukuu 

ahodoɔ mu na yɛfa wɔn mu biara sɛ ɛyɛ kasa a ɛtumi gyina ne ho so. Akanfoɔ wɔ nneyɛɛ 

ahodoɔ pii a ɛboa ma wɔda nso firi nnipakuo a wɔaka no ho. Wɔn amammerɛ ne amanneɛ 

bi te sɛ sɛ kasa, ɔsom ne aduane ka ho bi na ɛma wɔda nso firi afoforɔ ho. Nhwehwɛmu 

kyerɛ sɛ Akanfoɔ dodoɔ no ara na ɛwɔ Mantam yi a ɛdidi soɔ: Asante, Apueeɛ, Mfinifini, 

Bono, Bono-Apueeɛ, Ahafo, Atɔeɛ, Atifi-Atɔeɛ, ne Firaw, fa bi mu. Akan kasa nkorabata 

ahodoɔ no ne Mfantse, Asante, Akuapem, Akyem, Agona, Asene, Kwahu, Akwamu, 

Twifo, Wassa, Dɛnkyira ne Bono Kasa (Agyekum 2006:361).  

 

Osam (2008) nso daa no adi sɛ Akan yɛ nnipakuo bi a wɔwɔ Ghana anaafoɔ fam na wɔka 

kasa ɛsɛ pa ara. Yɛbɛtumi ahu wɔn a wɔka saa kasa no wɔ Asante, Bono, Ahafo, Mfimfini, 

Apueɛ, Atɔeɛ, Atifi Atɔeɛ, Mantam no mu na Firaw Mantam fa baabi.  

 

Bosiwah ne nkaeɛ (2015) nso kyerɛɛ mu sɛ, Akan kasa ka Kwa (Western Kwa) kasakuo a 

ɛwɔ Niger-Congo a ɛka ‗Central Volta-Comoe‘ kasa abusua no ho. 

Ghana ‗Statistical Services,‘ adwumakuo a wɔapa wɔn wɔ nnipakan wɔ ɔman Ghana mu 

no kyerɛ sɛ, Akanfoɔ no dodoɔ no yɛ (14,645,210) a ɛgyina hɔ ma ɔha nkyekyɛmu 

aduanan-nson ne akyiripɔ num (47.5%) na wɔka Akan kasa. Ghana Statistical Service wɔ 

afe 2021 nnipakan dwumadie na ɛdaa wei adi berɛ a wɔkenkann nnipa no. Wɔkyerɛ sɛ 

nnipa no nyinaa dodoɔ a wɔkenkanneɛ wɔ Ghana no yɛ (30,832,019). 

 

2.3 Amammerɛ ne Amanneɛ 

Spencer (2012) kyerε sε, εsiane sε amammerε bra nnipakuo bi nti, εma wↄbu wↄn bra sεdeε 

εsε na εfata na εboa ma yεhunu sεdeε εwↄ sε obiara si fa bↄ ne bra. Ɛwↄ mu sε amammerε 

bra nnipakuo nanso amammerε nyinaa nyε pε anaasε εnyε baako εfiri sε yεwↄ nnipakuo 

ahodoↄ bebree na wↄwↄ wiase yi mu ne obiara amammerε, mmom εtumi ba sε nnipakuo 

ahodoↄ bi amammerε no fa bi di nsε. 

 

Prempeh (2016) de too deɛ Spencer kaeɛ no so sε, yεn nananom hyehyεε saa amammerε yi 

sɛdeε εbεboa ma wↄn asetena mu atu mpon. Ɛberε a εsε mu no, wↄsakra amammerε no mu 

sεdeε εbεyε a abrabↄ a wↄrebↄ no bεsi yie ama ↄmanfoↄ no. 

 

Asubonteng ne Hope (2019) ne Nukunya (2003) ano kɔ bɛnkorɔ mu sε, amammerε yε 

akwan ahodoↄ bi a yεn nananom faa so de wↄn abrabɔ mu suahunu ahodoↄ a wↄnyaeε yεε 

susudua de too hↄ gyaa nkyirimma. Sε wↄka yei a, deε εrekyerε ne sε, nyε nnipa nko na 

εwↄ wiase yi mu, na mmom nnipa ne abↄdeε ahodoↄ na εwↄ wiase yi mu nti, wↄn suahunu 

a εwↄ abↄdeε a atwa wↄn ho ahyia ne gyidie a wↄnyaa no abↄdeε ahodoↄ no mu, deε wↄde 

abↄdeε a atwa wↄn ho ahyia no yεeε, nneεma a wↄhunu ne deε wↄnhunu a wↄde wↄn atenka 

nya, ɛne wↄn ho wↄn ho nkitahodie nyinaa na εka bom ma yεnya amammerε. 

 

2.3.1 Amammerɛ su ahodoɔ bi  

Zimmerman (2015:1) kyerɛ mu ma yɛhunu sɛ, amammerɛ yɛ ɔsom a nnipakuo bi som, 

aduane, wɔn afadeɛ, wɔn kasa, wɔn awareɛ, wɔn nnwom, wɔn nkyea ne sɛdeɛ wɔda suban 

pa adi kyerɛ afoforɔ. 

 

Prempeh (2016:2) nso kyerε sε, amammerε nyini na ɛyε adeε a εtumi sesa berε a nnipakuo 

no mu mma bεhunu sε amammerε pↄtee bi mmoa wↄn wↄ kwan bi so na ɛka nnipakuo bi 

faahodie hyɛ sε εbia, kane no na wɔtumi kɔtɔ nkoa bɛsom ma mpo wɔsesa wɔn sɛdeɛ ɛbɛyɛ 

a wɔntumi ne mmaa nna na kampɛsɛ wɔawo mma.  

 

2.4 Kasadwini 

Wellak ne Warren (1968) kyerɛ mu sɛ, kasadwini yɛ bɔsrɛmka anaa onipa nsusuiɛ ne 

adwinneɛ ahodoɔ bi. Nea Wellek ne Warren (1968) de reto dwa yi no ma yɛhunu sɛ 

kasadwini biara a, ɛbɛpue dwa so no, gyina onipa bi nsusuiɛ anaa suahunu bi a wafa mu wɔ 

abrabɔ mu. Yei kyerɛ sɛ, kasadwini biara no kasa fa abrabɔ mu asetena ho. 

 

Hogins (1984) nso de to dwa sɛ, ɛyɛ adeɛ bi a ɛda onipa bi anaa nnipakuo bi suahunu a 

ɛnyɛ deɛ ɛdaa di wɔ amansan nyinaa ho no adi. Ɔtoa so sɛ kasadwini wɔ nkyekyɛmu na 

ɛwɔ kwan soronko bi a ɛfa so de ne nsɛm no to dwa a ɛtwetwe adwene ne atenka. Saa 

nsɛm yi na yɛhunu sɛ ɛnam sɛ ɛsono nnipa biara ne ne suahunu na afei nnipa atenaeɛ ne 

amammerɛ sesa no nti, kasadwini a ɛwɔ ɔman anaa kuro bi mu bɛtumi ayɛ soronko afiri 

ɔman anaa kuro foforɔ bi nso so deɛ ho. 

 

Kennedy (1987) kyerɛ mu sɛ, kasadwini yɛ anwenneɛ bi a, ɛtaa yɛ atwerɛ a akenkanfoɔ ne 

asuafoɔ nya ahomeka ne anibue anaa nhunumu wɔ mu. Saa nkyerɛaseɛ yi ma yɛhunu sɛ, 

kasadwini wɔ nsunsuansoɔ pii wɔ onipa asetena mu. Saa nsunsuansoɔ yi bɛgyina sɛdeɛ 

kasadwini korɔ yi teɛ. Ɔkenkanfoɔ no bɛtumi afiri anigyeɛ mu akɔ awerɛhoɔ mu saa ara 

nso na ɔbɛtumi afiri awerɛhoɔ mu akɔ anigyeɛ mu. 

 

Chapman (1992a) nso kyerɛ mu sɛ, kasadwini yɛ adwinneɛ nwanwasoɔ bi a wɔde kasa ayɛ 

ɛne ho nneɛma. Adwinneɛ yi da no adi sɛdeɛ adikanfoɔ no reka ho asɛm no ara bi. Yei ma 

yɛhunu sɛ, kasadwini biara no yɛ adeɛ a, obi na ahyɛ da ahyehyɛ ama no adi mu. Ɔtoa so 

bio sɛ, yɛde kasa na ɛyɛ na ɛwɔ afa ahodoɔ nso. Ɛnam sɛ kasa ka onipa asetena ho nti ɛdi 

dwuma kɛseɛ wɔ asetena ne amammerɛ mu. 

 

Okpewho (1992) kyerɛ mu sɛ, kasadwini yɛ nsɛmfua bi a, wɔahyɛ da anwene na ɛda 

suahunu bi adi. Ɔkyerɛ mu sɛ yɛde gyina hɔ ma adwinneɛ bi a wɔahyɛ da ahyehyɛ a wɔde 

da yɛn adwene mu mfonin anaa atenka bi te sɛ anansesɛm, ayɛsɛm ne anwonsɛm. Yeinom 

nyɛ nwoma a ɛte sɛ dawubɔ krataa anaa abakɔsɛm a wɔatwerɛ ato hɔ a nokorɛ di mu 

akotene. Okpewho (1992) gyina sɛdeɛ wɔsi saasae kasadwini no ne ne nhyehyɛeɛ so daa 

nsonsonoeɛ a ɛda kasadwini ne abakɔsɛm nwoma anaa dawubɔ krataa bi ntam adi. 

Henderson ne Waller (1994) nso da kasadwini adi sɛ, ɛyɛ adwinneɛ na nteaseɛ nso wɔ mu. 

Wɔtoa so da no adi sɛ, kasadwini botaeɛ no nyɛ sɛ ɔde nkyerɛkyerɛmu bi bɛto dwa, ɛbɛgye 

biribi ho akyinnyeɛ, anaa ɛde adwene mu bi bɛto dwa kɛkɛ na mmom sɛ ɛbɛda anigyeɛ a 

obi bɛnya wɔ suahunu foforɔ bi mu adi. Saa nkyerɛaseɛ yi twe adwene si kasadwini no 

awieeɛ, atenka anaa mfasoɔ a, ɔkenkanfoɔ anaa atiefoɔ no bɛnya wɔ ho. 

 

Boahen (2001) nso kyerɛ mu sɛ kasadwini firi Greek kasa ‗litera‘ a ɛkyerɛ atwerɛ mu. Ɔtoa 

so kyerɛ mu sɛ kasadwini yɛ adwinneɛ bi a yɛde nnipakuo bi kasa anwene. Ɛyɛ ampa sɛ 

kasadwini biara no gyina nnipakuo bi so na wɔn kasa no nso na ɛdi mu akotene wɔ wɔn 

amammerɛ ahodoɔ mu, ɛno na wɔde yi nnoɔma a atwa wɔn ho ahyia no adi. Yei nti obi 

ntumi nkwati kasa wɔ kasadwini mu. Yei nti me ne Boahen yɛ adwene sɛ, kasadwini yɛ 

adwinneɛ bi a, yɛde nnipakuo bi kasa na anwono.  

 

Sarpong (2006) nso ka sɛ, kasadwini yɛ bɔsrɛmka nsɛm bi a obi ahyɛ da anwono a ɛda 

abrabɔ mu osuahunu bi adi ne saa nti no, Akanfoɔ kasadwini no fa ahodoɔ no ara yɛ 

bɔsrɛmka nsɛm bi a Akanfoɔ nam osuahunu bi so da no adi. Ɔtoaa so sɛ kasadwini bɛtumi 

ada nnoɔma a asisi ne nea ɛmmaeɛ na mmom ɛyi onipa no nsusuiɛ adi. Sɛ nsusuiɛ no yɛ 

nokorɛ oo, sɛ ɛyɛ atorɔ oo, ɛtwa sɛ ɛyi abrabɔ mu suahunu bi adi. 

 

Agyekum (2011) kyerɛ sɛ kasadwini yɛ abrabɔ ne adwenemusɛm a yɛde kasa ayɛ. Ɔtoa so 

kyerɛ mu sɛ, yɛwɔ kasadwini ahodoɔ mmienu; deɛ yɛde yɛn ano aka ne deɛ yɛtwerɛ. 

Ɔkyerɛkyerɛ mu sɛ, deɛ yɛde yɛn ano ka no yɛfrɛ no anomsɛm kasadwini ɛnna deɛ yɛtwerɛ 

no nso yɛfrɛ no atwerɛ kasadwini. Agyekum (2011) sane kyerɛɛ sɛ kasadwini yɛ bɔsrɛmka 

ne kasa a yɛahyɛ da anwono de asaasae a ɛda ankorɛankorɛ anaa ɔman bi suahunu, nnepa, 

amammerɛ, nyamesɛm ne wɔn gyidie adi wɔ berɛ bi mu. Ɔtoa so sɛ kasadwini yɛ abrabɔ 

ne adwene mu nsɛm a yɛde kasa ayɛ, ɛyɛ adeɛ bi a yɛde yɛn ano ne atwerɛ na ɛda no adi. 

Agyekum (2011) nkyerɛaseɛ yi da no adi pefee sɛ, kasadwini nyɛ nsɛm bi a yɛakeka abom 

kɛkɛ na mmom ɛyɛ nsɛm bi a yɛahyɛ da anwono. Ɛnam sɛ yɛanwono no nti no, ɛwɔ 

nteaseɛ na ne nsaasaeɛ na ma no yɛ anika ne anigyeɛ mmorosoɔ. 

 

Agyekum (2013) sane nso sii so sɛ, kasadwini nyɛ nnoɔma a ada adi wɔ nnipa anaa ekuo bi 

asetena mu nko, na mmom adwene mu nsɛm anaa nsusuiɛ nso tumi gyina hɔ sɛ kasadwini. 

Agyekum (2013) kyerɛ mu sɛ atiefoɔ di akotene yie wɔ ɔyɛkyerɛ mu. Sɛnti ne sɛ ɛtɔ berɛ 

bi a atiefoɔ no na ɛkyerɛ nea ɛwɔ sɛ ɔyɛfoɔ no yɛ wɔ ɔyɛkyerɛ mu. Ɔkyerɛ sɛ ɛtɔ berɛ bi 

mpo a atiefoɔ no de wɔn ho hyɛ ɔyɛkyerɛ no mu ma no yɛ anigye ne ahomeka. Wɔtumi de 

sereɛ ne asa boa ma ɔyɛkyerɛ bi wie pɛyɛ. 

 

Afoakwa (2014) kyerɛ sɛ kasadwini yɛ bɔsrɛmka ne kasa a yɛahyɛ da anwono de asaasae a 

ɛda ɔman bi suahunu ne wɔn nnepa adi wɔ berɛ bi mu, na yɛde yɛn ano anaa atwerɛ na ɛda 

no adi. Ɔsane kyerɛ mu sɛ kasadwini yɛ kasa a yɛahyɛ da ahyehyɛ no akuoakuo a ɛda 

nnipakuo bi abrabɔ adi a yɛde yɛn ano anaa atwerɛ na ɛda no adi. Afoakwa (2014) da no 

adi sɛ kasadwini abɔseɛ firi nsɛmfua ―ɔkasa‖ ne‖ adwinneɛ‖ mu. Saa nsɛmfua mmienu yi 

da no adi pefee sɛ, ɛyɛ kasa a yɛde adi adwini. Ɔtoa so sɛ animdefoɔ pii nkyerɛaseɛ a ɛwɔ 

kasadwini ho no di ahyia a, nsonsonoeɛ kakra ba mu. Ɔkyerɛ sɛ, sɛ yɛkyerɛ kasadwini ase 

biara a, yɛhunu deɛ ɛdidi soɔ yi: Ɛyɛ kasa a yɛahyɛda anwono de asaasae na ɛwɔ nhyehyɛeɛ 

a ɛsɛ sɛ ɛho ba mfasoɔ ma ɔman anaa nnipakuo no na wɔde ano anaa atwerɛ na yɛde da no 

adi. 

Saa nsɛm yi nyinaa da no adi sɛ kasadwini fapem yɛ kasa. Ɛyɛ kasa mu adwinniɛ a ɛwɔ 

nteaseɛ. Ɛyɛ kasa fa a ɛda abɔdeɛ mu nyansapɛ, wɔn su ne wɔn ban ne wɔn nneyɛɛ adi. Sɛ 

wonya berɛ hwɛ nkyerɛaseɛ ahodoɔ a atwerɛfoɔ ahodoɔ yi de to dwa no mu adwene a, deɛ 

wɔde to dwa no reyɛ ayɛ adekorɔ. Wɔn nyinaa gye tom sɛ; kasadwini yɛ bɔsrɛmka, yɛto 

yɛn bo ase na ɛhyehyɛ, wɔahyehyɛ no nnidisoɔ nnidisoɔ, ɛgyina abrabɔ mu suahunu so; ɛfa 

nnipakuo bi gyidie, wɔn nyamesom ne wɔn abrabɔ mu nsɛm ho. 

 

Kasadwini nkyerɛaseɛ yi ma yɛhunu sɛ kasadwini fa nnipakuo bi abrabɔ ho, na wɔnam 

kasadwini so da wɔn gyidie a wɔwɔ wɔ Nyankopɔn, abosom, nsamanfoɔ, ahum ne aham ne 

ahonhom nkaeɛ no mu adi. Yei ma yɛhunu sɛ Akanfoɔ gye sunsunsɛm ahodoɔ di. 

Kasadwini ahodoɔ no bi te sɛ anansesɛm da nnipa su ahodoɔ adi wɔ abrabɔ mu. Wɔnam su 

ahodoɔ a Anansesɛm mma no bɛda no adi so ma yɛhunu sɛ papayɛ so wɔ akatua pa, na 

suban bɔne nso de ɔhaw ba nnipa so. 

 

2.4.1 Anom Kasadwini 

Krampah (1997) kyerɛ ano kasadwini mu sɛ, ɛyɛ kasadwini a yɛka no wɔ yɛn ano anaasɛ 

yɛde ano na ɛdi dwuma. Anom kasadwini binom nso yɛ ayan kasa a akyerɛma de yan 

ntwene ahodoɔ. Ɛtumi nso yɛ nsɛnkyerɛnneɛ a ɛkasa. Yɛhunu saa nsɛnkyerɛnneɛ yi bi wɔ 

ntoma mu, akyeamepoma ne bankyiniiɛ so, pɛtia ne ahenemma so. Yɛtumi hunu bi nso wɔ 

wuram a ɛfa nkɛtɛsie, kyɛmferɛ, mmerɛkɛnsono, ahahanguo a ɛgyina hɔ ma abɛbudeɛ, 

asɛnka, kɔkɔbɔ na sane da nsɛmpɔ titire bi adi wɔ wuram hɔ. 

Agyemang (2006) kyerɛ n‘adwene sɛ, anomsɛm kasadwini yɛ nsɛm bi a yɛn nananom 

ahyehyɛ afa abrabɔ ne yɛn amammerɛ ho de agya nkyirimma. Ɔde toa so sɛ anomsɛm 

kasadwini fa kɛseɛ no ara yɛ abɛbuo, kasakoa, anansesɛm ne nea ɛkeka ho a ne nyinaa kura 

su ahodoɔ bi a ɛma no da nso firi afoforɔ ho. Ɛbɛ ka saa Akanfoɔ anomsɛm kasadwini no 

ho bi nti no, berɛ biara ɛyɛ a na ɛkura anomsɛm kasadwini su ahodoɔ no bi (Agyemang 

2006). Agyekum (2011) ne Agyemang (2006) ano kɔ bɛnkorɔ mu sɛ, anom kasadwini yɛ 

kasadwini a yɛde yɛn ano na ɛka.  

 

Afoakwa (ne nkaeɛ) kyerɛ sɛ anom kasadwini yɛ kasadwini a yɛde yɛn ano na ɛka. Ɛyɛ 

nsɛm bi a tetefoɔ no aka ato hɔ de agya nkyirimma. Afoakwa (2014) kyerɛ sɛ anom 

kasadwini yɛ kasadwini a yɛde yɛn ano na ɛka anaasɛ ɛda no adi. Ɛyɛ kasadwini a ɛyɛ 

nnipakuo no nyinaa dea a baakofoɔ ntumi mfa ne nsa nsi ne bo sɛ ɛwɔ no. Ɛho nhwɛsoɔ no 

bi ne nsuiɛ, ɔko dwom, anansesɛm, mmɛ, agya rekorɔ, nsaguo, amoma, ayan ne deɛ ɛkeka 

ho. Ɔtoa so sɛ, Akanfoɔ de anom kasadwini di dwuma kɛse kyɛn atwerɛ kasadwini. 

Agyekum ne Afoakwa nyinaa kɔ ano bɛnkorɔ mu wɔ Anom kasadwini nkyerɛaseɛ yi mu. 

 

2.4.2 Anom Kasadwini su 

Parry (1971) kyerɛ sɛ, anom kasadwini wɔ nhyehyɛeɛ a yɛfa so yɛ no. Ɔkyerɛ mu sɛ, saa 

nhyehyɛeɛ yi nyɛ agyinamoaboɔ a wɔyɛ ho hwee a ɛnyɛ yei. Sɛ ɔyɛfoɔ anaa 

ɔkasadwumfoɔ no fa nhyehyɛeɛ no so a, ɔno nso bɛtumi asaasae ne nsɛm afra deɛ ɛwɔ hɔ 

dada no mu. Deɛ ɛhia ara ne sɛ ɔmma ne werɛ mfiri nhyehyɛeɛ no ho. Yei kyerɛ sɛ berɛ a 

dwumadie no rekɔ so no ara, ɔyɛfoɔ no bɛtumi abɔ ne tirim asaasae nsɛm bi afa biribi a 

ɛrekɔ so wɔ dwumadie no ase amonom hɔ ara aka akoma na apusu adwene. 

Sapir (1921) ne Akivaga ne Odaga (1982) kyerɛ sɛ, anomsɛm kasadwini wɔ ɔyɛfoɔ ne 

atiefoɔ. Ɛsiane sɛ ɛwɔ ɔyɛfoɔ ne atiefoɔ no nti no, wɔtumi yɛ no sɛ ahwɛgorɔ. Sɛ ɛkɔba sɛ 

ɔreyɛ no sɛ ahwɛgorɔ a, mpɛn pii no wɔde nnipa anaa mmoa din na ɛdi dwuma.  

 

Finnegan (1970) kyerɛ sɛ, sɛ ɔyɛkyerɛ nni hɔ deɛ a na anomsɛm kasadwini nso nni hɔ. 

Ɔyɛkyerɛ yɛ anomsɛm kasadwini su baako pa ara a ɛho hia yie. Ansa na ɔyɛkyerɛ bi bɛdi 

mu no, gye sɛ yɛde ɔyɛfoɔ ne atiefoɔ di dwuma. Ne saa nti no, obi ntumi nyɛ ɔyɛkyerɛ wɔ 

ɔkwan biara so. Afei nea animdefoɔ yi aka yi nyinaa kyerɛ sɛ yɛntumi nyi anom 

ksasadwini mfiri nnipa abrabɔ mu da nanso yɛbɛtumi ayɛ nsakraeɛ wɔ ne fa baabi wɔ berɛ 

a nnipa redɔɔso sɛnea Brobbey (2003) kyerɛ no.  

 

Agyekum (2011, 2013) kyerɛ sɛ, anomsɛm kasadwini su no bi ne sɛ, ɛnni ɔtwerɛfoɔ ɛno nti 

obi ntumi nkyerɛ onipa pɔtee a ɔfirii aseɛ de nsɛm bi te sɛ abɛbuo, anansesɛm, nnwontoɔ 

ne nea ɛkeka ho a ne nyinaa yɛ anomsɛm kasadwini nkorabata no bi no baa wiase. Wei 

kyerɛ sɛ onipa biara ntumi mfa ne nsa nsi ne bo nka sɛ ɔno na ɔde anomsɛm kasadwini baa 

wiase. Afei wɔkyerɛ sɛ anomsɛm kasadwini nni berɛ pɔtee a ɛbaa wiase. Wei kyerɛ sɛ 

anomsɛm kasadwini wɔ wiase firi berɛ a Ɔbɔadeɛ bɔɔ wiase.  

 

Liticia (2012 kr.11) kyerɛ sɛ anom kasadwini su yɛ nnoɔma bi a ɛma ano kasadwini da nso 

firi afoforɔ ho. Liticia (2012 kr.11) Anom kasadwini su no bi na ɛdidi soɔ yi: 

Ɛnni ɔtwerɛfoɔ: Ɛyɛ adeɛ a yɛntumi nkyerɛ onipa pɔtee a ɔfiri aseɛ de saa nsɛm yi baa 

wiase ha da. Yei nti obiara ntumi nnye mmɔ so sɛ ɛyɛ ne dea. Ɛyɛ amansan agyapadeɛ a 

obiara a n‘ani gye ho no tumi kan bi de gyegye n‘ani. Ɛyɛ nananom agyapadeɛ a 

wɔahyehyɛ de ato hɔ ama nkyirimma. Anom kasadwini su baako nso ne sɛ yɛtumi sesa mu 

anaasɛ yɛtumi danedane ɛmu nsɛm no mu. Ɛtɔ da bi a nsakraeɛ tumi ba anom kasadwini yɛ 

mu. Yɛtumi bɔ bi fra mu wɔ ne yɛ mu wɔ aberɛ biara a yɛde di dwuma. 

 

Ɛsu baako nso a ɛwɔ ano kasadwini ho ne sɛ, yɛde yɛn ano na ɛda no adi wɔ atiefoɔ anim. 

Sɛ yɛhwɛ ano kasadwini a yɛde ano na ɛda nsɛm titire a yɛka no adi. Ɛbi te sɛ nsuiɛ, 

anansesɛm, ɛbɛ, kasakoa, ɔko dwom, abagyegyeɛ dwom ne deɛ ɛkeka ho. Sɛ yɛhwɛ ano 

kasadwini nhwɛsoɔ yi nyinaa a yɛntumi nkwati ano wɔ ne yɛ mu mma no nyɛ yei. Ano di 

akotene wɔ mu nti ɛwɔ sɛ kasadwumfoɔ anaa ɔyɛfoɔ no yɛ obi a n‘ano ate wɔ ɔkasa no mu 

na wɔatumi adi dwuma a ɛsɛ sɛ ɔdi no kann (Afoakwa, 2014).  

 

Anom kasadwini wɔ ɔyɛfoɔ ne bɛhwɛadefoɔ. Ano kasadwni nyɛ adeɛ bi a ɔbaakofoɔ bi 

bɛtumi ahyɛ ne dan mu anaa kokoam ada no adi. Ɛberɛ biara yɛwɔ ɔtofoɔ a ɔgyina atiefoɔ 

anim na ɔde ne nsɛm to dwa ma atiefoɔ no tie bi. Ɛtɔ da di bi nso na ɔtofoɔ no reto anaa 

ɔredi dwuma a, atiefoɔ no nso tumi ba mu bi. Ɔyɛfoɔ no ne atiefoɔ no nyinaa taa wɔ faako 

wɔ berɛ a kwan biara nna wɔn ntam. Atiefoɔ ahokeka tumi hyɛ ɔtofoɔ no nkuran ma ɔtumi 

yɛ no mmorosoɔ wɔ mu. Nhwɛsoɔ bi te sɛ anansesɛm ne abisaa dwumadie mu (Prempeh, 

2016). Nweguwotirim nso wɔ mu. Ɛhia sɛ ɛduru berɛ bi a ɔkasadwumfoɔ no we nsɛm no bi 

gu ne tirim na ɔde ato dwa ama atiefoɔ anaa bɛhwɛadefoɔ no atie. Ɛsiane sɛ yɛntwerɛ nguu 

krataa so nti yɛde sie yɛn tirim. Sɛ obi reto anansesɛm sei a, wɔto firi ne tirim nti sɛ woyɛ 

obi a wo werɛ firi asɛm ntɛmntɛm a, worentumi nto anansesɛm mma ɛnsisi so. Ano 

kasadwini nni berɛ pɔtee a ɛbaa wiase, yei da no adi sɛ ɛfiri awoɔ ntoatoasoɔ so kɔsi awoɔ 

ntoatoasoɔ nti ɔdasani biara nni hɔ a ɔnim berɛ pɔtee a anom kasadwini baa wiase 

(Afoakwa, 2014).  

 

2.5 Ɛbɛ Nkyerɛaseɛ 

Finnegan (1970: 390) kyerεε εbε mu sε, nsεm tiawa bi a yεanwene firi tete na εda 

nnipakuo bi adwene ɛne wͻn suahunu adi. Akivaga ne Odaga (1982: 111) nso de bi toa so 

sε, εbε yε nsεm tiawa bi a nyansa wͻ mu a wͻde bͻ bra. Wͻtoa so kyerεε mu sε, suahunu a 

nnipa binom aboaboa ano ne suahunu ahodoͻ bi a ne sua nna fam wͻ nnipa abrabͻ mu 

nyinaa na wͻaboaboa ano wͻ mmε ahodoͻ mu. Sε yεde Finnegan (1970) ne Akivaga ne 

Odaga (1982) adwenkyerε wͻ mmε yi toto ho a, εkyerε yεn sε, nnipakuo ahodoͻ a wͻde 

abεbuo di dwuma ahodoͻ no gyina wͻn suahunu wͻ abrabͻ mu so na wͻde bu bε. Me ne 

Finnegan nom adwene kͻ bεnkorͻ mu wͻ sεdeε nnipakuo binom de abεbuo di dwuma wͻ 

wͻn daa daa nkitahodie mu ma εboa abrabͻ mu nyansasua ne adwenemusεm a εda ͻman bi 

anaa nnipa bi suban, wͻn nneyεε wͻn asetena mu nsɛm adi. 

 

Finnegan (1970:393) kyerɛ sɛ, ɛbɛ yɛ asɛnka bi a ɛgyina brane na adwene ne nkyene wɔ 

mu na nnipa nyinaa gye to mu sɛ ɛde nokorɛ bi to dwa. Saa ara nso na Sarpong (2006) nso 

san ka sɛ abɛbuo yɛ ɔkwan bi a Akanfoɔ nam so de nokorɛ bi to dwa. Ɛbɛ fa nokorɛ nsɛm 

bi a ɛwɔ abrabɔ mu ho a obi bɛtumi de ne ho ato so. Finnegan (1970) kɔ so kyerɛ sɛ, adeɛ 

baako bi a ɛfa ɛbɛ turodoo ho ne sɛ nnipa no nyinaa gye to mu sɛ ɛda nokorɛ asɛm bi adi. 

Ɛbɛ yɛ asɛm pɔtee bi a ɛda amansan nyinaa anim a, ɛda adi wɔ nnipa abrabɔ mu. Sɛdeɛ ɛteɛ 

biara no, ɛsɛ sɛ ɛbɛ a obi bɛbu no tumi yɛ deɛ ɛfa abrabɔ ho nsɛm bi ho a nnipa dodoɔ no 

ara gye tom. Sɛ obi ntee saa ɛbɛ no da mpo a, ɔtena ase dwene ho anaasɛ yɛkyerɛkyerɛ no 

mu yie a, ɔtumi gye to mu sɛ ɛyɛ nokorɛ wɔ abrabɔ mu nti ɛdi mu. 

 

Atwerɛfoɔ yi nyinaa kyerɛ sɛ ɛbɛ biara yɛ nokorɛ a ɛfa abrabɔ mu nsɛm ho. Saa ara na 

nananom nso ka sɛ nokorɛ yɛ baako. Ɛte saa deɛ a, na nnyinasoɔ bɛn na nnipa binom wɔ sɛ 

wɔdane mmɛ a ɛda abrabɔ mu nokorɛ bi adi no mu? Wei kyerɛ sɛ, saafoɔ no nhwɛ ɛbɛ no 

nteaseɛ wɔ kuro bi amammerɛ ne amanneɛ kwan so. 

 

Dundes (1973:246) kyerɛ sɛ ɛbɛ yɛ nnyinahɔma. Yɛntaa nya ne nkyerɛaseɛ wɔ ne traa mu. 

Ɛwom sɛ asekyerɛ no taa da adi wɔ ne traa mu nanso, asekyerɛ pɔtee no taa sie. Ɛhia 

adwene a ɛmu dɔ na atumi ate Akanfoɔ mmɛ ase. Sɛ onipa no annwene ho ankɔ akyiri yie 

a, deɛ ɔbɛka ara ne sɛ nteaseɛ biara nnim nti ɛhia sɛ yɛdane mu. Weinom nyinaa akyi no, 

ɛsiane sɛ anomsɛm kasadwini biara nni hɔ a ɛgyina hɔ pintinn nti ɛnyɛ nwanwa sɛ 

nnanemu yi aba Akanfoɔ mmɛbuo binom mu. 

 

Gyekye (1975:45) kyerɛ abɛbuo ase wɔ Akan kasa ase sɛ ɛfiri abɛdua mu sɛ, ɛnam abɛdua 

mfaso dodoɔ nti. Wɔgye di sɛ, abɛdua su ne ne mfasoɔ nyinaa kɔwiewie sɛ ɛbɛ. Sɛdeɛ wɔsi 

de abɛ yi fa akwan ahodoɔ so nya ɛmu nnepa te sɛ ngo ne nsafufuo no, saa ara nso na ɛbɛ 

nso nam akwan ahodoɔ da abrabɔ mu suban pa ahodoɔ adi (Gyekye 1975:45).  Gyekye 

(1975:45) kɔ so kyerɛ sɛ nnepa a ɛwɔ abɛ mu no hia aboterɛ ne nimdeɛ ansa na obi atumi 

anya nnepa yi. Saa aboterɛ ne nyansa korɔ yi ara na abɛbuo nso da no adi wɔ ne nteaseɛ ne 

dwuma ahodoɔ mu. Yei nti, abɛbuo nteaseɛ nna hɔ saa kɛkɛ na mmom ɛhia aboterɛ ne 

nyansa te sɛdeɛ Akanfoɔ yɛ abɛdua ho adwuma no pɛpɛɛpɛ (Gyekye 1975:46).  

Yankah (1989) akyerε εbε ase sε, εyɛ kasa a ɛmu dɔ a ɛboa nkitahodie, da adwene mu 

mfonin adi na ɛma nteaseɛ. Yankah kͻͻ so kyerεε mu sε, ͻkwan titire baako a nnipa fa so 

di nkitaho wͻ Akanman mu ne mmɛbuo. Yankah (1989) toaa so ka sε εbε na εdi ntintiman 

wͻ akwan a Akanfoͻ fa so di nkitaho no mu εfiri sε, kasahwam gyina εbε so. Yankah 

(1989) nkyerεmu yi da no adi pefee a akyinnyeε biara nni ho sε, abεbuo yε kwan baako bi 

a nnipa nam so da wͻn amammerε ne nimdeε, nyansa ne wͻn adwene mu nsεm adi wͻ 

wͻn tenabea ahodoͻ. Wei rekyerε sεdeε Akanfoͻ ani ku wͻn mmε ho yie. Sɛ Akanfoɔ ani 

ku wɔn mmɛbuo ho nam mmɛ no adwumasono a ɛdi ma wɔn deɛ a, ɛnneɛ na yɛbɛtumi aka 

sɛ mmɛbuo ahodoɔ a ɛfa dɛmdie ne nyarewa ho no, ɛsɛ fata sɛ yɛhwɛ ne nteaseɛ ne ne 

nkyerɛkyerɛmu wɔ Akanfoɔ amammerɛ ne wɔn gyidie kwan so. 

 

Yankah (1989:154) de too dwa sɛ, kasadwini ahodoɔ no mu nyinaa, ɛbɛ ne adeɛ a Akanfoɔ 

ani wɔ so pa ara. Deɛ ɔtwerɛfoɔ yi da no adi no kyerɛ sɛ ɛbɛ nnyina bo korɔ so. Ɛbɛ mu dɔ 

sene sɛdeɛ nnipa binom susu no nti yɛntumi nka sɛ ɛgyina anomsɛm nko ara so. Abrabɔ 

mu nnoɔma ahodoɔ a yɛda no adi no mu pii tumi yɛ ɛbɛ. Sɛdeɛ Yankah (1989) ka no, ɛnyɛ 

mmɛ nyinaa na wɔda adi wɔ anomsɛm mu. Nneyɔeɛ ahodoɔ bi nso te sɛ ntomafira, anibɔ, 

nanteɛ, mmene mu penee nyinaa yɛbɛtumi aka sɛ ɛyɛ ɛbɛ.  

 

Okpewho (1992) kyerɛ sɛ, ɛbɛ di akotene wͻ kasa mu ɛfiri sɛ yɛde fra yɛn kasa mu da biara 

wͻ yɛn afie mu. Ɔpanin bi retu abͻfra fo, sɛ obi reyi apaeɛ, sɛ ɔhene bi reyɛ amanneɛ bi 

anaa obi reka abakɔsɛm bi no, ɛbɛ rempa mu da, na ɛma kasa no yɛ dɛ na ɛtu hwa nso. Saa 

nkyerεkyerεmu yi kyerε sɛ, ɛbɛ ayɛ kokurobetie a yɛnsiane ne ho mmɔ pɔ wͻ nkitahodie 

ahodoͻ mu wͻ Akanfoͻ daa daa asetena mu. Ne saa nti, sɛ ɔkanni bi rebɔ pɔ na sɛ onipa bi 

University of Education,Winneba http://ir.uew.edu.gh



28 

 

kasa na ɔde mmɛ frafra ne kasa no mu de si asɛm a ɔreka no so dua a, Akanfoɔ ka sɛ n‘ano 

ate anaasɛ n‘ano awo papa ɛfiri sɛ, ɛbɛ ma kasa no yε hwam na εma kasa no yɛ dɛ. 

 

Brobbey (2003) nwoma mu no nso ͻdaa no adi sε, ͻne Yankah (1989a) ne Agyeman 

(2003) a wͻn nso adi dwuma ahodoͻ afa kasa ne mmε ho no yε adwene sε mmε yε mpanin 

kasa a εmu dͻre yie pa ara a yεn nananom nam nyansakwan so anwono afra kasa no. Saa 

ɛbɛ nkyerɛkyerɛmu yi ma nhwehwɛmu botaeɛ a ɛrehwɛ sɛdeɛ Akanfoɔ asi anwono mmɛ 

afa dɛmdie ne nyarewa ho yi ba mfasoɔ. 

 

Mieder (2004:3) kyerɛ ɛbɛ ase sɛ, ɛyɛ asɛm tiawa bi a nnipa nyinaa nim a nyansa wɔ mu, 

ɛyɛ nokorɛ, ɛfa abrabɔ ne amammerɛ ho. Ɛyɛ nnyinahɔma a ɛnsesa a obi tumi we gu ne 

tirim a yɛde gya nkyirimma. Agyekum (2011:51) akyerɛ sɛ, ɛbɛ yɛ kasakyerɛmu anaa 

kasafrenkyemm a yɛde kyerɛ asɛm bi a yɛpɛ sɛ yɛka ase anaa yɛde si asɛm so dua ma 

nnipa te aseɛ pefee. Wei kyerɛ sɛ kasa a yɛde nwene ɛbɛ no nyɛ foforɔ mfiri deɛ nnipa no 

nim dada no ho nanso deɛ ɛma no yɛ sononko ne sɛ, ɛda adwene a ɛmu yɛ duru adi a nsɛm 

a ɛde to dwa no yɛ nokorɛ asɛm wɔ nnipa no abrabɔ ho. Ɛbɛ nkyerɛaseɛ nnyina nsɛm a ɛwɔ 

mu no traa mu nko ara so. Ɛyɛ kasa a ɛhia adwene a ɛmu dɔ a ahwɛyie bata ho na ɛyi 

adwenta firi nkitahodie mu. Ɛberɛ biara a ɛbɛpue wɔ kasa mu no, ɛtwe atiefoɔ nyinaa 

adwene kɔ kasa a onipa no reka no so. Wei kyerɛ sɛ ɛyɛ adeɛ a yɛkorakora no nti ɛmpue 

dwam basabasa, ɛyɛ nnoɔma a atwa nnipakuo bi ho ahyia na wɔgyina so bu ɛbɛ. Ɛbɛyɛ 

nwanwa kakra sɛ Akanfoɔ bɛbu bɛ afa amannɔne amammerɛ anaa biribi foforɔ bi a 

wɔnhunuu bi da ho. Wei nti megye di sɛ nnɛmmafoɔ nni nnyinasoɔ biara a wɔtumi gyina 

so sesa mmɛ bi ka mu. 

Agyekum (2011) kyerεε εbε mu sε ―Abεbuo yε aduradeε a εma kasa no yε dε yε hwam, 

εda adwene titire a εwͻ asεm no mu no adi ma ne nteaseε yi ne ho‖. Wamma no ansi hͻ 

ara, ͻsan kaa bio sε, εbε yε nsεm bi a yεn nananom abͻ no pͻ de da abrabͻ mu suahunu 

adi. Saa Agyekum nkyerεmu yi na Agyeman (2003) rekyerε sε ͻne Agyekum (2011) 

adwene kͻ bεnkorͻ mu sε εbε kasa fa nnipakuo bi abrabͻ ɛne wͻn suban ahodoͻ ho yie na 

εno boa ma nnipa nkitahodie kͻ so tͻͻtee. Agyekum (Ibid) toa so ka sɛ ɛbɛ yɛ abohemmaa 

a ɛpue dwam hyɛnn wɔ kasa mu. Wɔkyerɛ sɛdeɛ ɛbɛ ma kasa yɛ dɛ, yɛ hwam na ɛma kasa 

twetwe aso.  Ɔka bio sɛ, ɛyɛ nsɛm a nananom abɔ no pɔ de da abrabɔ mu osuahunu adi. 

Sɛdeɛ ɛteɛ biara no abrabɔ mu nsɛm yi ara na nananom gyina so de nwene mmɛ ahodoɔ a 

yɛhunu no wɔ kasa no mu no. 

 

Ɛbε yε ͻkwan a yεfa so de ͻman bi mu nnepa te sε suban pa, amanyͻ, ͻdͻ ne pεpεεpεyͻ 

hyε nnipa mu. Mmom, sε εkͻba sε nnipa bi nkitahodie antwa yie a, εtumi de animtiabuo ne 

ͻyaw ba ma saafoͻ no a εbε no rekͻtia wͻn no so (Alemu, 2007, Hussein, 2009 ne 

Chowdhry, 2015). Saa na dεmdie ne nyarewa mmεbuo te wͻ Akanfoͻ asetena mu. Me ne 

Alemu nom adwene kͻ bεnkorͻ mu sε, εsε sε onipa a ͻde mmεbuo a εrefa dεmdie ne 

nyarewa ho di dwuma no hwɛ  sεdeε Akanfoͻ ankasa susu na wͻhunu tebea a εyε dεmdie 

ne nyarewa yi mu na wɔhwɛ sɛnti a Akanfoɔ nwonwono mmɛ afa saa tebea yi ho. Sε 

yεkari yεn ani hwε Akanman mu a, yεntumi nka sε mmεbuo no nyinaa na εka papa fa saa 

tebea yi ho deε nanso sε yεhwε mu pa ara a, sε obi yε Ɔkanni na sε ͻde abεbuo redi dwuma 

a, ͻkasa ma εyε hwam yε dε wͻ berε a ͻde saa dεmdie ne nyarewa mmεbuo yi bi redi 

nkitaho a εmfa animtiabuo ne nyiyimu biara mma na ada Akanfoɔ amammerɛ ne amanneɛ 

adi. 

2.5.1 Akanfoɔ Mmɛ Ahodoɔ 

Yankah (1989:89) kyerɛ sɛ Akanfoɔ mmɛ wɔ nkorabata titire mmiɛnsa. Ɔka sɛ yɛwɔ ɛbɛ a 

yɛka no yɛn ano. Saa mmɛ no na wakyekyɛ mu sɛ yɛwɔ ɛbɛ turodoo, asɛm-sɛ-bɛ, nnyesobɛ 

ne abɛbuo a ɛnam tweneka so. Nea ɛtɔ so mmienu a Yankah (1989) ka ho asɛm ne abɛbuo 

a yɛde nneyeɛ na ɛyɛ. Ɛno mu ɔkyerɛ sɛ yɛwɔ honam akwaa a yɛde bu bɛ, ɛkwan a obi fa 

so hwɛ adeɛ, afadeɛ mu ne ɛkwan a obi fa so ma obi adeɛ nso tumi bu bɛ ɛna ahyɛnsodeɛ 

ahodoɔ bi a ɛno nso tumi bu bɛ. Ɔkyerɛ sɛ saa ahyɛnsodeɛ ahodoɔ no bi na yɛtaa hunu no 

wɔ akyeampoma ne ahemfo kyinniɛ ahodoɔ so, kɔnmuadeɛ so ne nsɛnkyerɛnne ahodoɔ a 

yɛhunu no wɔ ntoma ahodoɔ mu ne mpaboa ahodoɔ so no nyinaa no, Yankah kyerɛ sɛ saa 

nnoɔma a mabobɔ so yi nyinaa ka Akanfoɔ mmɛ nkorabata no ho.  

 

Deɛ Yankah (1989) anhyɛda ammɔ so wɔ ne nhyehyɛeɛ no mu ne mmɛ a ɛfa dɛmdie ne 

nyarewa ho a megye di sɛ ɛnsɛ sɛ yɛbu yɛn ani gu so sɛdeɛ animdefoɔ binom adi kan ayɛ 

no. Deɛ mehunu no wɔ ɛbɛ nkorabata ahodoɔ a animdefoɔ yi de ato dwa ho no ne sɛ, sɛ 

anka wɔn nyinaa too abasakɔn mu na wɔde saa adwenkyerɛ ahodoɔ yi too dwa a, anka 

ɛbɛboa ama ayi nnoɔma ahodoɔ bi a, ɛtumi bu bɛ a ahinta no nyinaa adi. 

 

Amate (2011) dwumadie mu nso kyerɛ sɛ, ɛnyɛ mmerɛ sɛ obi bɛtumi akyekyɛ mmɛ 

akuokuo. Ɔkyerɛ sɛ, sɛ obi bɛtumi akyerɛ mmɛ ahodoɔ a yɛwɔ wɔ Akanman mu deɛ a, gye 

sɛ ɔgyina abɛbuo ahodoɔ a ɔbɛnya afiri nnipa binom nkyɛn so na aboa ama watumi ahunu 

ɛbɛ nkorabata ahodoɔ no. Ɔgyinaa ɛbɛ ahodoɔ a ɔsua firii nnipakuo binom nkyɛn so kyerɛɛ 

mu sɛ, Akanfoɔ wɔ mmɛ ahodoɔ bi te sɛ, mmɛ a ɛfa Onyankopɔn, abosom ahodoɔ, Asase 

Yaa, nsuo ne ahonhom nkaeɛ ho, ɛbɛ a ɛfa nnipa ne mmoa ho, ɛbɛ a ɛfa atetesɛm ho, ɛbɛ a 

ɛfa honam akwaa ne adwenemusɛm ho, ɛbɛ a ɛfa abɔdeɛ ahodoɔ a atwa yɛn ho ahyia ho, 

ɛbɛ a ɛfa nnipa hyɛbrɛ ne gyidie ho, ɛbɛ a ɛfa nnipa abrabɔ ho, ɛbɛ a ɛfa nnipa nimdeɛ ho 

ne ɛbɛ a ɛfa nnipa suban ho bi te sɛ ɔdɔ, nkabom, adwumaden, nokorɛdie ne deɛ ɛkeka ho. 

Sɛ yɛde deɛ Amate nkyerɛkyerɛmu yi toto deɛ Yankah (1989) kaeɛ no ho a, ɛda adi pefee 

sɛ nnoɔma a Amate (2011) bobɔɔ so no nyinaa yɛtumi hunu no wɔ Yankah kwan a ɔfaa so 

kyekyɛɛ Akanfoɔ mmɛ mu no mu. 

 

Sɛdeɛ animdefoɔ dodoɔ ara de ato dwa dada sɛ Akanfoɔ mmɛ gu ahodoɔ ɛnan no, Danquah 

(n.d) nso de ―Ayan-So-Bɛ‖ a ɛfiri Nketia (1963) aka ho wɔ ne nwoma no mu ama no ayɛ 

num. Afei yɛnhwɛ mmɛ ahodoɔ yi a animdefoɔ ne atwerɛfoɔ yi ada no adi yi ho nsɛm 

mmaako mmaako. 

 

2.5.1.1 Ɛbɛ Turodoo 

 Abɛbuo mu no, ɛbɛ turodoo dɔɔso yie. Ɛno ara ne ɛbɛ kann. Ne suban bi ne sɛ, ɛmu nteaseɛ 

da hɔ pefee a adwene a ɛwɔ asɛm no mu no pue prɛko pɛ (Prempeh 2002). Ne nhwɛsoɔ no 

bi nie: 

Wɔn a wɔnhunuu ekuro da na womia ɛyam. 

Anifira na ɛma yɛhu poma so mfasoɔ. 

(Hwɛ Prempeh 2002:48) 

2.5.1.2 Asɛm-sɛ-bɛ 

 Boahen (2001) ka sɛ, ɛyɛ abakɔsɛm bi a wɔabɔ no tɔfa wɔ ɔkasamu baako mu. Ɛyɛ ɔkasa a 

ne suban rekɔwiewie sɛ ɛbɛ nti na yɛfrɛ no ―Asɛm-sɛ-bɛ.‖ Saa ɛbɛ yi abɔseɛ firi Ayɛsɛm 

anaa abakɔsɛm bi mu. Afei nso, ɛda nokwasɛm a asi wɔ abrabɔ mu adi. Ne nhwɛsoɔ bi nie; 

Sɛ onifirani se ɔbɛto ɛboɔ abɔ wo a na ɔgyina ebi so. 

Bafan se ɔreyɛ oni, ɔnnim sɛ ne to na ɔresɛe no. 

(Hwɛ Boahen 2001:79) 

 

2.5.1.3 Nnyeso-bɛ 

 Saa ɛbɛ yi kuta afa mmienu. Ɔfrɛ ne nnyesoɔ. Ɛha no, yɛnya ɔyɛfoɔ ne atiefoɔ. Wɔde ɛfa a 

ɛdi kan no frɛ na wɔde ntoasoɔ no abɛyɛ nnyesoɔ (Agyekum 2011). Ɛyɛ ɛbɛ bi a nnipa taa 

de di fene. Ɔfa a ɛyɛ frɛ no taa dane obi din. Ɛsiane yei nti, sɛ obi pae ɔfa a ɛdi kan no a 

(ɔyɛfoɔ), na ɔfoforɔ ɔtiefoɔ no nso de ɔfa a ɛtɔ so mmienu a ɛyɛ nnyesoɔ no nso atoa so. 

Ne nhwɛsoɔ bi nie; 

   Ɔyɛfoɔ     Ɔtiefoɔ 

Sɛ ekuro ntuu wo a:    wose nwansena ne wo ka. 

Bɔdamni se:     efi yɛ aduro. 

(Hwɛ Agyekum 2011:39) 

 

2.5.1.4 Abɛbudeɛ 

Yɛka abɛbudeɛ a, na ɛyɛ nnoɔma bi a ɛntumi nkasa nanso ne ho nsɛnkyerɛnne no ma nnipa 

hunu deɛ ɛpɛ sɛ ɛka kyerɛ wɔn (Brobbey 2006). Brobbery kyerɛ mu sɛ berɛ biara yɛhunu 

nsɛm a saa nsɛnkyerɛnne yi pɛ sɛ ɛka no wɔ abɛbuo kwan so. Saa ara nso na Agyekum 

(2011) nso kyerɛ sɛ abɛbudeɛ yɛ abɛbuo mu nsɛnkyerɛnne. Ɔkyerɛ sɛ saa nsɛnkyerɛnne a 

ɛkasa yi mu dodoɔ no ara yɛ adwinneɛ ahodoɔ a yɛhunu no wɔ kyinniɛ, afena, 

akyeampoma, asɛsɛdwa ne nnoɔma ahodoɔ bi so. Saa ara na yɛtumi hunu bi wɔ kawa, 

abotire, mpaboa, ne ntoma ahodoɔ bi te sɛ kente, adinkra, ne ntoma pa mu, a ɛmu dodoɔ no 

ara din da awerɛkyekyesɛm ne nkuranhyɛ nsɛm adi. 

 

Yankah (1989), Brobbey (2006) ne Agyekum (2011) nyinaa yɛ adwene sɛ yɛhunu 

nsɛnkyerɛnne a ɛkasa yi wɔ nnoɔma ahodoɔ a atwa yɛn ho ahyia dodoɔ no ara mu. Yɛyi 

nea animdefoɔ yi to nkyɛn a yɛtumi hunu saa nsɛnkyerɛnne yi bi nso wɔ wuram, adidie mu 

ne nnipa anammɔntuo ne nneyɛeɛ ahodoɔ mu. Nnipa binom tumi de nnoɔma bi sensɛn wɔn 

apono, afasuo ne adan ano de bu bɛ. Ne nhwɛsoɔ bi nie; 

Mede me se abɔ adwe ama obi afa awe.  

Dua korɔ gye mframa a, ebu.  

 

Adwini Nsɛnkyerɛnneɛ bi te sɛ; 

Akyekyedeɛ, nwa ne etuo.  

Kosua a onipa nsa kura mu.  

(Hwɛ Yankah 1989:89) 

 

 

2.5.1.5 Ayan-So-Bɛ/ Abɛbuo a ɛnam tweneka so 

 Nketia (1963) kyerɛ mu sɛ, Ayan-so-bɛ yɛ twene-kasa a ɔkyerɛma ka no twene so de kasa 

wɔ abɛbuo mu. Ayan-So-Bɛ yi, wɔtaa hyehyɛ no anwonsɛm kwan so a wɔde goro 

Fɔntɔmfrɔm agorɔ bi a wɔfrɛ no Akantam. 

Nhwɛsoɔ: 

      Akyampɔn tenten. tenten tenten tenten. 

      Ɔkwan atware asuo, asuo atware ɔkwan, ɔpanin ne hwan? 

      (Hwɛ Nketia 1963:81) 

 

2.5.2 Berε ne beaeε a wͻbu εbε 

Finnegan (1984) kyerɛ sɛ, mmɛbuo wɔ nkyerɛaseɛ ne nteaseɛ ahodoɔ na ne nkyerɛaseɛ ne 

ne nteaseɛ no gyina berɛ ne beaeɛ pɔtee a saa onipa no de ɛbɛ no redi dwuma so. Yei kyerɛ 

sɛ, abɛbuo nteaseɛ gyina berɛ ne beaeɛ pɔtee a wɔde ɛbɛ no redi dwuma. Wei nti abɛbuo yɛ 

ahwehwɛ ne simpie ma kuro biara amammerɛ ne wɔn gyidie. Agyekum ne Finnegan ano 

kɔ bɛnkorɔ mu sɛ, mmɛbuo wɔ berɛ ne beaeɛ pɔtee a wɔbu na ɛnam so ma ɛbɔ kuro bi 

amammerɛ ne gyidie ho ban. Mehwɛ Agyekum nom adwenkyerɛ yi a, me ne wɔn bɛyɛ 

adwene sɛ obi de mmɛbuo di dwuma na sɛ wamfa abɛbuo anni dwuma wɔ berɛ a ɛsɛ fata 

mu a, na saafoɔ asesa abɛbuo no adwempɔ ne ne dwumadie. Yɛmfa saa dɛmdie abɛbuo yi 

nyɛ nhwɛsoɔ, Sɛ onifirani se ɔbɛto ɛboɔ abɔ wo a, na ɔgyina ebi so.  Saa ɛbɛ yi rekyerɛ 

ahodasoɔ wɔ Akanfoɔ amammerɛ mu ɛfiri sɛ, Akanfoɔ amammerɛ nsosɔ atɛnnidie, fɛwdie 

ne nyiyimu so nanso saa ɛbɛ yi bɛtumi asesa ɛwɔ nteaseɛ ne ne nkyerɛkyerɛmu sɛ onipa no 

ammu ɛbɛ no wɔ berɛ a ɛsɛ fata a. 

 

Akanfoɔ amammerɛ mu no obi a ɔtumi de mmɛbuo di dwuma wɔ berɛ a ɛsɛ na ɛfata no, 

wɔgye di sɛ saa nipa no wɔ nteteeɛ papa na ɔnim de nso. Yei nti berɛ ahodoɔ te sɛ asɛnnie 

mu ne berɛ a mpanin ahyia biara no, wɔmma no kwan ma ɔkyerɛ n‘adwene ma mpo 

wɔtumi yi no ma ɔkɔgyina mpanimfoɔ anaa abusua no anan mu wɔ baabiara. Wɔbu bɛ wɔ 

asεnnie mu, adwabͻ ase, awaregyeε mu, afotuo mu, ͻko berε mu, ayan mu, ne mpo daa daa 

asetena mu nkͻmmͻdie mu (Agyekum 2011:53). Akanfoɔ wɔ gyidie sɛ, sɛ obi bu bɛ berɛ 

pɔtee a ɛsɛ fata a, abɛbuo no boa tumi korɔkorɔ, dɛfɛdɛfɛ, twe adwene si asɛm so na ɛma 

nteaseɛ mapa. 

 

2.5.3 Nsεntitire a mmε da no adi 

Boahen 2001 de too dwa sε, Akanfoɔ mmɛ mu nsɛntitire no bi tumi yɛ; obuo ne nnidie, 

tumidie ne kεseyε, nkuranhyε, nkabom ne adwumaden, awareɛ ne afisɛm, akutia, 

awerɛhoɔ, anigyeɛ, awerɛkyekyerɛ, koroyɛ, afotusɛm ne ade. Saa mmεbuo a εfa dεmdie ne 

nyarewa ho nsεntitire yi bi na εdi soͻ yi; 

2.5.3.1 Obuo ne nnidie 

Akanfoͻ amammerε mu no, nneyεε baako a wͻgye to mu sε εfata Ɔkanni ne obuo ne 

nnidie nkanka sε mmͻfra de nnidie ne obuo bεma mpanimfoͻ. Akanfoɔ mmɛ ahodoɔ a 

wɔnam so de kyerε obuo ne nnidie binom ho na ɛdidi soɔ no; 

Nyε da a wobεto ͻboͻ atwa asuo Firao na mpafe bεsi wo. 

Sε wo hwoa so sεn koraa a, wontumi mfa ntoto εtwo ho. 

Ɛtwo bεtoo danta. 

(Hwɛ Boahen 2001:80) 

 

2.5.3.2 Tumidie ne kεseyε 

Akanfoͻ yε nnipakuo bi a wͻmfa wͻn mpanimfoͻ, adikuro ne nhemfo nni agorͻ. Wͻnam 

yie so kyerε wͻ wͻn kasa ne mmεbuo mu. Saa mmεbuo yi na wͻde anwonwono mmε yi bi 

afa dεmdie ne nyarewa ho. Akanfoͻ mmε a εkyerε tumidie ne kεseyε yi bi na εdi soͻ yi; 

Obi nsere Adusɛe akyakya gye sε Ɔsεe. 

Kokoram amfɛre sɛ ɔbɛtɔ me hwene so a, me nso memfɛre se mede  

 asaawa bɛtare so. 

(Hwɛ Boahen 2001:80) 

 

2.5.3.3 Adwumaden 

Akanfoɔ yɛ nnipakuo a, wɔn ani ku wɔn nwuma ahodoɔ te sɛ kɛntɛnnwono, nkukunwono, 

ahayɔ, afuomnwuma ne ade. Yei mu nti, wɔmpɛ sɛ obi biara bɛyɛ onihafoɔ. Wɔnam saa 

adwumaden su yi so anwonwono mmɛbuo afa saa asɛntitire yi ho. Akanfoɔ mmɛ ahodoɔ a 

wɔawono afa dɛmdie ne nyarewa ho a ɛda adwumaden su ahodoɔ yi bi na ɛdi soɔ yi; 

Wɔde berɛ na ɛpam akyakya atadeɛ. 

Sɛ wotete ahaban de yɛ kahyire a, wo tiri ase yɛ ekuro 

(Hwɛ Boahen 2001:81) 

2.5.3.4 Akutiabɔ/fɛwdie 

Akanfoɔ asetena mu no, wɔnim sɛ onipa asetena mu mpa mansotwe ne mente-me-ho ase 

da. Daa ne daa nyinaa mu no, wantwiwantwi ne basabasayɛ tumi ba anuanom, mmusuakuo 

ne adɔfonom ntam. Yei nti na wɔnam suahunu so anwono mmɛbuo ahodoɔ binom fa saa su 

yi ho na wɔde dɛmdie ne nyarewa ayɛ saa mmɛbuo yi ho mfonintwa. Saa mmɛbuo yi a 

ɛrekyerɛ akutiabɔ ne fɛwdie yi bi na ɛdidi soɔ yi; 

Sika na ɛma bafan nan.  

Hwɛ deɛ mpɔmpɔ rekyerɛ wɔ mɔtoam. 

(Hwɛ Boahen 2001:81) 

 

2.5.4 Ɛbɛ Botaeɛ ne ho Mfasoɔ 

McKenna (1974) kyerɛ sɛ, Abibiman nkuro ahodoɔ dodoɔ no ara mu no, wɔde mmɛbuo tu 

fo, kyerɛ kwan pa, korɔkorɔ afoforɔ na ɛyɛ kwan soronko a wɔfa so de tete wɔn mmɔfra. 

McKenna (1974) kɔ so kyerɛ sɛ, abɛbuo yɛ akwan ahodoɔ wɔfa so de bɔ ɔmanfoɔ kɔkɔ ma 

wɔtwe wɔn ho firi nneɛma bɔne ho wɔ abrabɔ mu. Boateng (1983:332), kyerɛ sɛ abɛbuo 

dwumadie baako pa ara ne sɛ, ɛboa tenetene mmɔfra sɛ wɔbɛnya suban pa na wɔabɔ ɔbra 

papa. Ɛkyerɛ sɛ, sɛ ɛyɛ nyansa kwan a wɔde tete mmɔfra a wɔnhunu sɛ wɔredi mmara 

ahodoɔ biara so. Boateng (1983:332) de bi foaa so sɛ, ɛbɛ ma kasa yɛ dɛ yɛ hwam na 

ɛkyerɛ anoteɛ ne nimdeɛ a onipa bi wɔ wɔ kasa no mu. Yei nti Akanfoɔ nni ho agorɔ nti 

obiara a ɔtaa de frafra ne kasa mu yie sɛdeɛ ɛfata no wɔde anidie ne obuo sononko ma no. 

Boateng (1983:331) san ka sɛ mmɛbuo na ɛhyɛ amammerɛ ne amanneɛ ne Abibiman 

gyidie mu kena nti obiara a wɔde abɛbuo biara bɛdi dwuma no a ɔbɛkyea ne nteaseɛ no abu 

Abibifoɔ animtia. Me ne McKenna (1974) ne Boateng (1983) nom adwene kɔ bɛnkorɔ mu 

wɔ mmɛbuo dwumadie a wɔde ato dwa yi ɛfiri sɛ, wɔhwɛɛ mmɛbuo dwumadie yi firii 

Abibifoɔ amammerɛ ne amanneɛ kwan so.  

 

Daniel et al. (1987:482) kyerɛ sɛ, mmɛbuo bebree no ara de nyansasɛm ne afotusɛm na ɛto 

dwa nanso ɛtɔ da a ɛtumi twa fa nkyɛn da fɛwdie ne ehuro su bi adi.  Schipper (1991) nso 

kyerɛ akwan ahodoɔ binom a ɔmanfoɔ fa so sesa mmɛbuo nkyerɛaseɛ ma ɛkɔwie bɔne a nti 

ɔne Daniel yɛ adwene. Ne nhwehwɛmu yi daa no adi sɛ, Abibiman ahodoɔ no ara Akanfoɔ 

hyɛ mu bi no wɔ mmɛbuo bi a ɛko tia anaa ɛka wɔn a wɔadi dɛm hyɛ te sɛ, hwento mmɔ 

ose a ɔgye di sɛ, ɛntwa yie na ɛnni sɛ anka ɛte saa. Me ne Daniel ano kɔ bɛnkorɔ mu wɔ 

abɛbuo dwumasono a ɛdi sɛ ɛtu fo no na mmom me ne Schipper adwenkyerɛ yi wɔ fa 

baabi no nyɛ adwene ɛfiri sɛ, wɔanhwɛ abɛbuo yi nkyerɛaseɛ amfiri Abibifoɔ aniwa mu 

kyerɛ sɛ saa abɛbuo yi nkyerɛaseɛ wɔ Akanfoɔ amammerɛ ne amanneɛ mu no da nso koraa 

firi sɛdeɛ wɔrekyerɛ sɛ ɛreko tia wɔn a wɔadi dɛm yi.  Saa abɛbuo yi wɔ nkitahodie mu 

nkyerɛaseɛ bɛyɛ sɛ, sɛ obi nni biribi a, ɔntumi mfa ma sɛdeɛ Akanfoɔ si hunu mmɛbuo 

mfasoɔ sene fɛwdie no. 

 

Brobbey (2006:22) kyerɛ sɛ Akanfoɔ mmɛ ho wɔ mfasoɔ bebree. Ɔkyerɛ mu sɛ, ɛbɛ yɛ 

adeɛ bi a ɛda Akanfoɔ nyansa ne wɔn nimdeɛ adi na bue nnipa adwene mu. Sɛdeɛ ɛbɛ su 

teɛ no, ɔkasafoɔ biara dwene kɔ akyiri ansa na wabu bɛ ama no asi asɛm so. Saa ara nso na 

atiefoɔ nso dwene kɔ akyiri ansa na wɔate aseɛ. Ɛbɛ bi te sɛ, bafan nsuro ahweaseɛ yɛ ɛbɛ a 

ɛkyere adwene nti ɛhia adwene a ɛmu dɔ na nteaseɛ no adi mu.  

Agyekum (2011:53) ka sɛ, Akanfoɔ bu bɛ wɔn asetena mu nneyɔeɛ nyinaa mu. Asɛm biara 

a obi bɛka no ɔtumi nya ɛbɛ bu de si asɛm no so. Wei kyerɛ sɛ, sɛ obi de ɛbɛ bi redi dwuma 

a, ɛsɛ ɔhwɛ sɛ ɛsi asɛm so na ɛsɛ fata berɛ no ne beaeɛ a ɔde saa abɛbuo no redi dwuma. Sɛ 

wanyɛ no saa, ɛkyerɛ sɛ saa ɛbɛ no nka asɛm biara nti mfasoɔ papa biara nni so. Gyekye 

(1995:8) nso toa so ka sɛ, sɛdeɛ Akanfoɔ de abɛbuo agyina tebea anaa biribi a aba so no da 

Akanfoɔ adwene a ɛmu dɔ adi. Wɔgyina wɔn amammerɛ so na wɔde saa mmɛbuo yi di 

dwuma wɔ nkitahodie mu.  Me ne Agyekum ne Gyekye nyinaa kɔ bɛnkorɔ mu sɛdeɛ wɔde 

mmɛbuo di dwuma wɔ berɛ a ɛsɛ fata mu. 

 

Omiunota & Ikpokodu (2012) da no adi sɛ anomsɛm kasadwini mu nyinaa no ɛbɛ da mu 

fua wɔ nkitahodie ne adesua a ɛfa amammerɛ, amanyɔsɛm ne abakɔsɛm ho. Agyekum 

(2010) ka sɛ Akanfoɔ tumi de ɛbɛ tu fo, twi obi anim, hyɛ nkuran ɛna wɔde tete mmɔfra. 

Ɛnneɛ na nsakraeɛ biara a obi bɛbɔ mmɔden sɛ ɔbɛyɛ wɔ Akanfoɔ mmɛ mu no, ɛsɛ sɛ ɔhwɛ 

sɛ botaeɛ sononko a ɛbata ɛbɛ ho no mfiri hɔ na mmom ɛbɛgyina hɔ pintinn. Akanfoɔ mmɛ 

ahodoɔ pii a ɛfa dɛmdie ne nyarewa ho no yɛ afotuo. Sɛ yɛhwɛ mmɛ binom tete sɛ, bafan 

nsuro ahweaseɛ, kaka bu ɔsono se a, ne nyinaa yɛ afotuo a ɛkyerɛ abrabɔ mu ɔhaw ahodoɔ 

ne ɔyaw a ɛhia sɛ obi ko nkoden. Me ne adikanfoɔ yi adwene kɔ bɛnkorɔ mu wɔ mmɛbuo 

yi dwumadie mu. 

 

Saa mfasoɔ yi nyinaa kyerɛ tumi kɛseɛ a ɛbɛ wɔ wɔ Akanfoɔ asetena mu so. Wɔn asetena 

no nyinaa gyina ɛbɛ yɛ Akan kasa mu nsuo, mframa ne aduane a sɛ ɛnni kasa no mu a na 

sintɔ aba mu. Ɛda nyansa ne adwene sononko a Onyankopɔn de adom Akanfoɔ na wɔnam 

so hwɛ sɛdeɛ nnoɔma a atwa wɔn ho ahyia no teɛ ne sɛdeɛ wɔkeka wɔn ho no adi. Ɛnam 

Akanfoɔ mmɛbuo so ma yɛhunu sɛ wɔn nso wɔ adwene sɛ aborɔfo ara pɛ. Ɛne sɛ, yɛnam 

mmɛ so tumi hunu Akanfoɔ gyidie wɔ abrabɔ mu ahiasɛm ahodoɔ bi te sɛ owuo, ohia, 

yadeɛ, ahonya ne deɛ ɛtete saa no ho. Ɛyɛ adesuadeɛ sononko a ɛkanyan mpanin ne 

mmɔfra nyinaa na ɛbɔ wɔn kɔkɔ wɔ wɔn anammɔntuo ahodoɔ ho. Sɛ obi reyɛ biribi a ɛnyɛ 

anaasɛ ɛyɛ na ɔkae ɛbɛ bi a ɛfa ho a, ɛma ɔno ara bɔ birim gyae wɔ ɛberɛ a obiara nkaa 

hwee nkyerɛɛ no. Saa ara nso na sɛ onipa no reyɛ biribi papa na ɔkae ɛbɛ bi a ɛfa ho a, 

ɔnya nkuranhyɛ toa deɛ ɔreyɛ no so. 

 

2.6 Dɛmdie 

Asɛmfua ―dɛmdie‖ no kyerɛ onii no ahokeka wɔ ne dwumadie mu sene sɛdeɛ yɛhwɛ 

asɛmfua no ankasa (Altman, 2001, kr. 107). Afei dɛmdie nkyerɛmu yɛ sɛdeɛ obi ntumi nyɛ 

deɛ ɛsɛ sɛ ɔtumi yɛ ɛnam nyarewa bi nti (WHO, 1980, kr. 29, ɛwɔ Barnes & Mercer, kr. 

13). Wɔkyerɛ mu sɛ, ɛyɛ sɛdeɛ ankorɛankorɛ bi ntumi nyɛ deɛ anka ɛwɔ sɛ ɔtumi yɛ na 

ɛma ɛko tia ne bɔbea sɛ onipa kann (WHO, 1980, kr. 28). WHO (1980) de too so sɛ 

dɛmdie ɛnte bokorɔ so a ɛkyerɛ sɛ wɔn a wɔnnii dɛm no ntumi mfa nhyehye wɔn ho sɛ, 

wɔbɛkɔ so awɔ saa tebea no mu ara. 

 

Hendricks (1995:43) mpo deɛ, ɔkyerɛɛ dɛmdie mu boroo sɛdeɛ ɔmanfoɔ nyinaa hunu sɛ 

ɛyɛ dɛmdie a daa daa wɔhwɛ nipadua no nkutoo no. Ɔsusuu sɛ, ɛnam sɛ ankorɛankorɛ bi 

tumi yɛ biribi foforɔ sene afoforɔ no, saafoɔ no bɛbu wɔn ho sɛ, wɔn deɛ wɔnnii dɛm. Ne 

saa nti, ɛnni kwan sɛ yɛhunu dɛmdie sɛ obi ntumi nyɛ adwuma anaa biribi te sɛ nyarewa. 

Sɛ ɛte saa deɛ a, anka dɛmdie bɛyɛ ankorɛankorɛ na mmom ɛnyɛ ɔman no nyinaa asodie. 

Dɛmdie mu haw ahodoɔ no nyɛ sɛ wɔn a wɔnnii dɛm no reyɛ nyiyimu atia wɔn a wɔadi 

dɛm na mmom wɔn a wɔwɔ saa tebea yi mu ankasa wɔ su bi a wɔda no adi a ɛbu wɔn 

abomfiaa (Gartner 1999). Gartner ɛwɔ Armstrong (1999:104-5) yɛɛ nhwehwɛmu faa 

Amereka -Abibifoɔ bi a wɔn aso asie mu. Na ne nhwehwɛmu no daa no adi sɛ, wɔn ankasa 

wɔwɔ saa tebea no mu hunu sɛ ɛyɛ tibɔne a ɛrekyerɛ sɛ wɔn tiri nyɛ nti wɔnni gyinabea a 

ɛsɛ fata wɔn te sɛ wɔn a wɔnni saa asosie yi bi. Yei kyerɛ sɛ, abɔfra a ɔwɔ saa tebea yi mu 

no bɛhunu ne ho sɛ ɔno deɛ ɔnsɛ mfata te sɛ wɔn a wɔnni saa tebea yi mu no.  

 

Ɛwɔ Ogechi ne Ruto (2002), nom nhwehwɛmu mu no, wɔ ano kɔɔ bɛnkorɔ mu sɛ, 

mmusuakuo bi te sɛ Abagusii ne Nandi a ɛwɔ Alataman mu no kyerɛ dɛmdie mu kɔ anim 

ma ɛboro sɛdeɛ yɛde ani hunu no. Wɔkyerɛ mu a, dɛmdie yi kɔ anim kɔpue onipa no 

atenka mu nyinaa. Wɔde ɔbaa a ne mfe mpadeɛ ho aka ama ne sisi akyea nso watumi awo 

mma ama ne kunu no yɛɛ mfatoho. Wɔkyerɛɛ sɛ, ɔmanfoɔ mmu no sɛ wadi dɛm te sɛ ɔbaa 

ahoɔfɛfoɔ warefoɔ a ɔyɛ ɔbonin.  

 

Barnes (2008:5) nso de foaa so sɛ, wɔn a wɔadi dɛm no mu bebree nso no ara ankasa tumi 

moamoa wɔn ho twetwe wɔn ho firi nnipa mu a, wɔn adwene nyinaa ne sɛ, wɔmpɛ sɛ 

ɔmanfoɔ bɛbu wɔn animtia.  

 

2.6.1 Dɛmdie ahodoɔ 

Opoku et al (2018) kyerɛ sɛ, mpɛn pii no wɔn a a wɔadi dɛm nkyekyɛmu no yɛ den ɛnam 

ɔkwan ahodoɔ a onii no fa so nya saa dɛm no nti. Wɔkyerɛ sɛ, dɛmdie no fa kɛseɛ no ara 

no, nipa dodoɔ no ara bɛfa no asase yi so a wamfa anwo wɔn. Geurts (2016) nso kyerɛ sɛ, 

nipa binom wowɔ nipadua mu dɛm te sɛ bafan, nsasini, akyakya, kwata ne ade ɛna adwene 

mu dɛmdie binom te sɛ dammɔ ɛne honam akwaa mu dɛmdie bi te sɛ anifira ne ɛmum. 

 

2.7 Nyarewa 

Altman (2001) kyerɛ sɛ nyarewa wɔ wiase mu ansa na dasani mpo reba a ɛrekyerɛ sɛ, 

nyarewa anyini sene onipa mpo. Ɛyɛ ɔhaw ahodoɔ a ɛha dasani biara wɔ asase yi so. Yei 

nti, aman ahodoɔ nyinaa repɛ saa ɔhaw yi pomasiberɛ. Nyarewa ho nhwehwɛmu da no adi 

sɛ, ɛyɛ adeɛ a animdefoɔ a wɔwɔ nyarewa ho nimdeɛ na ɛtumi kyerɛ. Altman (2001) 

kyerɛɛ nyarewa ase sɛ sɛ obi ho baabi ate kyema anaa ne nnipadua no baabi ho ate kyema. 

Ɔtoaa so kyerɛɛ mu sɛ, sɛ obi hunu sɛ ne nnipadua mu dodo no kakraa bi a, ɔno ankasa 

tumi hunu sɛ ɔyare. 

 

2.7.1 Nyarewa ahodoɔ 

Twumasi (1975), kyerɛ sɛ, deɛ ɛde yadeɛ bi ba wɔ Akanfoɔ amammerɛ mu na ɛma yɛhunu 

nyarewa ahodoɔ. Wei nti, ɔkyekyɛɛ nyarewa mu ahodoɔ nan. Ɛnonom na ɛdidi soɔ yi; 

Sunsum yareɛ: Yei yɛ nyarewa bi a Akanfoɔ gye di sɛ, ɛnam ahonhom, abosom, duabɔ 

anaa abayifoɔ so na ɛba. Saa nyarewa yi, Akanfoɔ gye di sɛ sɛ obi kasa tia saa ahonhom 

anaa obi fom obi foforɔ a na ɔtumi nya saa yadeɛ yi. Nyarewa bi te sɛ, gyepim ne 

ahonhono. 

 

Honam mu yadeɛ: Nyarewa bi so wɔ hɔ a Akanfoɔ gye di sɛ ɛno ankasa na ɛba nipadua no 

mu berɛ a saafoɔ no renyini. Wɔgye di sɛ, ɛtɔ da a, nipadua no baabi tumi te kyema na ɛma 

saa nyarewa yi ba. Nyarewa ahodoɔ bi te sɛ sisi yareɛ, kaka, sasaborɔ, ɛyam, atipae ne ade. 

Mogya mu yadeɛ: Yei nso Akanfoɔ kyerɛ sɛ, sɛ obi nya saa yadeɛ yi berɛ a efi aba ne 

mogya mu. Saa efi no na ɛbɔ toa wɔ nipadua no mu ma ɛpue wɔ honam no ani. Yadeɛ bi te 

sɛ mpɔmpɔ di saa nyarewa yi ho adanseɛ. 

 

Akanfoɔ wɔ gyidie sɛ nyarewa bi wɔ hɔ a ɛba nipadua no mu wɔ berɛ a obi afe ne dɔfo bi a 

ɔhunuu no akyɛre yie na ama saafoɔ no nipadua no aboto. Yei na Twumasi (1975) frɛ no 

kra yadeɛ no. ɔkyerɛ sɛ, ɛba saa, ɛyɛ a na saa nipa no kra no werɛ aho nti na ɛma ɔyare. 

Yadeɛ bi te sɛ nyaahono a ɛtaa gugu nipa ano ho no di saa yadeɛ yi ho adanseɛ. 

 

2.8 Dɛmdie Ne Nyarewa Farebae  

Akwan ahodoɔ bebree na Abibifoɔ a Akanfoɔ di mu ntintiman no kyerɛ akwan ahodoɔ a 

yareɛ anaa dɛmdie ka ɔdasani bi. Nyamiti (1984) de too dwa sɛ nnomee, duabɔ ne bayie 

tumi ma obi nya yareɛ. Nkurɔfoɔ bi wɔ gyidie sɛ, nnipa binom wowɔ anibɔne nam so tumi 

ma afoforɔ yareɛ anaa dɛmdie berɛ a wɔhu wɔn sɛ wɔyɛ wɔn atamfo anaasɛ wɔmmu wɔn 

nti wɔde saa yareɛ anaa dɛmdie yi retwe onii no aso. Afei, Akanfoɔ bebree no ara na 

wɔdwene sɛ nyarewa ahodoɔ bi wɔ hɔ a, aborɔfoduro anaa adokotafoɔ ntumi nsa ɛfiri sɛ, 

wɔgye di sɛ saa nyarewa ne dɛmdie no farebae yɛ sunsum ne ahonhom bi; saa nyarewa ne 

dɛmdie yi bi ne, krawa, bonini, ne sɛ ɔwɔ bɛka obi (Obinna 2012:137–139; Thorpe 

1993:25). Bio, wɔgye di sɛ deɛ ɛde dɛmdie ne nyarewa ba ne ahonhom bɔne ne sunsum fi a 

ɛwɔ wiase. Ɛmu binom nso gye di sɛ ɛyɛ asotwe a nananom de ma wɔn a wɔafom wɔn 

(Magesa 1997:175; Westerlund 2006:91-95). Nyamiti (1984), Magesa (1997) ne Obinna 

(2012) kɔ bɛnkorɔ mu wɔ dɛmdie ne nyarewa farebae mu. 

Yei na Raikes (1990) nso kyerɛɛ mu sɛ, ɔmanfoɔ bebree no ara suro bayie nkanka ne 

apemfoɔ sɛ wɔbɛtumi de nyarewa bi te sɛ asram di wɔn mma dɛm a ɛnam so tumi nya 

nsunsuansoɔ wɔ wɔn so. Ɔde too so sɛ, saa suro yi fa dodoɔ no ara firi wɔn a wɔnyaa 

nteteeɛ wɔ sukuu ahodoɔ. Ɛwɔ Ghana nkuro ahodoɔ binom nkanka Akanman mu no, obi 

tumi nya yareɛ wɔ berɛ a obi afrɛ asuo abɔ saa nipa no dua wɔ berɛ a onii no afom no 

nkanka ne asuo Antoa. Wɔgye di sɛ, yei ne akwanya wɔbɛnya de apɛ atɛn tenenee wɔ saa 

asuo no hɔ. Mpɛn pii no, adunsifoɔ ne akɔmfoɔ no bebree nso wɔ gyidie sɛ, sɛ obi bɛnya 

yareɛ anaa dɛmdie bi nso a, na onii no abu mmara bi a ɛyɛ akyiwadeɛ so (Gyekye 

1995:133).  

 

Abibifoɔ amammerɛ mu deɛ, akyiwadeɛ ne ntam ka wɔn som ne wɔn gyidie ho. Ɛyɛ 

nneɛma ahodoɔ anaa sɛdeɛ ɔmanfoɔ asetena bi te a, obi ntumi nkwati na ɔman mu no 

nyinaa kyiri (Isiramen 1998:186). Saa akyiwadeɛ yi wɔ hɔ ma ankorɛankorɛ biara sɛ 

wɔbɛdi so ama onipa asetena mu ne wɔn ho wɔn ho asetena ayɛ kama (Magesa 1997:76, 

148–149). Wɔwɔ nnuane ne nam ahodoɔ akyiwadeɛ bebree wɔ Akanman mu a sɛ Ɔkanni 

bi boapa bu so a, ɔbɛtumi anya yadeɛ bi nam so ama wadi dɛm. Deɛ ɛma saa akyiwadeɛ yi 

yɛ nwanwa koraa ne sɛ, sɛ obi hyɛ kokoam bu so koraa a, ɛso nsunsuansoɔ a ɛyɛ yareɛ 

anaa mpo owuo no ba saafoɔ no so. Yei na Magesa (1997:51) kyerɛ wei mu sɛ bɔne 

nsuma. Magesa (1997:51–53) kɔ so kyerɛ mu sɛ, sɛ onipa bi anna suban pa ne nneyɛɛ papa 

bi adi a, saa nneyɛɛ no nam so ma ɔnya akatua firi nananom nsamanfoɔ hɔ ma ɛdane 

sunsum ba onii no so ma ɔnya yareɛ. 

Saa na Devlieger (1999) de bi foaa so sɛ, obiara bɛtumi akɔ saa tebea yi mu na ɛyɛ tebea bi 

a ɛkyerɛ sɛ onipa no afom nananom. Ne saa nti, ɛwɔ sɛ yɛhwɛ dɛmdie ne nyarewa yi 

farebae na yɛhwɛ ɔkwan a yɛbɛfa so asi ano sene sɛ obi bɛtenetene wɔn nsa wɔ wɔn so 

(Albrecht 1999). 

 

Ogechi ne Ruto (2002), kyerɛ mu sɛ, sɛdeɛ wɔsi wɔ gyidie wɔ Onyankopɔn ne nananom 

mu no so sɛ biribiara wɔ wɔn ankasa tumi ne wɔn nyansa mu no so enti dɛmdie ne 

nyarewa farebae wɔ wɔn nsam. Sɛ obi gye ho akyinnyeɛ biara a na ɔne saa tumi kɛseɛ yi 

na ɛrepere. Wei nti sɛ dɛmdie anaa nyarewa bi ba onipa bi asetena mu a, wɔhunu sɛ ɛwɔ ne 

farebae. Ogechi ne Ruto tɔ kɔɔ so kyerɛɛ sɛ nyarewa no bi dɛmdie no bi farebae yɛ sɛ 

nananom de wɔn abufuhyeɛ reba onii no so nti sɛ onii no tumi yɛ ho anyankomade pata 

wɔn a, ɛtumi kɔ. Ogechi ne Ruto (2002) de wɔn nhwehwɛmu no baa awieeɛ no, wɔkyerɛ 

sɛ, deɛ ɛde nyarewa ba ma ɛkɔwie dɛmdie no fa kɛseɛ no ara yɛ duabɔ, bayie na afei ɔtan 

wɔ mmaa wɔwɔ akorafoɔ afa mu no.  Nyarewa ahodoɔ bebree wɔ hɔ mpo a, wɔnkyerɛ mu 

ɛnam sɛ wɔwɔ gyidie sɛ ɛno ankasa na ɛba anaa tumi kɛseɛ a ɛfiri abɔdeɛ ahyɛaseɛ no na 

ɛde ba. Yei yɛ atetesɛm a ɛkyerɛ sɛdeɛ obi tumi nya yareɛ no. Sɛdeɛ ankorɛankorɛ bi hunu 

yareɛ ne ayarefoɔ no gyina saafoɔ no nimdeɛ a ɔwɔ wɔ saa yareɛ no ho a ɛtumi yɛ gyidie 

ne ɔsom ahodoɔ a wɔwɔ mu no (Altman,2001, kr. 103-104). 

 

2.8.1 Kasa, dɛmdie ne Nyarewa twaka 

Kleinman (1991) kyerɛ sɛ, nyarewa ahodoɔ bebree tumi ma obi di dɛm ne saa nti, obi 

ntumi nkwati yareɛ mfiri dɛmdie ho. Sɛ yɛde ɔkwan a dɛmdie fa so ba no bɛhyɛ nyarewa 

no yɛ adeɛ a ne nkyerɛkyerɛmu no yɛna kakra. Nhwehwɛmu bebree na ɛkyerɛkyerɛ sɛ 

dɛmdie farebae fa kɛseɛ no bi gyina nyarewa ahodoɔ so nanso akwan ahodoɔ bebree wɔ hɔ 

a obi tumi di dɛm wɔ berɛ a onii no nyaa nyarewa ahodoɔ biara. Dɛmdie ntene nkɔsaa obi 

foforɔ te sɛdeɛ nyarewa ahodoɔ tumi yeyɛ no. Adesua a ɛfa sɛdeɛ kasa di dwuma wɔ sɛnea 

yɛhunu dɛmdie ne nyarewa dɔɔso. Sɛ obi pɛ sɛ ɔte dɛmdie ne nyarewa ase yie a ɛnneɛ ɛsɛ 

sɛ saafoɔ hunu sɛ, kasa di ntintiman wɔ mu yie pa ara (Amuka 1994: 9-11). Amuka kɔɔ so 

kyerɛɛ mu sɛ, ɛwɔ kasadwini ahodoɔ mu no nkanka ne anomsɛm kasadwini mu no, wɔde 

kasa na ɛkyerɛ a wɔde Greek anwonsɛm bi a wɔfrɛ no Homer ne Hesiod yɛɛ mfatoho. Na 

saa anwonsɛm yi rekyerɛ sɛdeɛ ɔmanfoɔ si hunu dɛmdie ne sɛdeɛ wɔsi twetwe wɔn ho firi 

wɔn a wɔadi dɛm ho. Ɔkɔɔ so hwɛɛ kasa a ɔnwomfoɔ no faa so de dii dwuma a na ɔhunu 

sɛ ɛtia wɔn a wɔadi no. 

 

Corker (1999), mpo deɛ, ɔkyerɛ sɛ, ―nnipa binom ankasa tumi de dɛmdie bɔ wɔn ho 

safohene ma afoforɔ nya kwan kasa tia wɔn. Mpɛn pii no, ɛyɛ a yɛn werɛ fi sɛ sɛdeɛ yɛde 

kasa di nkitaho no nso ka ho na ankorɛankorɛ binom gye di sɛ wɔn deɛ yɛayi wɔn ato 

nkyɛn. Nhwehwɛmu ada no adi sɛ dɛmdie ne nyarewa nkyerɛaseɛ no da nso firi amammerɛ 

ahodoɔ mu. Ne saa nti, ɔkwan ahodoɔ wɔda saa tebea yi adi wɔ mmɛbuo mu no da nso firi 

aman, kasahodoɔ ne mmusuakuo ahodoɔ mu (Bruhns et. al. 1995). Sɛ wɔde Abibiman 

nkuro ahodoɔ bi reyɛ mfatoho a, wɔhunu sɛ dɛmdie ne nyarewa no nyinaa yɛ adeɛ a ɛda 

adi wɔ nipadua no mu nti wɔnyi baako nya baako (Albrecht, 1999).  Yei nam so ma 

Abibiman nkuro binom mpo nni asɛmfua baako ma dɛmdie na mmom wɔhunu sɛ ɛne 

nyarewa yɛ pɛ. Sɛ mpo sɛ ɛwɔ hɔ a ɛwɔ ɔkwan a, ankorɛankorɛ biara fa so hunu saa tebea 

no wɔ wɔn kasadwini dwumadie ahodoɔ mu (Ogechi and Ruto, 2002). 

2.8.2 Sɛdeɛ Akanfoɔ hunu wɔn a wɔadi dɛm ne ayarefoɔ 

Nhwehwɛmu bebree na ɛredi adanseɛ sɛ dɛmdie ne nyarewa wɔ aman ahodoɔ a ɛwɔ wiase 

afanan mu nyinaa. Yei nti, P‘bitek (1986) de too so sɛ, wɔn a wɔbɛtumi akyerɛ dɛmdie ne 

nyarewa mmɛbuo mu pa ara yie ne wɔn a wɔnim saa amammerɛ ne amanneɛ no yie. 

 

Barnes (2008), Armstrong (1999) ne Masagazi (1999) nom nyinaa ano kɔ bɛnkorɔ mu sɛ, 

dɛmdie ne nyarewa yɛ adeɛ a ɛwɔ hɔ firi tete. Armstrong (1999:1) deɛ ɔkyerɛ sɛ wɔn a 

wɔadi dɛm ho asɛnka yɛ kana ɛnam sɛ, ɛhia atenetene, kasapa ne kasahwam sɛdeɛ obi 

nkasa ntia saafoɔ yi. Ɔkyerɛ sɛ sɛdeɛ dɛmdie ne nyarewa wɔ wiase mu afanan nyinaa mu 

no nti, ɛnni kwan sɛ anka yɛnya nnipa binom a wɔtiatia saafoɔ yi anim koraa nanso ɛnte 

saa. Amstrong kɔ so kyerɛ sɛ, Akanfoɔ hunu sɛ, sɛ obi de obi yareɛ anaa dɛmdie sere no a, 

saafoɔ no tumi nya saa yareɛ no ara bi anaa saa dɛmdie korɔ no ara tumi ba deɛ ɔseree saa 

nipa korɔ no. Me ne Amstrong nom ano kɔ bɛnkorɔ mu sɛ, dɛmdie ne nyarewa wɔ wiase 

dadaada a, ɛtumi to obiara ne saa nti Akanfoɔ hunu sɛ wɔmfa obi yareɛ nsere no ana anni 

ne ho fɛw. 

 

2.8.3 Ɔhaw ahodoɔ a wɔn a wɔadi dɛm ne ayarefoɔ fa mu 

Amenyedzi (2016) kyerɛ mu sɛ, Abibifoɔ ne Akanfoɔ amammerɛ ne amanneɛ ahodoɔ 

bebree ko tia wɔn a wɔadi dɛm ne wɔn a wɔanya nyarewa wɔ Ghana a mpo anyamesom 

kuo ahodoɔ binom mpo te sɛ Kristosom de wɔn ho agye mu. Saa suban yi ne nneyɛɛ 

ahodoɔ yi ma dɛmdie ne nyarewa yi akɔyɛ adebɔne bi a ɛyɛ nomee anaa duabɔ a sɛ obi pɛ 

sɛ ɔde ne ho a gye sɛ ɔwɔ gyidie soronko bi wɔ saa ɔsom no mu ansa na wanya ahotɔ. Sɛ 

saafoɔ yi anya ayaresa nso a, ɔmanfoɔ kɔ so tweetwee wɔn san twetwe wɔn ho firi wɔn 

nkyɛn te sɛ atantandeɛ bi. Wɔtumi de wɔn a wɔadi dɛm yi fa aniɛyadeɛ bebree mu sɛ 

wɔresa wɔn yareɛ. Sɛ wɔyɛ na sɛ anyɛ yie nso a, wɔdi wɔn ho fɛw, dwoodwoo wɔn, sere 

wɔn na mpo wɔdi wɔn atɛm (Anwar, 2017). Agbenyega, (2003) nso kyerɛ sɛ amammerɛ ne 

amanneɛ ahodoɔ bebree ma dɛmdie kɔyɛ sɛ abayisɛm, anyammrasɛm ne anyankomade.  

 

Geurts ne Komabu-Pomeyie, (2016) nso kyerɛɛ mu sɛ amammerɛ ne amanneɛ ahodoɔ 

binom ma wɔn a wɔadi dɛm fa aniɛyɛadeɛ ne atantandeɛ mu a ɛmma obuo mpo wɔnnya bi. 

Opoku et al. (2017) kyerɛ sɛ, wɔn a wɔadi dɛm no mu bebree no ara nso nnya mmoa mfiri 

wɔn ankasa abusuafoɔ hɔ. Wɔn a wɔtumi boa kakra ne wɔn ankasa awofoɔ. Yei ma wɔn 

ankasa na wɔpere pɛ deɛ wɔbɛdi sɛ ɛkɔba sɛ wɔn awofoɔ yɛ ahiafoɔ a. Yei ma wɔde wɔn 

haw kɔto ɔmanfoɔ so.  

 

Sɛ yɛhwɛ deɛ adikanfoɔ yi aka afa dɛmdie ne nyarewa ho a, ɛda adi pefee sɛ, aman ahodoɔ 

no ara wɔ wɔn akwan a wɔfa so de kyekyɛ nnipakuo mu. Wɔn a wɔnnii dɛm a wɔhu wɔn 

ho sɛ wɔn na wɔyɛ papa ne wɔn a wɔadi dɛm a ɔmanfoɔ di wɔn ho fɛw. Ohia a dodoͻ a 

adokoro ͻmanfoͻ a wͻwͻ saa tebea yi mu wͻ Ghana ma nnipa dodoͻ no ara wͻwͻ saa 

tebea yi mu no adwumasεm ho yε den, afei nyiyimu ahodoͻ wͻ wͻn ankasa abusua ne 

mmͻntene so ama wͻn a wͻwͻ dεmdie tebea yi mu no fa kεseε no ara adane adesrεsrεfoͻ 

(Grech, 2011; Naami, 2010, Kassah, 2008;). 

 

Seesei a meredi dwuma yi, wɔn a wɔadi dɛm bebree na ɛwɔ mmɔntene so adane 

adesrɛsrɛfoɔ a wɔde ayɛ wɔn daa daa adwuma (Sayibu, 2013). Sɛ yɛhwɛ mu yie pa ara 

yɛwɔ nkurɔfoɔ bebree a wɔnii dɛm a wɔn adwuma a wɔyɛ ara ne adesrɛ yi a ɛmu fa binom 

mpo yeyɛ ahɔhoɔ a wɔfiri nkurɔfoɔ nkuro so (Kassah, 2008). Yei redi adanseɛ pefee sɛ 

wɔn a wɔadi dɛm yi mu fa kɛseɛ no ara na wɔaka akyi wɔ nneɛma a ɛbɛboa wɔn daa daa 

asetena mu mpontuo (McClain-Nhlapo, 2007; Mitra et al., 2013). Ɛnam so ama afei 

dɛmdie no bi te sɛ anifira mpo deɛ, wɔate ekuo wɔ ɔman yi mu a wɔfrɛ no potɔ kasa mu sɛ 

―The Ghana Blind Union‖ (Opoku et al., 2018).  Nhwehwɛmu ada no adi sɛ mpo wɔn a 

wɔakwadare na wɔwɔ nimdeɛ ne suahunu fa dɛmdie ho no mpo yɛ kakraa bi wɔ ɔman yi 

sukuu ahodoɔ mu (Opoku et al., 2017). Mpo wɔ afe 2013 mu no na wɔn a wɔwɔ nimdeɛ fa 

mum ne kasa nkitahodie mu no yɛ du pɛ wɔ ɔman Ghana nyinaa (Crowley et al., 2013). 

Ɛwom sɛ wɔn a wɔadi dɛm yi binom tumi nya mmoa ahodoɔ firi wɔn abusuafoɔ, kakraa bi 

na wɔnya mmoa firi aban nkyɛn. Saa ohia puduo yi ma mpɛn pii wɔn a wɔadi dɛm yi mu fa 

kɛseɛ no ara ntumi nnya kwan nkɔ sukuu. Adesrɛsrɛ na ɛwie aseɛ no, ɛbɛyɛ wɔn adwuma 

ɛwom sɛ nnipa bebree ka sɛ saa nneyɛɛ yi nyɛ adepa (Opoku et al., 2017). 

 

2.8.4 Ɔkwan Akanfoͻ fa so da mmεbuo ɛfa dεmdie ne nyarewa ho adi wɔ wɔn 

amammerɛ kwan so 

Monye (1996) ka sɛ Boadi (1972) kyerɛkyerɛ mu sɛ, Aborɔfo adwene a wɔwɔ sɛ ɛbɛ 

dwumadie ara ne sɛ ɛyɛ adekoradeɛ ma nyansa na ɛkyerɛ mmɔfra ne mmabunu nko ara 

adeɛ no ɔne wɔn nyɛ adwene. Ɔkyerɛ sɛ, adesua a ɛde ma no akyi no, ɛsane kuta 

anwonsɛm su na ɛtwetwe adwene nso kɔ nnoɔma a ɛyɛ fɛ so. Wei kyerɛ dwuma a wɔde 

mmɛ di wɔ Akanfoɔ asetena mu. Mpɛn pii no wɔn a wɔwɔ nimdeɛ wɔ mmɛ ho tumi kasa 

ma ɛtɔ atiefoɔ asom yie ma wɔnya deɛ wɔrehwehwɛ. Ɛwɔ Akanfoɔ amammerɛ mu ne wɔn 

abakɔsɛm mu no, wɔwɔ sɛdeɛ wɔsi hunu mmɛbuo ho mfasoɔ wɔ wɔn daa daa nkitahodie 

ne abrabɔ mu suahunu mu. 

Lord (1960) ne Yankah (1986, 1989) apɛsɛmpɛnsɛm sɛdeɛ obi de mmɛbuo redi dwuma a, 

ɔwɔ akwanya sɛ ɔbɛka no sɛdeɛ ɛbɛma nkitahodie no akɔ so. 

 

Grice (1975) nso kyerε n‘adwene wↄ ↄpↄ a εda adi wↄ nkↄmmↄtwetwe mu, na ↄkyerεɛ mu 

sε, nkↄmmↄ biara yε nkabɔmu dwumadie wↄ nnipa ahodoↄ a wↄretwetwe nkɔmmɔ no na 

nnipa no hwehwε sε obiara bεdi wↄn nyinaa botaeε so a εyε nkabɔmu botaeε no. toaa so 

sɛ, nkabom botaeε no hwehwε sε, wↄ nkↄmmↄ mu no, akasafoↄ de wↄn kyεfa bεto dwa 

berε a ɛhia, na εsε fata wↄ beaeε a εda adi wↄ deε yεgye to mu, anaa kwan anaa sεdeε kasa 

no si teε.   

 

Yei kyerε sε, wↄ nkitahodie biara mu a abɛbuo ka ho no, εnni kwan sε wↄn a wↄahyiam no 

nkitaho no kɔ tia obi na ama botaeɛ a wɔde saa nkitahodie no reto dwa no aba mu. Akanfoɔ 

ne Abibiman nkaeɛ no de mmɛbuo siesie ntawantawa, wɔde yi atɛn, wɔde bɔ aba so, wɔde 

tu fo, wɔde ka obi anim na wɔde korɔkorɔ wɔ afotusɛm mu (Seitel 1977). Saa mmɛbuo 

dwumadie yi na ɛma Akanfoɔ de dɛmdie ne nyarewa ayɛ nnyinahɔma ne mfoniyɛ ama saa 

mmɛbuo dwumadie yi ama sɛ ɛretɔ dwa a, ankɔsɛe na mmom akɔsiesie nnipa no ntam. 

 

Yankah (1991) ne Obeng (1994) kyerɛ sɛ, ɛwɔ Akanfoɔ mmɛbuo mu no, deɛ ɔde abɛbuo 

no redi dwuma hwɛ hunu sɛ kasabɛbuo no nkɔ tia obiara ma wɔde nsɛmfua bi a ɛkyerɛ 

anidie, obuo ne onuadɔ tumi di kan sɛdeɛ abɛbuo no mfa mpaapaemu mma wɔ nkitahodie 

no no mu. Deɛ ɔde abɛbuo yi redi dwuma nkanka wɔ berɛ a ɔmpɛ sɛ ɔbɛfom no de anidie 

kasa bi te sɛ “sɛbe” anaa ―sɛbe ɛsɔn”, ―sɛbe anyaado‖, ―sɛbe sɛbe mprɛ aduasa,‖ ―sɛbe 

ɛburu” ne sɛbe tafrakyɛ na ɛhyɛ saa abɛbuo no ase. Deɛ ɔde abɛbuo no reto dwa ka sɛ; 

“Mpanin se: sɛbe ɛmum so daeɛ a, ɛhyɛ ne tirim.” Saa asɛmfua sɛbe yi rekyerɛ sɛdeɛ 

Akanfoɔ amammerɛ ne amanneɛ mu no, wɔsi hunu dɛmdie na wɔmfa ntweetwee saafoɔ 

wɔ wɔn mmɛbuo mu. Akanfoɔ hunu sɛ, onipa a ɔde saa abɛbuo yi ato dwa no apɔ na ɔnim 

kasa. 

 

Mmɛ dwumadie mu no, wɔbra nsɛm a ɛwɔ mu no ani sɔne so sɛdeɛ nsɛnyea ne nsɛm 

ahodoɔ a ɛmfata nyinaa bɛfiri mu na ɛde deɛ ɛsɛ fata Akanfoɔ amammerɛ ne amanneɛ no 

ato dwa (Gombe 1995: 162). Ɔtoa so kyerɛɛ mu sɛ, saa mmɛbuo yi bebree no ara no, deɛ 

ɔde ɛbɛ no redi dwuma no bra nsɛm no ani wɔ nkitahodie no mu na amfa animtiabuo ne 

mpaapaemu biara amma. Akanfoɔ amammerɛ ne amanneɛ nsosɔ nsɛmfo, atɛnnie ne 

animtiabuo so. Yei nti saa nhwehwɛmu yi hwɛ mmɛbuo binom a ɛfa dɛmdie ne nyarewa 

ho a ɛda Akanfoɔ suban pa a ɛyɛ obuo ne nnidie adi. 

 

2.9 Dwumadie yi adwenemusɛm 

Nhwehwεmu yi de tiͻri a wͻfrε no ‗Conceptual metaphor’ Lakoff ne Johnson (1980) 

adwenemusɛm na ɛdii dwuma yi. Saa tiͻri yi kyerɛ sɛ, ansa na obi bɛte biribi ase no, na 

ɛgyina adwene a saa nipa no wͻ fa adefoforͻ bi ho. 

Kovecses (2002) kyerɛ C.M.T dwumadie ase sɛ, worete osuahunu bi ase nyɛ adeɛ a yɛde 

yɛn ani hunu na mmom ɛgyina adefoforͻ bi nteaseɛ so. Deɛ Kovecses rekyerɛ ne sɛ, 

adwene a ɛfa biribi ho no, yɛde toto foforͻ ho, nsɛm a ɛgyina ma biribi foforͻ ho. Ɔkyerɛ 

sɛ adwene a yɛwͻ a yɛde gyina so te biribi ase no yɛfrɛ no ―source domain‖, ɛna adwene a 

yɛfa so de te aseɛ no yɛ ―target domain‖.  

Lakoff ne Johnson (1980) kyerɛ sɛ, ―Mɛtafɔ no ne nteaseɛ ne suahunu a yɛnya firi biribi 

mu a εgyina ade foforɔ so. Wɔkyerɛ sɛ, adesua a ɛyɛ mɛtafɔ hia wɔ nteaseɛ a yɛde ma 

nneɛma ahodoɔ a ɛkɔ so wɔ wiase yi mu. Wɔtoa so kyerɛ sɛ, nhyehyɛeɛ kuta mɛtafɔ su 

dada. Ɛno ne sɛ, ɛwɔ mɛtafɔ ne anto-mɛtafɔ adwensu. Nhyehyεeɛ a ɛnyɛ mɛtafɔ ne deɛ 

yɛnya no wɔ suahunu mu no, na ɛno ara kura ne nkyerɛmu dada. Ɛno nti, mɛtafɔ adwenesu 

ne deɛ yɛte aseɛ na ɛwɔ nhyehyɛeɛ a ɛnnyina ɛno ara ne nteaseɛ so, mmom ɛgyina 

adwenesu bi so.     

          

Gentler ne Bowdle (2006) kyerɛ sɛ nnyinahͻma yɛ asɛnka a ɛkyerɛ adeɛ baako a ɛgyina hͻ 

ma foforͻ, saa nneɛma mmienu yi nni twaka biara. Na ɛkyerɛ sɛ adwene a yɛwͻ fa biribi 

ho no, yɛtumi de ne fa baabi anaasɛ adwenemu no nyinaa gyina hͻ ma biribi foforͻ. Yei 

kyerɛ sɛ kasa mu ne amammerɛ bi nteaseɛ no gyina adwene a wͻwͻ fa adefoforͻ bi ho. 

Jand, (2010) de bi foa so sɛ, mɛtafɔ ne sɛ yɛrekyerɛ abɔseɛ adwensu mu akɔ adwensu a 

yɛpɛ sɛ yɛka ho asɛm no ho. Ɛno ne sɛ berɛ biara a ɔkasafoɔ de adwensu bi a ɛwɔ hɔ dada 

na ɔpɛ sɛ ɔde yɛ ade foforɔ no, ɛna mɛtafɔ di dwuma. 

 

Geeraets (2010) kyerɛɛ mu sɛ, mɛtafɔ wɔ-ngyinasoɔ titire mmiɛnsa. Deɛ ɛdi kan, mɛtafɔ yɛ 

adwene mu nhyehyεeɛ, ɛfiri sɛ mɛtafɔ nngyina nsɛmfua no nko ara so, mmom ɛyɛ adwene 

mu nhyehyɛeɛ a ɛmu dɔ yie a ɛtenetene kwan a yɛfa so dwene (ɛnyɛ kwan a yɛfa so kasa). 

Mɛtafɔ nteaseɛ tra sɛ yɛde nsɛmfua no redi dwuma ara kɛkɛ. Ɛda adi wɔ yɛn adwene mu. 

Sɛ wobɛte metafɔ ase a, na ɛhia adwene mu nhyehyɛeɛ a ɛfa kasa no ho a wɔn a wɔka kasa 

no wɔ. Mɛtafɔ de nsɛmfua ankorɛankorɛ no kɔ adwendwene mu na aboa ama yɛahunu 

nteaseɛ korɔ a nsɛmfua no pɛ sɛ ɛda no adi a ɛkyerɛ adwene mu mfonintwa a ɛfa nsɛmfua 

ho. 

 

Mɛtafɔ tiɔri no nnyinasoɔ a ɛtɔ so mmienu ne sɛ ɛyɛ adwenemu ntotoho a ɛfa adeɛ mmienu 

ho. Ɛgyina saa nnyinasoɔ yi so na yɛnya nteaseɛ foforɔ. Mɛtafɔ twa adwene mu mfonin a 

ɛwɔ kasafua bi ne nteaseɛ foforɔ ho a ne nnyinasoɔ ne nsɛmfua n‘abɔseɛ nteaseɛ no. Wei 

na ɛhwɛ nkitahodie anaa twaka a ɛda akuo mmienu no ntam no. Richards (1936) daa no 

adi sɛ abɔseɛ kasa no ne teaseɛnam a ɛde mɛtafɔ no nam. Nteaseɛ foforɔ no ne nneɛma a 

yɛde rekɔ no no nkitahodie no ne kwan no a teaseɛnam no nam so. Deɛ ɔde wei kyerɛ ara 

ne sɛ abɔseɛ kasa ne nteaseɛ ne nteaseɛ foforɔ no nyinaa no hia pa ara wɔ mɛtafɔ ne 

nteaseɛ mu. 

 

''Conceptual metaphor'' tiɔri nnyinasoɔ a ɛtwa toɔ ne sɛ mɛtafɔ gyina suahunu so: nnipa 

suahunu tumi danedane kasa anaa tumi nya nsunsuansoɔ wɔ kasa so. Saa nnyinasoɔ yi ne 

adwene mu nhyehyɛeɛ lengwestekese wɔ twaka. Geeraerts (2010) hu sɛ, yɛnnte nsɛm bi 

ase ɛsiane nsɛmfua bi nti, mmom yɛtumi nso gyina su bi so de nteaseɛ foforɔ ba.  

Evans et al. (2007) nso maa yɛtee aseɛ sɛ, yɛtumi kasa fa deɛ yɛhunu ne deɛ yɛte nko ara 

ho, na deɛ yɛhunu ne yɛte no na ɛbɔ mu ma yɛn suahunu. Wei kyerɛ sɛ nnipadua no wɔ 

suahunu ahodoɔ pii a ɛma obiara nya adwene foforɔ bi fa wiase yi ho. 

 

Nhwehwɛmu yi gyinaa ''conceptual metaphor'' tiɔri yi ne fa a ɛtɔ so mmienu no so de piaa 

dwumadie yi ne mpɛnsɛmpɛnsɛmu akyire, ɛfiri sɛ ɛbɛboa ma yɛahunu nteaseɛ pɔtee a 

dɛmdie ne nyarewa ho mmɛ a Akanfoɔ de di dwuma no ada no adi. Mehunuu sɛ Akanfoɔ 

mmɛ a ɛfa dɛmdie ne nyarewa ho no mu dɔ a, ɛhia nnweneho ansa na woate ase. Wei kyerɛ 

sɛ, ɛnyɛ ɛbɛ no a wobu no ara ne nteaseɛ a ɔde to dwa, ɛwɔ nteaseɛ foforɔ a gye sɛ 

woadwene yie ansa na otiefoɔ no ate aseɛ. 

 

2.9.1 Dwumadie yi adwenemusɛm nnyinasoɔ 

Nhwehwɛmu adwuma yi gyinaa Lakoff ne Johnson (1980) (CMT) dwuma bi a wɔadi afa 

kasa nhyehyɛeɛ ho so. Lakoff ne Johnson dwumadie yi hwɛ sɛ, sɛ obi bue n‘ano rekasa a, 

ɔtumi da adwene bi anaa nimdeɛ bi adi, ma yɛtumi de kɔ beaɛ foforɔ bi ma saa adwene no 

da ne ho adi. Yɛhwɛ deɛ ɛde saa asɛm no baeɛ a, na yɛatwe akɔ tebea foforɔ mu ma ɛde 

nteaseɛ aba wɔ saa tebea no mu. 

 

Afei nso no, ɛsɛ sɛ yɛhwɛ ɔkasafoɔ no botaeɛ; deɛ ɔde asɛm no reyɛ anaasɛ ɔde rekɔsie, sɛn 

na ɔkasafoɔ no reka asɛm no a ɔyɛ ne ho, sɛ obi bu bɛ a ɛfa dɛmdie ne nyarewa ho a 

yɛbɛtumi atwe adwene ne nteaseɛ afiri dɛmdie no ne nyarewa no tebea anaa nneyɛɛ na 

yɛagyina Lakoff ne Johnson CMT dwuma no so atwe saa nteaseɛ no de akɔ nipa daa daa 

asetena mu. 

 

Ɛsɛ sɛ yɛhwɛ sɛ asɛm pɔtee a onipa no reka no, wɔ Akanman mu no yɛtumi de saa asɛm 

pɔtee no to dwa watraa saa ara a yɛmfura ho ntoma biara? Afei, ɛbɛsan ahia pa ara sɛ 

yɛbɛhwɛ sɛ asɛm a onipa no reka no yɛ Akan kasadwini nkorabata no bi. Sɛ ebia ɛbɛ, 

apaeɛ, ayan, nsuiɛ ne ade. 

Muabɔ mu no, Lakoff ne Johnson (1980) nwoma yi fa ntotohosɛm a ɛsɛ na ɛwɔ kasa mu a 

kasadwumfoɔ de di ne dwuma ɛfata sɛ yɛde asɛm pɔtee bi di dwuma anaa to dwa ho. Sɛ 

obi de nsɛm bi to dwa sɛ nkitahodie mu no, ɛsɛ sɛ onipa a ɔrekasa no, hunu sɛdeɛ wɔn kasa 

ne amammerɛ si teɛ na ɔhunu sɛdeɛ ɔde emu nsɛm no bi di dwuma fa. Yɛbɛka sɛ obi ano 

ate wɔ kasa bi mu pa ara yie no, ɛsɛ sɛ saa onipa no yɛ obi a ɔwɔ nimdeɛ pa ara wɔ berɛ ne 

beaeɛ a ɛsɛ na ɛfata sɛ ɔtumi de nsεm bi to dwa. 

 

Saa nhwehwɛmu adwuma yi ne nwoma nkaeɛ bi mu no, wobɛhunu sɛ amanɔne ne 

Abibiman mu animdefoɔ pii no ara de Lakoff ne Johnson (CMT) kasa ho nhyehyɛeɛ ne 

nnyinasoɔ yi adi dwuma pa ara afa mmɛ ahodoɔ pii ho. 

 

2.9.2 Sɛdeɛ mede nnyinasoɔ no dii dwuma no 

Deɛ Yankah (1989) mu no ɛdaa adi sɛ mmɛbuo dwumadie mu no, yɛwɔ berɛ ne beaeɛ a 

yɛbu bɛ na ɔkyerɛɛ mu sɛ, obi mmu bɛ kwa na mmom yɛgyina berɛ ne beaeɛ pɔtee so na 

bu bɛ. Ɛhia pa ara sɛ onipa no bɛhwɛ berɛ ne beaeɛ ne asɛm a ɔkasafoɔ no bu ɛbɛ no wie a, 

asɛm a ɔka de toa ɛbɛ no so nso ho hia sɛ wɔhwɛ.  Sɛ yɛhwɛ dɛmdie ne nyarewa ho 

mmɛbuo yi a, ɛsɛ sɛ yɛhwɛ ɔkasafoɔ no nimdeɛ wɔ amammerɛ ne amanneɛ ho na aboa 

akyerɛkyerɛ ɛbɛ no mu yie wɔ nkitahodie no mu. Sɛdeɛ maka no dada afa dɛmdie ne 

nyarewa mmɛ dwumadie ho yi, mede Lakoff ne Johnson (1980) ''conceptual metaphor'' 

(CMT) tiɔri no na ɛbɛboa ama mahwɛ sɛdeɛ Akanfoɔ da mmɛbuo a ɛfa dɛmdie ne nyarewa 

ho adi wɔ wɔn amammerɛ ne amanneɛ kwan so. Afei mɛgyina tiɔri yi so ahwehwɛ nsεntire 

ahodoͻ bi a εwͻ dεmdie ne nyarewa mmεbuo mu na mahwehwε berε ne beaeε a Akanfoͻ 

de mmεbuo a εfa dεmdie ne nyarewa yi ho di dwuma. 

Adikanfoͻ ahodoͻ bi te sɛ Graddy (1997), Kovecses (2002), ne wͻn a aka no akyerɛkyerɛ 

wͻn adwene afa ho deɛ, nanso mehunu no yie sɛ wͻn nyinaa ano kͻ bɛnkorͻ mu sɛ, adeɛ 

biara a onipa yɛ no gyina osuahunu ne adwene a ͻwͻ fa biribi ho na ͻde saa adeɛ no gyina 

hͻ ma no wͻ n‘adwene mu na aboa no ama no ate aseɛ yie. Ɛno na wͻnyinaa ama yɛhunu 

sɛ ɛsɛ sɛ yɛnya ‗source domain’ a ɛyɛ adwene no a wode regyina hͻ ma aboa biribi 

nteaseɛ. Afei, wͻkaa ‗target domain’ nso a, ɛyɛ asɛm a wode biribi bɛgyina hͻ ama no 

sɛdeɛ ɛbɛboa ama nteaseɛ aba mu. Sɛ obi bu bɛ a fa dɛmdie ne nyarewa ho a, yɛbɛhwɛ 

sɛdeɛ, dɛmdie ne nyarewa no su bɛtumi ada adi wɔ nnipa asetena mu. 

 

Me nso mede saa nimdeɛ korɔ yi ara bɛdi dwuma afa ɔkwan a nnipa fa so de Akan mmɛ di 

dwuma wɔ wɔn nkitahodie ahodoɔ no mu. Sɛ wohwɛ aseɛ ha a, wobɛhunu kwan a mede 

Lakoff ne Johnson (1980) CMT tiɔri yi dii dwuma faeɛ. 

 

i. Berɛ ne Beaeɛ 

Saa susudua yi hwɛ sɛ ɛhene ne beaɛ bɛn na asɛm bi kɔɔ soɔ. Akanfoɔ amammerɛ anaa 

amanneɛ bɛn anaasɛ deɛn pɔtee na na ɛrekɔ so ansa na ɛreka ɔkasafoɔ no adwene sɛ ɔnkɔfa 

ɛbɛ pɔtee bi nto dwa ɛfiri sɛ, Obi nsɔre mmu bɛ kwa. Beaeɛ bi a ɔkasafoɔ no gyina ma ɔtaa 

de fa abɛbuo kwan so de biri n‘asɛm no ani wɔ berɛ a ɔnka no watraa saa ara na ɛnkɔfa 

animguaseɛ biara mmerɛ ɔkasafoɔ no. 

 

ii. Ɔkasafoɔ ne Atiefoɔ 

Susudua wei nso yɛ nnipa a wɔatwa ahyia beaeɛ hɔ. Ɛtumi yɛ ɔkasafoɔ no anaasɛ onipa 

foforɔ a ɔrebu ɛbɛ no de akyerɛ ɔkasafoɔ no. Sɛ nnipakuo bi hyia wɔ baabi te sɛ; ahemfie, 

adwabɔ ase, asɛnnibea ne ade, na sɛ badwafoɔ no mu baako bu ɛbɛ bi wɔ ne nkasaeɛ mu a, 

wɔn a wɔaka anaasɛ nkaeɛ a wɔwɔ beaeɛ hɔ no nyinaa yɛ atiefoɔ. Nhwehwɛmu adwuma yi 

san nso hwɛɛ sɛ, so saa akasafoɔ yi taa yɛ nnipakuo bɛn; mpanimfoɔ anaa mmabunu, 

tetefoɔ anaa nnɛmmafoɔ, wɔn a wɔakɔ sukuu anaa wɔn a wɔnkɔɔ sukuu da. Dwumadie no 

mu no, berɛ biara a ɛho hiaa sɛ me ne ɔkasafoɔ bi bɛhyia atwetwe nkɔmmɔ afa ɛbɛ bi a ɔde 

ato dwa ho no, mantwentwɛn me nan ase koraa. 

 

iii. Botaeɛ 

Ɛha nso nhwehwɛmu adwuma yi kasa fa ɔkasafoɔ no botaeɛ anaasɛ adekodeɛ pɔtee a ɛda 

n‘akoma so sɛ ɔnkasa nwie no na ɛbɛ no ayɛ ama no fa ɔne atiefoɔ no nkitahodie ho. Sɛ 

ɛkɔba no saa a, wobɛhwɛ no na ɔkasafoɔ no akɔfa ɛbɛ mu kasasu bi te sɛ awan, 

ntotohosɛm, sɛnipa, nnyinahɔma, ne ade de reka n‘asɛm no. nhwehwɛmu adwuma yi hwɛ 

botaeɛ titire a ɛma akasafoɔ bi de ɛbɛ di dwuma wɔ wɔn kasa anaa wɔn daa daa nkitahodie 

mu. Nhwehwɛmu yi san boa maa yɛhunuu deɛ nti pɔtee a ɛma obi kɔfa ɛbɛ de di dwuma 

wɔ nkitahodie mu. 

 

Nhwehwɛmu akyerɛ sɛ nnyinahɔma a ɛfa dɛmdie ne nyarewa ho no di dwuma kyerɛ 

nneyɛeɛ bɔne wɔ amammerɛ ahodoɔ bi mu na wɔde nneyɛeɛ anaa nkyerɛmu papa atoto 

dɛmdie ne nyarewa ho, te sɛ Dammɔ ne Anifira a ɛkyerɛ adwene mu akokoɔduro ne 

ahoɔden. Dwumadie yi mu no, mepɛnsɛmpɛnsɛn esu ahodoɔ a Dɛmdie ne Nyarewa binom 

nam wɔn dwumadie so wɔ Akanfoɔ mmɛ mu da no adi mu. Mesan kyerɛɛ ɔkwan ahodoɔ a 

saa Dɛmdie ne Nyarewa yi nam wɔn dwumadie so da Akanfoɔ suban ahodoɔ bi adi.  

2.10 Ɔfa yi mmoano 

Saa ͻfa yi akasa afa kasa adesua ho, Akanfoɔ ne wɔn kasa, amammerɛ ne amanneɛ, 

kasadwini ne anomsɛm kasadwini ho. Afei meyɛε mpεnsεmpεnsεmu faa mmεbuo 

nkyerεaseε, mmεbuo su, berε ne beaeε ahodoͻ wͻbu mmε, mmε mu nsεntitire ne εho 

mfasoͻ. Bio, masan akasa afa sεdeε adikanfoͻ binom aka afa dεmdie ne nyarewa ho na 

afei mekasa faa adwenemusεm conceptual metaphor tiͻri yi ne sɛdeɛ mede rebɛdi dwuma 

wͻ dɛmdie ne nyarewa mmε yi ho. 

ƆFA A ԐTƆ SO MMIԐNSA 

ƆKWAN A MEFAA SO YƐƐ NHWEHWƐMU NO  

3.1 Nnianimu      

Ɔfa a ɛtɔ so mmienu no mu no, mehwɛɛ Akanfoɔ ne wɔn kasa, kasadwini, amammerɛ ne 

amanneɛ, Akanfoɔ mmɛbuo, dɛmdie ne nyarewa ne adwenemusɛm conceptual metaphor 

tiɔri a meregyina so de adi dwuma yi. Saa ᴐfa yi kasa fa ᴐkwan ahodoᴐ a mefaa so yεε 

nhwehwεmu no. Ansa na obi bεyε nhwehwɛmu dwumadie bi no, εwᴐ sε deɛ ɔreyɛ 

nhwehwεmu no pε akwan ahodoᴐ a ᴐde bεpε ne nsεmmoano na ɔde ayε ne 

mpεnsεmpεnsεmu ama no adi mu. Saa ᴐfa yi kasa fa εkwan a mefaa so yεε nhwehwεmu 

yi, nnipa dodoᴐ a mede wᴐn dii dwuma yi ne nhwehwεmu dwumadie a εnnyina nkontabuo 

so. Afei ᴐfa yi sane kasa fa nhwehwεmu yi su, akwan ahodoᴐ a mefaa so nyaa nsεmmoano 

no, beaeε a dwumadie yi kᴐᴐ so. Bio, mada nimdeε a merefa afiri nwoma mu de ataa 

dwumadie yi akyi adi. Awieeε koraa no, ᴐfa yi abobᴐ etire nsεm ahodoᴐ a εdii akotene wᴐ 

dwumadie yi mu tᴐfa. 

 

3.2 Nhwehwεmu no akwankyerɛ 

Me nhwehwɛmu yi gyina kwaliteitifu su kwan so (ɛnnyina akontabuo so) na ɛde ekuo a 

εsua amammerε ho nsεm (Ethnographic Study) nso ayɛ ne disan. Creswell (2009) ka wↄ 

Owu-Ewie (2012) sε, Kwaliteitifu nhwehwεmu yi gyina nkyerεkyerεmu so na εdii dwuma 

ahodoᴐ a εfa nsεmmoano no mpεnsεmpεnsεmu ho ɛna Ɛtenografik yi yɛ ekuo a εsua 

amammerε ho nsεm kyerεkyerε amammerε ho nsεm ne nkyerεaseε wↄ nnipakuo mu ne 

sεdeε nkurᴐfoᴐ si hunu biribi fa. 

Owu-Ewie (2017) kyerε mu sε nhwehwεmu dwumadie a εnnyina nkontabuo so nnyinasoᴐ 

yε nsεmmisa ne nkᴐmmᴐbᴐ. Yei na εboa ma yεtumi hwehwε suahunu ne nimdeε ahodoᴐ 

firi nnipa a wᴐwᴐ nimdeε no nkyεn. Nhwehwεmu dwumadie a εnnyina nkontabuo so nam 

nhwεeε so tumi nya nsεmmoano ahodoᴐ bi a ᴐhwehwεmufoᴐ no taa de di dwuma ahodoᴐ 

so. 

 

Osuala (2001), Goode ne Hatt (2006) nom nso kyerε sε nhwehwεmu a εnnyina 

nkontabudeε so yε kwan a yεfa so hwε, sua, kyerεkyerε nsεm mu nya nimdeε fann a efi 

biara nni ho firi afoforᴐ nkyεn. Wei kyerε sε εboa ᴐhwehwεmufoᴐ ma no baabae adwene 

ne nkyerεkyerεmu ahodoᴐ a ᴐbεnya afiri nsεm ahodoᴐ bi mu. Berε a wᴐrebaabae mu no na 

εreyi adwempᴐ a εwᴐ mu nyinaa repue na εnam so ama atwe ᴐhwehwεmufoᴐ no adwene 

asi nea ᴐrehwehwε no so. 

 

Deε nti a, meyεε nhwehwεmu a εnnyina nkontabuo so (kwaliteitifu) na mede ɛtenografi 

yɛɛ disan ne sε, megyinaa nnipakuo a mede wᴐn dii dwuma no nsεm so na εyεε 

mpεnsεmpεnsεmu no sεdeε εbεyε na mεnya nhunumu ne suahunu afa nnipakuo ahodoᴐ a 

dwumadie yi fa wᴐn ho sεdeε εbεboa ayi wᴐn suban ahodoᴐ a wᴐn ani ku ho na wᴐgye to 

mu ne nnoᴐma ahodoᴐ bi a εboa ma wᴐn asetena ne abrabᴐ mu nsεm tu mpon bi te sε 

amammerε ne amanneε nso adi. Saa kwan yi nso sane boa me maa menyaa nteaseε a εmu 

dᴐ yie faa nnipakuo a nhwehwεmu no fa wᴐn ho no ho. Ɛnam so maa mehunuu sεdeε wᴐn 

gyidie nnyinasoᴐ ne sɛdeɛ wᴐn amammerε si teε ankasa. 

Ne korakora no, εnam nhwehwεmu dwumadie a εnnyina akontabuo so a mede dii dwuma 

yi maa menam nkᴐmmᴐbᴐ, nkitahodie ne nsεmmisa ahodoᴐ a na ahinta ne suahunu so 

hunuu nnoᴐma afoforᴐ binom a na madi kan ahunu afiri nnipa binom nkyɛn dada wᴐ me 

dwumadie no mu maa dwumadie yi botaeɛ sɛ ɛbɛhwɛ berε ne beaeε a wɔbu dɛmdie ne 

nyarewa mmɛbuo yi, nsɛntitire a ɛwɔ dɛmdie ne nyarewa mmɛbuo mu ne sɛdeɛ Akanfoɔ 

hunu dɛmdie ne nyarewa mmɛbuo yi aba mu.  

 

3.3 Beaeε a meyεε nhwehwεmu no 

Manso nkuro num a ɛyɛ Ankam, Agorɔyɛsum, Adubea, Abɔre ne Nkwanta a εwᴐ Asante 

Mantam mu na ɛwɔ Amanseɛ Atɔeɛ ne Amanseɛ Anaafoɔ mansini no mu na nhwehwɛmu 

yi kᴐᴐ so. Leedy ne Ormood (2005) kyerε sε berε biara, εwᴐ sε nhwehwεmufoᴐ kyerɛ 

faako pᴐtee a ne nhwehwɛmu dwumadie no kᴐᴐ so. Wᴐtoa so sε sε nhwehwεmufoᴐ no da 

beaeε no adi a, εma n‘akenkenfoᴐ no adwene ne sɛdeɛ wᴐn ani tumi di nhwehwεmu no 

akyi. Medii dwuma yi wᴐ saa nkuro yi so ɛfiri sε, εyε nkuro a ɛmu nnipa de Akan kasa no 

di dwuma yie wɔ wɔn daa daa nkitahodie mu nam so ma wɔde mmɛ ahodoɔ di dwuma. 

Afei, Manso Ankam na m‘ankasa meredi dwuma yi firi a, menim sɛdeɛ ɛhɔ amammerɛ teɛ 

a ɛnam so bɛma matumi anya me nsɛmmoano no bi a, merenhyia akwansideɛ kɛseɛ.   

 

3.4 Nnipa a mede wᴐn dii dwuma yi. 

Best ne Kahn (2006) kyerε nnipakuo a wᴐde wᴐn yε nhwehwεmu mu sε wᴐyε nnipakuo a 

wᴐkura su korᴐ a nhwehwεmuni no gye tom sε wᴐbεtumi aboa ama nhwehwεmu 

dwumadie no adi mu. Polit ne Hunger (1999) nso de foa so sε wᴐyε nnipakuo a ɛmu nnipa 

no wie pεyε, na wᴐn nhunumu ne sɛdeɛ wᴐn suahunu no bεtumi aboa ama dwumadie no 

adi mu. Yei kyerε sε saa nnipakuo yi ne wᴐn a wᴐwᴐ nhwehwεmu no botaeε ho nimdeε, 

anaasε nhwehwεmu no fa wᴐn ho pᴐtee sε wᴐbεtumi aboa ama nhwehwεmu no anya 

nsεmmoano a εbεboa ama dwumadie no adi mu. 

 

Boateng (2016) kyerε mu sɛ, yεwᴐ akwan ahodoᴐ pii a nhwehwεmu bεtumi afa so apaw 

nnipakuo no nyinaa. Ankorεankorε a wᴐwᴐ su baako anaa mmienu a nhwehwεmufoᴐ no 

ani di akyire a wᴐwᴐ beaeε a nhwehwεmu no kᴐᴐ so no na wᴐka bom yε εhᴐ nnipa dodoᴐ 

(Owu-Ewie, 2017). Nnipakuo bi mu yiyie no mu baako ne Ntasemu. Ntasemu yi na 

Tuckman (1999) a εdaa di wᴐ Owu-Ewie (2017 mu no ne Boateng (2016) mu yε adwene 

sε Ntasemu yε kwan a nhwehwεmu bi fa so yi nnipakuo bi mu fa bi a εfata ma ne 

nhwehwεmu no botaeε no na ᴐde wᴐn yε nhwehwεmu de agyina hᴐ ma saa nnipakuo no 

nyinaa. 

 

3.4.1 Ɔkwan a mefaa so dii dwumadie yi  

Nhyehyɛeɛ da dwumadie biara ho, enti sɛdeɛ ɛbɛyɛ na me nhwehwɛmu dwumadie yi bɛwie 

pɛyɛ no, na gye sɛ mekɔ ne nnipa ahodoɔ binom di nkitaho fa Akanfoɔ mmɛ a ɛfa dɛmdie 

ne nyarewa ho. Wei boaa me maa menyaa ɛmu suahunu anaa nimdeɛ pii. Ne saa nti, mede 

krataa ahodoɔ kɔmaa mpanimfoɔ, animdefoɔ ne nnipa binom a na wɔn dodoɔ yɛ du (10) 

sɛdeɛ ɛbɛyɛ a mɛnya kwan ne wɔn atwetwe nkɔmmɔ afa dwumadie yi ho. Nhwehwɛmu 

dwumadie yi ahoboaboa gyina akwan ahodoɔ mmienu bi so. Deɛ ɛdi kan no, metiee nnipa 

ahodoɔ nkitahodie wɔ dwumadie ahodoɔ (efie, ahomegyebea, baanu nkɔmmɔ, adwabɔ 

binom ase) bi mu, na afei, me ne nnipa binom nso twetwee nkɔmmɔ faa sɛdeɛ wɔsi de 

mmɛ di dwuma wɔ wɔn nkitahodie ahodoɔ mu. Mesan hwehwɛɛ deɛ nti a saa nnipa yi kɔfa 

mmɛ de ka wɔn kasa ho sene sɛ wɔbɛka no traa mu saa ara. 

 

Afei, ɔkwan a ɛtɔ so mmienu a mefaa so nyaa nimdeɛ binom faa mmɛ ho de boa me 

nhwehwɛmu no yɛ nwoma ahodoɔ a animdefoɔ binom atwerɛ a makenkan na mepɛɛ mu 

nimdeɛ. Ɛno akyi, mesan kenkann atwerɛ kasadwini nwoma ahodoɔ binom a ɛfa ahwɛgorɔ, 

atosɛm ne anwonsɛm ho ɛnna megyinaa so hwɛɛ mmɛ dodoɔ a atwerɛfoɔ ahodoɔ no mu 

biara de dii dwuma wɔ wɔn nwoma ahodoɔ no mu. Mafa berɛ akyerɛkyerɛ anaa abaabae 

mu yie pa ara wɔ ɔfa mmiɛnsa (3) no mu. 

 

3.4.2 Nnipakuo pᴐtee a mede wᴐn dii dwuma 

Sɛdeɛ Owu-Ewie (2017) kyerɛ no, ɛntumi nyɛ yie sɛ obi ne kuromu anaa ɔman mu nyinaa 

bɛtwetwe nkɔmmɔ apɛ wɔn adwenkyerɛ. Nnipakuo pɔtee a mede wɔn dii dwuma yi yɛ du 

(10) a wɔn mfeɛ firi aduonum de kɔsi aduɔson num (50 - 75years).  Saa nnipa du yi nyinaa 

yε nnipa a mepaa wᴐn firii nkuro ahodoᴐ a madi kan abobᴐ din no mu. Mede saa nnipa yi 

dii dwuma sεnti ne sε wᴐyε nnipa a yεde Akan kasa na εtwaa wᴐn funuma. Afei mehunuu 

sε wᴐyε mmusuaban a wᴐte wᴐn amammerε ne wɔn amanneɛ ase yie. Ne korakora no, 

mehunu sε wᴐyε nnipa a wᴐwᴐ nimdeε wᴐ wᴐn abrabᴐ ne asetena mu nsεm a sε mekᴐ wᴐn 

nkyεn a mεnya mmε ahodoᴐ a wᴐabubu afa dɛmdie ne nyarewa ho a merepε adi dwuma no 

bi ama adwuma no botaeɛ aba mu. 

 

Nnipa yi mu mmiɛnsa (3) yε akyeame, mmiεnsa (3) yε wɔn a wɔadi dɛm, mmienu (2) nso 

yε Adikuro ɛnna mmienu (2) nso yɛ mmaapanin bi a wɔnim de wɔ Akan kasa ne 

amammerɛ mu. Me ne akyeame mmiɛnsa (3) yi dii nkitaho sεnti ne sε wᴐkyerεε me sε wᴐn 

na wᴐbεtumi anya mmε dodoᴐ a merepε adi me dwuma no mu dodoᴐ no ara ama me. Bio, 

me ne wɔn a wɔadi dɛm mmiεnsa (3) nso twetwee nkᴐmmᴐ maa mebisaa wᴐn nsεm 

ahodoᴐ bi faa Akanfoᴐ mmε a εfa dɛmdie ne nyarewa binom ho maa wᴐkyerε wᴐn adwene 

ne deε wᴐnim fa ho nyinaa. Mesane ne adikuro mmienu nso twetwee nkɔmmɔ maa wɔn 

nso da wɔn adwene adi na korakora no nso me ne mmaapanin mmienu twetwee nkᴐmmᴐ 

maa wᴐn nso kyerεε deε wᴐnim biara fa Akanfoᴐ mmε ne amammerɛ ho a megye di sε εno 

nso boa dwumadie yi yie pa ara. Nnipakuo a mabobᴐ wᴐn din yi adwenkyerε boa me yie 

wᴐ nhwehwεmu yi mu 

 

ℇpono 1: ℇpono a εkyerε nnipa dodoɔ a mede wɔn dii dwuma ne wɔn dibea 

 

Dibea   Wɔn dodoɔ      Ɔha mu nkyekyεmu (%) 

Akyeame    3    30 

Wɔn a wɔadi dɛm   3    30 

Adikuro    2    20 

Mmaapanin    2    20 

Mmoano    10    100 

 

Yεhwε ɛpono 2 so a, nnipa dodoᴐ a mede wᴐn dii dwuma no mu nan (4) yε mmaa εnna 

ɛmu nsia (6) yε mmarima. Yei kyerε sε mmarima a mede wᴐn dii dwuma no dᴐᴐso sene 

mmaa. Deε εmaa no baa saa ne sε mmaa a mehyiaa wᴐn no dodoᴐ no ara annya berɛ 

ankyerεkyerɛ dɛmdie ne nyarewa mmε yi ho nsεm saa. Ɛno nti ɛmu nan (4) na wᴐtumi kaa 

biribi kakra fa saa mmɛbuo yi bi ho kyerεε me. Mmarima no deɛ menyaa bebree maa 

wɔkyerɛɛ wɔn adwene faa dɛmdie ne nyarewa mmɛbuo yi ho nanso ɛmu nsia (6) pε na 

meyi kaa mmaa nan (4) no ho sɛdeɛ mɛnya adwenkyerɛ afiri mmarima ne mmaa nyinaa ho 

na aboa ama dwumadie yi botaeɛ aba mu. 

Ɛpono 2: Ɛpono a ɛkyerɛ nnipa nkyekyɛmu a ɛgyina wɔn bɔbea ne wɔn dodoɔ so 

            Bɔbea                        Wɔn dodoɔ                 Ɔha mu nkyekyɛmu (%) 

Mmarima       6             60              

Mmaa                         4             40% 

  Mmoano   10                        100 

 

3.4.3 Nyiyimu 

Mede botaeɛ Nyiyimu na εdii me dwuma no. Nyiyimu kᴐᴐ so wᴐ berε a meregye nsεm bi 

afiri nnipa kumaa bi a wᴐfra nnipakuo a na mereyε nhwehwεmu yi afa wᴐn ho. ℇsiane hia 

a na saa nhwehwεmu yi hia nti no na saa nyiyimu yi kᴐᴐ so. Menyaa nnipa pᴐtee me ne 

wᴐn redi dwuma no, meyii wᴐn mu kakra bi a na mehunu sε saa nnipakuo no nsεmmoano 

ahodoᴐ a wɔde maa me no bɛtumi aboa ama manya dwumadie no botaeɛ no ano aduro afiri 

wɔn nkyɛn ntɛm. 

 

Bio, mmε ahodoɔ bebree a menya firii saa nnipa yi nkyεn no εnyε ne nyinaa na mede dii 

dwuma na mmom meyiyii mmε ahodoᴐ a na εfa dwumadie no ho a, na mehunu sε εbεboa 

dwumadie no. Afei mmε ahodoᴐ binom a ɛfa dɛmdie ne nyarewa ho a menya firii nwoma 

ahodoᴐ a mekenkan mu no nso meyiyii ɛmu deε ɛhia ma dwumadie no awie pεyε no na 

mede dii me dwuma no. Menam nkᴐmmᴐ ahodoᴐ a me ne nnipa kakra a meyiyii wᴐn firi 

nnipakuo no mu no twetweeε so de nyaa nsεmmoano de dii dwuma yi. 

3.5 Akwan a mefaa so nyaa nsεmmoano no 

Menam akwan bi te sε nkᴐmmᴐbᴐ, ano nsɛmmisa ne nwoma ahodoᴐ binom a 

mekenkaneeε a na ne nyinaa kasa fa Akanfoᴐ mmε ahodoᴐ ho na menam so boaboaa 

nsεmmoano ahodoᴐ a mede dii dwuma no ano. 

 

3.5.1 Nkᴐmmᴐtwetwe 

Schostak (2006) kyerε mu sε, nkᴐmmᴐbᴐ yε ᴐkwan baako a nhwehwεmuni bi nam so ne 

afoforᴐ di nkitaho bisabisa wᴐn nsεm fa botaeε sononko a ᴐreyε ho nhwehwεmu no ho. 

Ɔkyerε sε nimdeε, suahunu ne sɛdeɛ wᴐn gyinabea a saa nnipa no wᴐ mu nti wᴐbεtumi 

aboa ama nhwehwεmuni no anya botaeε a ᴐreyε ho nhwehwεmu no mu ahuntasεm ne 

nkyerεkyerεmu mapa no nyinaa ada adi pefee. 

 

Corden ne nkaeε (2007) nso ka bi foa Schostak nkyerεaseε a ᴐde maa nkᴐmmᴐtwetwe sε, 

εyε ᴐkwan pa baako a εboa ma nhwehwεmu no tumi dᴐ sukᴐ yei, pε botaeε no ho 

adwenkyerε a εdi mu, nam so ma nhwehwεmu dwumadie no wei pεyε. Animdefoᴐ yi 

adwenkyerε yi ma mehunu sε nkᴐmmᴐtwetwe yε ᴐkwan sononko a mεtumi agyina so adi 

dwuma no. Me ne mpanimfoᴐ, akyeame, wɔn a wɔadi dɛm no bi twetwee nkᴐmmᴐ faa 

Akanfoᴐ mmε ne amammerε ne amanneε a εwᴐ Akan abrabᴐ ne asetena mu. Menam 

nkᴐmmᴐdie yi so bisabisaa wᴐn nsεm pii faa amammerε ne nimdeε ne nkyerεkyerε mapa 

εfa mmε ho. Saa kwan yi boaa me maa menyaa adwenkyerε faa dwumadie yi ho. 

3.5.2 Ano nsεmmisa 

Roshan ne Deeptee (2009), da no adi pefee sε nhwehwεmu a ne fapem no gyina nkitahodie 

a εyε nsεmmisa ne anoyie so no boa pii ma nhwehwεmu bi tumi wie mudie, na εboa ma 

yεtumi dᴐ sukᴐ wᴐ nhwehwεmu a εfa nnipa asetena mu nsεm binom ho a mpεn pii no 

yεntumi nnyina akontabuo nhyehyεeε kwan so nyε. 

 

Boateng (2016) kyerε mu sε ano nsεmmisa yε kwan a wᴐn a wɔyε nhwehwεmu wᴐ 

sukyerε kwan so no de di dwuma pa ara. Ɔtoa so sε, εyε kwan a nhwehwεmufoᴐ bi fa so 

gye nsεm bi a ᴐhia de adi ne dwuma no firi nnipa a wapaw wᴐn no anom turodoo. Sεdeε 

εbεyε na wanya nsεm a ᴐrepε afiri ano nsεmmisa nkitahodie no mu no, mede fon a yεfrε no 

‗samsung‘ twee nsɛmmisa yi bi. Saa fon yi boa me maa metwee nkitahodie nsεmmisa no bi 

guu so. Memaa nsεmmuafoᴐ no hunuu sε mede fon no re twe nkitahodie nsεmmisa no maa 

wᴐn nso gye too mu. Mfitiaseε no, na wᴐmpε sε wᴐbεbua me nsεmmisa no εnam fon no a 

na εkuta me no nti, nanso mefaa kwan pa so kyerεkyerεɛ wᴐn deε nti a mede fon no retwe 

nsεmmisa no maa wᴐtee aseε. Mede Asante kasa nko ara na εne wᴐn dii ano nsεmmisa no 

ho nkitahodie no. Nsεmmuafoᴐ a me ne wᴐn dii nkitaho no nyinaa yε nkurᴐfoᴐ a wᴐtumi 

ka Asante kasa no. Yei boaa me maa nkitahodie no kᴐᴐ so kama a manhyε da anya 

akwansideε kεseε biara. 

 

3.5.3 Atwerεtwerε 

Atwerεtwerε nso yε nhwehwεmu akwan no mu baako a εboaa me yie pa ara wᴐ dwumadie 

yi mu. Berε a na ano nsεmmisa ne nsrahwε no rekᴐ so no, na mekura nwoma bi ne 

twerεdua a metwerɛtwerɛɛ nsεm no bi guu nwoma no mu. Nsεmfua ahodoᴐ a 

metwerεtwerεeε no boaa me yei wᴐ berε a na meretie nsεm a metwe guu fon so no wᴐ ano 

nsεmmisa ne nkᴐmmᴐtwetwe mmerε no mu no. Saa kwan yi boaa me maa metumi yεε 

dwumadie no mpεnsεmpεnsεmu no yie kama.  

 

3.5.4 Ahwɛeɛ  

Ahwɛeɛ nso yɛ ɔkwan baako a nhwehwɛmufoɔ no nam so de nyaa nsɛmmoano no bi de dii 

dwuma no. DeWalt ne DeWalt (2002) kyerε   sɛ  ahwɛeɛ mu no, nhwehwɛmufoɔ no de ne 

ho gye dwumadie a ɔreyɛ mu nhwehwɛmu no mu na εboa ma ɔsua dwumadie no mu 

nneεma pii nya nimdeɛ  a ɛfa saa dwumadie no ho ma  no de yɛ nhwehwɛmu no. Boateng 

(2016), kyerɛ mu sɛ ahohyɛmu ahwɛeɛ yɛ kwan a nhwehwɛmufoɔ no de ne ho hyɛ 

dwumadie a nnipa a ɔreyɛ nhwehwɛmu afa wɔn ho no di no mu na aboa no ama no ate 

adeɛ pɔtee a ɔreyɛ nhwehwɛmu afa ho no mu ase yie. Saa kwan yi hia sɛ nhwehwɛmufoɔ 

no bɛbɔ aporɔ akɔ beaeɛ a ɔreyɛ nhwehwɛmu no na ɔde ne ho ahyɛ dwumadie biara a 

nnipa a ɔreyɛ nhwehwɛmu afa wɔn ho no redie mu. Dwumadie yi mu no, nhwehwɛmufoɔ 

yi kɔɔ nkuro ahodoↄ bi te sε, Manso Ankam, Manso Agorɔyɛsum, Manso Abɔre Manso 

Nkwanta ne Manso Adubea. Nhwehwεmufoↄ no kↄↄ mmeaeε ahodoↄ yi biara mprɛnu de 

ne ho hyɛɛ asɛnnie ne awaregyeɛ dwumadie ahodoↄ binom a ɛkɔɔ so no mu. Yei boa maa 

metee mmε ahodoↄ bi a ɛpuee wↄ beaeɛ ahodoɔ no bi.  

 

3.6  Akwansrɛ 

Me nhwehwɛmu yi nyina me nko ara m‘adwempɔ so. Mede anidie ne obuo srɛɛ kwan firii 

University of Education, Winneba Suapɔn hɔ sɛ mepɛ sɛ meyɛ nhwehwɛmu fa Akanfoɔ 

mmɛbuo ahodoɔ binom a wɔabubu afa dɛmdie ne nyarewa ho. Suapɔn yi maa nhwehwɛmu 

yi ho kwan ansa na merehyɛ adwuma yi ase.  

 

Bio, nhwehwɛmu adwuma ho nsɛmmoano gyina nnipakuo ahodoɔ binom a wɔbɛma 

nhwehwɛmufoɔ no nsɛmmoano bi ama nhwehwɛmu no adi mu. Nhwehwɛmufoɔ no kɔɔ 

nnipakuo a ɔne wɔn bɛdi dwuma nkyɛn kɔsrɛɛ kwan firi wɔn hɔ. Ɛnam sɛ nhwehwɛmufoɔ 

no pɛ sɛ ɔnya nsɛmmoano a ɛsɛ fata adwuma no nti, mehyɛɛ wɔn bɔ sɛ nkɔmmɔtwetwee 

mu no adeɛ biara a ɛbɛkɔ so wɔ wɔn ntam no bɛyɛ adeɛ a ɛfa dwumadie no nko ara ho a 

ɛbɛyɛ asomasɛm.   

 

3.7 Ɔfa yi Tᴐfabᴐ 

Ɔfa yi kasa faa dwumadie yi akwankyerε ho asεm ne sɛnti a adwuma yi gyina afrocentric 

tiɔri no so. Afei nso mede nnipakuo a mede wᴐn yεε nhwehwεmu no nso too dwa. 

Mekyerεε deε nti a meyiyii saa nnipa yi firi Amanseɛ Atɔeɛ ne Anaafoɔ Mansini no mu. 

Afei mekyerεε nhwehwεmu akwan a mefaa so nyaa me nsεmmoano. Akwan ahodoᴐ no bi 

yε nkᴐmmᴐtwetwe, ano nsεmmisa, atwerεtwerε ne ahwɛeɛ. 

 

 

 

 

 

  

University of Education,Winneba http://ir.uew.edu.gh



69 

 

ƆFA A ℇTƆ SO NAN 

DWUMADIE YI MPℇNSℇMPℇNSℇMU 

4.0 Nnianimu 

Ɔfa a maduru so yi yɛ ɔfa a mede bɛyɛ mpɛnsɛmpɛnsɛmu afa mmε ahodoɔ binom a εfa 

dɛmdie ne nyarewa ho wᴐ Akanman mu. Saa ɔfa yi, makyekyɛ mu mmiɛnsa sɛdeɛ 

dwumadie no botaeɛ teɛ nti. Nkyekyɛmu a ɛdi kan no bεhwehwε sɛdeɛ Akanfoɔ da 

mmɛbuo a ɛfa dɛmdie ne nyarewa ho adi wɔ wɔn amammerɛ kwan nso, nkyekyɛmu a ɛtɔ 

so mmienu no nso bεpεnsεmpεnsεm nsεntitire ahodoͻ binom a εwͻ dεmdie ne nyarewa 

mmεbuo mu ɛna nkyekyɛmu mmiɛnsa no ahwehwε berε ne beaeε a Akanfoͻ de mmεbuo a 

εfa dεmdie ne nyarewa yi ho di dwuma. 

 

Finnegan (1970) kyerε sɛ, mmε da adi wᴐ nnwom, anwonsεm, aborɔmme, anansesεm ne 

nkitahodie mu. Na εsiane sε wei nyinaa da adi wɔ Akanfoɔ amammerε mu no nti εma 

kwan ma mmε di akotene yie wɔ wɔn abrabɔ mu daa daa kasa mu. Wᴐn a wɔde mmε di 

dwuma wɔ kasa no mu no nso taa gyina botaeɛ ahodoɔ bi so na εde di dwuma no a ɛbi ne 

sε wɔde twa asεm tenten tia, wɔfa so da wɔn atirimpɔ adi wɔ nyansa kwan so.  

 

Dwumadie yi de conceptual metaphor tiɔri a, Lakoff ne Johnson 1989 CMT de baeɛ na ɛdi 

dwuma. Deɛ tiɔri yi ka ne sɛ, conceptual metaphor tiɔri yi yɛ sɛ obi bue n‘ano rekasa a, 

ɔtumi da adwene bi anaa nimdeɛ bi adi, ma yɛtumi de kɔ beaeɛ foforɔ bi ma saa adwene no 

da ne ho adi. Yei kyerɛ sɛ, dεmdie ne nyarewa ho mmεbuo yi no, yεbεhwε no sεdeε 

Akanfoͻ si hunu saa tebea yi, suahunu a wͻwͻ fa saa tebea yi ho ne sεdeε wͻsi bu mmε fa 

saa tebea yi ho a ɛmfa animtiabuo ne fɛwdie biara ma wɔn a wɔadi dɛm ne wɔn a wɔwɔ 

nyarewa ahodoɔ mu so.  

 

Dɛmdie ne nyarewa ahodoɔ ɛdi akotene pa ara wɔ Akanfoɔ ammamerɛ mu a wɔtaa bu 

mmε ahodoɔ fa ho bi ne Anifira, Asosie, Emum, Kwata, Bafan ne Dammɔ (dɛmdie) ɛna 

Mpɔmpɔ, Kaka, Sasaborɔ, Atipae, Ayamka ne Ahonhono (Nyarewa) ne nkaeɛ bebree. 

Menyaa dɛmdie ne nyarewa ho mmɛ ahodoɔ no mu fa kɛseɛ no ara wɔ nkɔmmɔtwetweε a 

εkɔɔ so wɔ me ne nnipa atitire ahodoɔ bi a wɔde mmɛ di wɔn daa daa abrabɔ dwumadie 

mu. Nkyerɛkyerɛmu biara a ɛrekɔ so wɔ ɔfa yi mu no, gyina nkɔmmɔtwetweɛ a ɛkɔɔ so wɔ 

nhwehwɛmu yi mu a wɔn a me ne wɔn twetweeɛ no kaeɛ so, ahwɛe ne adwenkyerɛ ahodoɔ 

a ɛwɔ nwoma ahodoɔ mu na ɛfoaa so ne m‘ankasa me nkyerɛmu kakra foa so. 

 

 4.1 Sεdeε dɛmdie ne nyarewa mmɛbuo da adi wɔ Akanfoɔ amammerɛ ne amanneɛ 

kwan so 

Yankah (1991) ne Obeng (1994) kyerɛ sɛ, ɛwɔ Akanfoɔ mmɛbuo mu no, deɛ ɔde abɛbuo 

no redi dwuma hwɛ hunu sɛ kasabɛbuo no nkɔtia obiara ma wɔde nsɛmfua bi a ɛkyerɛ 

anidie, obuo ne onuadɔ tumi di kan sɛdeɛ abɛbuo no mfa mpaapaemu mma wɔ nkitahodie 

no mu. Deɛ ɔde abɛbuo yi redi dwuma nkanka wɔ berɛ a ɔmpɛ sɛ ɔbɛfom no de anidie kasa 

bi te sɛ “sɛbe” anaa ―sɛbe ɛsɔn”, ―sɛbe anyaado‖, ―sɛbe sɛbe mprɛ aduasa‖, ―sɛbe ɛburu” 

ne sɛbe tafrakyɛ na ɛhyɛ saa abɛbuo no ase. Saa anidie kasa yi kyerɛ obuo ma tiɔri 

afrocentric yi ne Akanfoɔ nneyɛɛ papa ahodoɔ bi a ɛpue wɔ dɛmdie ne nyarewa mmɛbuo 

mu bi te sɛ atuhoakyɛ ne adwumaden, sɛ obi regye n‘asɛdeɛ a ɛsɛ sɛ ɔyɛ to mu, obi a ɔto ne 

bo ase hwɛ adeɛ ansa na wabua, nsiyɛ ne nkoden, nkabɔmu dwumadie, sɛ Ɔkanni bi rebu 

ne ho na ɛnam so ama wabu afoforɔ ne onuadɔ. Sɛdeɛ Akanfoɔ si hunu dɛmdie ne nyarewa 

mmɛbuo yi sɛ yɛmfa mmu obi animtia nni saafoɔ no ho fɛw nti na wɔawono abɛbuo bi te 

sɛ yɛnnyiniiɛ a, yɛnsere akwatia. Saa abɛbuo yi bɔ sɛdeɛ Akanfoɔ hunu dɛmdie ne nyarewa 

a wɔrekyerɛ sɛ, ɛnni sɛ Ɔkanni biara de obi a wɔadi dɛm ho fɛw na kampɛsɛ wabu no 

animtia. Yei kyerɛ sɛ, abɛbuo tumi di dwuma sɛ ɛrebɔ ɔmanfoɔ kɔkɔ sɛdeɛ ɛbɛyɛ a wɔnni 

saafoɔ yi ho fɛw. Enti sɛ wɔwie a na wɔde abɛbuo bi te sɛ, ɔserefoɔ nnim n’awieeɛ afoa so 

ama obi ahunu sɛdeɛ ɛsɛ sɛ ɔne afoforɔ tena a na ankɔfa basabasayɛ amma. Saa 

mpɛnsɛmpɛnsɛmu yi bɛhwɛ sɛdeɛ Akanfoɔ anwono mmɛbuo afefa dɛmdie ne nyarewa 

binom ho na akyerɛkyerɛ mu wɔ sɛdeɛ Akanfoɔ da saa dɛmdie yi ne nyarewa yi adi wɔ 

wɔn mmɛbuo mu a ɛde obuo ne nnidie ba na ɛmfa animtiabuo biara mma. 

Mpɛnsɛmpɛnsɛmu yi bɛhwɛ dɛmdie mmiɛnsa (anifira, dammɔ ne akyakya) ho mmɛbuo na 

ahwɛ nyarewa mmiɛnsa (kokoram, ekuro ne kaka) nso ho mmɛbuo de akyerɛ sɛdeɛ 

Akanfoɔ hunu saa tebea yi wɔ wɔn ankasa amammerɛ ne amanneɛ kwan so wɔ wɔn 

mmɛbuo mu. 

 

4.1.1 Anifira 

Anifira yɛ dɛmdie baako a, ɛyɛ dɛmdie a ɛnyɛ na koraa wɔ Akanman ahodoɔ mu. Mpɛn pii 

no, ɛwɔ Akanfoɔ daa daa nkitahodie mu, wɔn amammerɛ ne amanneɛ mu no, mmɛbuo 

bebree pue mu a wɔde yɛ mfatoho ma abrabɔ mu afotuo de siesie ntawantawa mpo a ɛnyɛ 

saa mmɛbuo yi atirimpɔ ne sɛ ɛbɛdi wɔn a wɔwɔ saa tebea yi mu ho fɛw. Yɛnhwɛ mmɛbuo 

(1a-e) yɛ nhwɛsoɔ ahodoɔ a ɛfa anifira ho no bi. 

Mmɛ: 

1. a. Anifira na ɛma yɛhunu poma so mfasoɔ. 

b. Anifirafoɔ mmienu retu kwan a, hwan na ɔbɛgye ne yɔnko taataa.  

c. Sɛ onifirani se ɔbɛto ɛboɔ abɔ wo a na ɔgyina ebi so. 

d. Onifirani mfa abufuo wɔ kwaeɛ ase. 

e. Sɛ onyame bɔ onifirani a, na wabɔ ne poma. 

 

Mpɛsɛmpɛnsɛmu 

(1a). Anifira na ɛma yɛhunu poma so mfasoɔ 

Nnyinahɔma ntotoho 

Abɔseɛ nteaseɛ   Nteaseɛ mapa 

anifra              →  onipa 

            poma  →  mfasodeɛ 

Ɛbɛ a ɛwɔ (1a) anifira na ɛma yɛhunu poma so mfasoɔ yi kasa fa anifira a ɛyɛ dɛmdie no 

mu baako wɔ Akanman ahodoɔ no mu. Sɛ yɛhwɛ saa abɛbuo yi wɔ conceptual metaphor 

tiɔri kwan so a yɛhunu no pefee sɛ, ɛwɔ mu sɛ anifira yi yɛ dɛmdie nanso Akanfoɔ de 

anwono abɛbuo a wɔde reda saa anifira yi adi a wɔnhwɛ mfa mfiri sɛ wɔde bɛtiatia 

onifirani bi anigyeɛ anaa ne faahodie so na mmom wɔde saa anifira yi toto abrabɔ mu ne 

asetena mu nsɛm binom. Nhwehwɛmu no daa no adi sɛ, Akanfoɔ de saa bɛ yi kyerɛ obi a 

ɔnhunu obi adwuma so mfasoɔ nanso berɛ a saa nipa no bɛfiri no nkyɛn no na ɔbɛhunu sɛ 

na saafoɔ no ho hia. Saa nkyerɛkyerɛmu yi da no adi pefee sɛ, ɛwɔ mu sɛ ɛbɛ yi fa anifira 

ho deɛ, ɛnkyerɛ baabiara sɛ ɛredi fɛw anaa ɛrebu anifirafoɔ animtia sɛdeɛ conceptual 

metaphor tiɔri no hwehwɛ pɛpɛɛpɛ no. 

1(b).  Anifirafoɔ mmienu retu kwan a, hwan na ɔbɛgye ne yɔnko taataa 

Nnyinahɔma ntotoho 

Abɔseɛ nteaseɛ   Nteaseɛ mapa 

anifrafoɔ        →  onipa 

            taataa  →  suahunu 

Ɛbɛ (1b) yi Anifirafoɔ mmienu retu kwan a, hwan na ɔbɛgye ne yɔnko taataa nso fapem 

gyina anifira so. Sɛdeɛ madi kan akyerɛ sɛ conceptual metaphor yɛ nnyinahɔma ma 

nteaseɛ mapa no, sɛ Ɔkanni biara de saa abɛbuo yi redi dwuma a, ɔhwɛ ne kasa no yie na 

ankɔfa ɔhaw amma afoforɔ so. Ne saa nti saa abɛbuo yi, wɔkyerɛɛ sɛ, ɛkyerɛ sɛdeɛ nnipa 

baanu bi nam abrabɔ kwan so na wɔnni suahunu biara. Sɛ saafoɔ yi ampɛ deɛ ɔwɔ nimdeɛ 

fa wɔn abrabɔ akwantuo mu a, wɔn nyinaa bɛyera kwan ne saa nti na mpanimfoɔ de ayɛ 

kasabɛbuo na mmom ɛnyɛ sɛ ɛyɛ abɛbuo a ɛrebu wɔn a wɔadi dɛm wɔ wɔn ani yi animtia 

anaa ɛretweetwee wɔn. Mpo onii a ɔde saa ɛbɛ yi de anidie hyɛ ɛbɛ no ase te sɛ, sɛbe anaa 

sɛbe mesrɛ a ɛdi adanseɛ pefee sɛ, onii no mfa ɛbɛ yi nni anifirafoɔ ho fɛw.  

1(c).  sɛ onifirani se ɔbɛto ɛboɔ abɔ wo a na ɔgyina ebi 

Nnyinahɔma ntotoho 

Abɔseɛ nteaseɛ   Nteaseɛ  mapa 

onifrani                 →  onibie 

ɛboɔ   →  ahoboa 

 

 

University of Education,Winneba http://ir.uew.edu.gh



74 

 

Ɛbɛ (1c) sɛ onifirani se ɔbɛto ɛboɔ abɔ wo a, na ɔgyina ebi so nso nnyinasoɔ ne anifira. 

Finnegan (1970) ka sɛ mmɛbuo gyina botaeɛ so. Ne saa nti, sɛ Ɔkanni biara de saa ɛbɛ yi 

redi nkitaho a, ɔhwɛ botaeɛ no na ama ɔde ɛbɛ no afoa so. Yei nti saa ɛbɛ yi kyerɛ sɛ 

anifirafoɔ yɛ nkurɔfoɔ a wɔn adwene mu na wɔdwene ansa na wɔayɔ deɛ ɛsɛ sɛ wɔyɛ na 

afei ɛyɛ nnyinahɔma ma obi a nkurɔfoɔ bu no sɛ ɔnni bie na wahyɛ bɔ ɛwɔ badwam. Sɛ 

ɛkɔba saa a, ɛnneɛ na saafoɔ no aboaboa wɔn ho asie ansa na wɔde saa bɔhyɛ no ato dwa. 

Yei ne sɛdeɛ Akanfoɔ no ankasa kyerɛ saa abɛbuo yi na mmom ɛnyɛ sɛ ɛde animtiabuo 

bɛba wɔn a wɔyɛ anifirafoɔ no so.  

1(d).  Onifirani mfa abufuo wɔ kwaeɛ ase 

Nnyinahɔma ntotoho 

Abɔseɛ nteaseɛ   Nteaseɛ mapa 

onifrani        →  obi a ɔhia mmoa 

            Kwaeɛ  →  ɔboafoɔ 

 

Ɛbɛ (1d) Onifirani mfa abufuo wɔ kwaeɛ ase nso gyina anifira korɔ yi ara so. Me 

nkɔmmɔtwetwe no mu no, ɔpanin baako kyerɛɛ me sɛ, so ɛsi dɛn na onifirani tumi kɔpue 

wɔ kwae ase? Ɔkyerɛ sɛ, sɛ mpo sɛ ɔtumi kɔpue kwaeɛ yi ase a, na ɛkyerɛ sɛ, obi na ɔde no 

kɔduruu hɔ. Saa nti, mpanimfoɔ anwono saa abɛbuo de rekyerɛ sɛ onipa de anidie ne obuo 

bɛma wɔn aboafoɔ na afei wɔde anidie bɛma wɔn a wɔkutakuta wɔn mu. Ɔkyerɛ sɛ, saa 

ɛbɛ yi nso tumi yɛ afotuo ma mmɔfra. Ɛnam sɛ wɔn awofoɔ na ɛhwɛ wɔn daa daa asetena 

mu nneɛma ahodoɔ so nti no, ɛnni wɔbu wɔn awofoɔ yi animtia. Sɛ wɔn bo fu wɔn awofoɔ 

a, na ɛhefa na wɔrekɔ? Saa nkyerɛkyerɛmu yi da no adi sɛ, saa abɛbuo yi nyɛ animtiabuo 

de ma wɔn a wɔwɔ tebea yi mu. Akanfoɔ ankasa wɔ gyidie sɛ ɛnkyerɛ animtiabuo na 

mmom ɛyɛ nnyinahɔma ma obuo ne nnidie ma mpanimfoɔ. 

 

1(e).  Onyame bɔ onifirani a, na wabɔ ne poma 

Nnyinahɔma ntotoho 

Abɔseɛ nteaseɛ   Nteaseɛ mapa 

onifrani      → obi a ɔhia mmoa 

            poma   → Onyame 

 

Ogechi ne Ruto (2002) kyerɛ sɛ, Abibifoɔ wɔ gyidie sɛ, dɛmdie no binom wɔ hɔ a, ɛfiri 

Onyankopɔn ankasa. Yei nti abɛbuo bi te sɛ, (1e) sɛ Onyame bɔ onifirani a, na wabɔ ne 

poma mpo deɛ, wɔawono afa Onyankopɔn ankasa ho. Yei rekyerɛ sɛ, tebea biara a obi 

bɛkɔ mu no, ɛwɔ aboafoɔ nso a Onyankopɔn no ankasa nsusuiɛ mu no, wɔde bɛhyia saa 

tebea no. Ɛkyerɛ sɛdeɛ Akanfoɔ ankasa gye to mu sɛ, ɔdasani biara hia mmoa na mmoa no 

nso nam dasani foforɔ so. 

 

4.1.2 Dammɔ/ɛdam 

Dammɔ yɛ yadeɛ baako a, Akanfoɔ gyidie mu no, sɛ obi nya saa yadeɛ yi bi a, wɔbu no sɛ 

wɔadi dɛm ɛnam sɛ wɔntumi nwene papa biara. Ne saa nti, mpanimfoɔ de ayɛ kasabɛbuo 

sɛ, ɔbɔdamfo mfa yɔnkoɔ nanso Akanfoɔ ahwɛ saa ɔhaw yi anwono mmɛ a ɛda anidie ne 

obuo adi afa saa tebea yi ho. Mmɛ a ɛdi soɔ yi (2a-e) ne dammɔ ho mmɛ ahodoɔ no bi. 

Mmɛ: 

2. a. Dam akyi nni yareɛ. 

b.  Wogyegye ɔbɔdamfoɔ a, ɔbɔ wo abaa. 

c.  Deɛ ɔbɔ twene ma ɔbɔdamfoɔ sɛ ɔnsa no, ɔno ankasa na abɔ dam. 

d.  Ɔbaako nkyere ɔbɔdamfoɔ. 

e.  Ɔbɔdamfoɔ nan, wɔtwe no brɛoo. 

 

Mpɛnsɛmpɛnsɛmu 

2(a).  dam akyi nni yareɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

dam            →  kwataa 

            yareɛ   → twa asɛm tiawa 

 

Sɛdeɛ Akanfoɔ de mmɛbuo tu fo twa asɛm tiawa no yɛ adeɛ bi a ɛyɛ fɛ yie. Ɛbɛ (2a) “dam 

akyi nni yareɛ” yɛ ɛbɛ a, asɛntire a ɛwɔ mu no yɛ dammɔ. Abɔdamfoɔ nso nni yɔnkoɔ wɔ 

Akanman nanso, Akanfoɔ hunu sɛ saa yadeɛ yi di onipa dɛm sene yadeɛ biara. 

Nhwehwɛmu yi nkɔmmɔtwetweɛ no maa ɛdaa adi sɛ, sɛ Ɔkanni pɛ sɛ ɔtwa n‘asɛm tiawa a, 

ɔtumi de saa abɛbuo yi kyerɛ sɛ, wakasa awie de kyerɛ sɛ biribiara nni akyire bio. Saa 

nkyerɛkyerɛmu yi yɛ deɛ Akanfoɔ no ankasa gye to mu sɛ, ɛno ne botaeɛ a ɛtaa saa abɛbuo 

yi akyi na ɛnyɛ sɛ wɔde reyɛ kwatikwan biara adi wɔn a wɔwɔ ɛdam yi bi. Wɔkyerɛ sɛ, sɛ 

obi anhwɛ amfiri sɛdeɛ Akanfoɔ ankasa de wɔn mmɛ di dwuma a, ɛbɛtumi ama ɛbɛ yi 

dwumadie asesa. 

2(b).  wogyegye ɔbɔdamfoɔ a, ɔbɔ wo abaa 

Nnyinahɔma ntotoho 

Abɔseɛ nteaseɛ   Nteaseɛ mapa 

ɔbɔdamfoɔ               → deɛ n‘ani abere 

            abaa   → ntɔkwa 

 

Akanfoɔ wɔ gyidie sɛ, fɛwdie ne ehuro de anibereɛ ba adɔfo ntam nam so de basabasayɛ 

ba. Yei nti wɔnam mmɛbuo so de kyerɛkyerɛ wɔn ho wɔn ho hia a ɛhia sɛ wɔbɛgyae saa 

suban a ɛmfata no. Wɔnam ɛbɛ (2b) “wogyegye ɔbɔdamfoɔ a, ɔbɔ wo abaa” so kyerɛ 

mmɔfra saa su yi. Nhwehwɛmu yi daa no adi sɛ, mpɛn pii no, mmɔfra ne mmabunu tumi 

de nsɛm bi di agorɔ ma ɛkɔfa ntawantawa ba wɔn ntam. Mmabunu no, nkanka ne 

mmeranteɛ no na wɔda saa ehuro su yi a, ɛtaa dane ntɔkwa. Yei nti no, wɔbu saa bɛ yi de 

kyerɛ sɛ ehuro ne fɛwdie nyɛ a ɛyɛ nnyinahɔma ma suban pa ne nnidie na ɛnyɛ fɛwdie ne 

animtiabuo ma abɔdamfoɔ ne wɔn a wɔwɔ adwene mu haw.  

 

2(c).  deɛ ɔbɔ twene ma ɔbɔdamfoɔ sɛ ɔnsa no, ɔno ankasa na abɔ dam 

Nnyinahɔma ntotoho 

Abɔseɛ nteaseɛ   Nteaseɛ mapa 

ɔbɔdamfoɔ                   → ɔtwetwe nsɛm ba no 

            twene   → takrawɔgyam 

Ɛbɛ (2c) “deɛ ɔbɔ twene ma ɔbɔdamfoɔ sɛ ɔnsa no, ɔno ankasa na abɔ dam” nso yɛ ɛbɛ 

asɛntitire a ɛwɔ mu no yɛ dammɔ. Sɛdeɛ anka obiara nim sɛ abɔdamfoɔ ho nni mfasoɔ no, 

ɛnte saa wɔ Akanfoɔ amammerɛ ne amanneɛ mu. Ɛdaa adi wɔ nhwehwɛmu yi mu sɛ, wɔde 

University of Education,Winneba http://ir.uew.edu.gh



78 

 

saa abɛbuo yi tu fo san siesie ntawantawa ahodoɔ. Nhwehwɛmu yi nkɔmmɔtwetwe mu daa 

no adi sɛ, saa abɛbuo yi yɛ nnyinahɔma ma wɔn a wɔyɛ takrawɔgyam kɔfrɛfrɛ mansotwe 

ba fie. Sɛ ɛkɔba saa a, asɛm biara a ɛbɛba wɔ saafoɔ no adwuma a ɔdiiɛ no mu no, ɔno nso 

nya ho nsunsuansoɔ no bi a saa ɛbɛ yi nkyerɛ animtiabuo biara wɔ abɔdamfoɔ so. 

2(d).  ɔbaako nkyere ɔbɔdamfoɔ 

Nnyinahɔma ntotoho 

Abɔseɛ nteaseɛ   Nteaseɛ mapa 

ɔbɔdamfoɔ  → ɔhoɔdenfoɔ 

            ɔbaako   → nkabɔmu 

 

Akanfoɔ yε nnipakuo bi a wɔgye koroyε di yie enti sε εkɔba sε nnipa binom te na wɔhunu 

sε saa nnipakuo no koroyε ne nkabɔmu nni wɔn ntam a, wɔnam ɛbɛ (2d) ―ɔbaako nkyere 

ɔbɔdamfoɔ” kyerɛkyerɛ wɔn ma wɔhunu mfasoɔ ahodoɔ a εwɔ koroyɛ ne nkabɔmu mu 

(Appiah et al., 2007: 19). Saa abɛbuo yi wɔ Akanman mu da nkabɔmu, koroyɛ ne onuadɔ 

su adi wɔ wɔn amammerɛ mu. Ɛwɔ mu sɛ dammɔ yɛ dɛmdie, Akanfoɔ nam ɔbɔdamfoɔ 

ahoɔden su a abɔdamfoɔ wɔ so de akyerɛ saa bɛ yi mu sɛ, ɛsɛ sɛ ankorɛankorɛ biara de 

nkabɔmu di dwuma a wɔbɛtumi adi nkonim. Wɔnam saa ɛbɛ yi so tu saafoɔ yi fo sεdeε 

εbεyε na Ɔkanni biara ne nnipa nyinaa bεtena yie firi sε, sε koroyε ne nkabɔmu wɔ nnipa 

ntam a, basabasayε ntaa nsi. Afei wɔbu saa bε yi de kyerε mmabunu ne nnipa binom a 

wɔrehyε ɔbra ase sɛ wɔde nkabɔmu yi bɛyɛ adwuma. Wɔde kasa kyerɛ saafoɔ yi sεdeε 

εbεyε na wɔbɛhunu hia a εhia sε wɔde koroyε bεyε adwuma wɔ baabiara a wɔnam sε εyε 

adwuma mu, afie mu, abɔntene so ne baabi biara a wɔne nnipa bεhyia anya nkitahodie 

biara na εnam so aboa de mpontuo aba nkuro ahodoɔ a wɔtete so mu.  

 

2(e).  ɔbɔdamfoɔ nan, wɔtwe no brɛoo  

Nnyinahɔma ntotoho 

Abɔseɛ nteaseɛ   Nteaseɛ mapa 

ɔbɔdamfoɔ      → aboterɛ 

            nan   → aboterɛ 

Akanfoɔ nim sɛ ntoboaseɛ kɔwiee nkonimdie, ɛno nti na wɔde ɛbɛ (2e) “ɔbɔdamfoɔ nan, 

wɔtwe no brɛoo” kyerɛ saa su yi mu. Nhwehwɛmu yi daa no adi sɛ, sɛ Ɔkanni bi de saa 

ɛbɛ yi redi dwuma a, ɛnam sɛ saafoɔ no wɔ amammerɛ ne amanneɛ mu nimdeɛ no nti no, 

wɔde saa abɛbuo yi yɛ nnyinahɔma ma wɔn a wɔnni aboterɛ wɔ abrabɔ mu. Ɛdaa adi sɛ, 

mpɛn pii no, nnipa bebree pere wɔn ho wɔ abrabɔ mu ma ɛde ɔhaw ba wɔn so a sɛ anka 

saafoɔ no nyaa aboterɛ a, anka ɛsii wɔn yie. Saa nkyerɛkyerɛmu yi ne sɛdeɛ Akanfoɔ no 

ankasa gye to mu sɛ ɛyɛ saa abɛbuo yi botaeɛ na mmom nyɛ sɛ wɔde rekasa afa ɔbɔdamni 

ho nti, ɛrekyerɛ animtiabuo ma abɔdamfoɔ. 

 

4.1.3 Akyakya 

Akanfoɔ tumi hwɛ obi nipadua so mpo tumi ma saafoɔ no awareɛ ɛnam saa nipa no tenten, 

brane anaa ne kɛseyɛ.  Ne saa nti sɛ onipa bi di dɛm wɔ ne nipadua no mu te sɛ akyakya a, 

saafoɔ no wɔ haw bebree a ɛtumi yɛ fɛwdie. Nanso sɛ yɛhwɛ sɛdeɛ Akanfoɔ ankasa 

amammerɛ mu ne wɔn nkitahodie mu a, yɛhunu sɛ, ɛwɔ mu akyakya nya saa fɛwdie yi wɔ 

mmɔntene so, Akanfoɔ anomsɛm kasadwini te sɛ abɛbuo deɛ, wɔde ɔpɔ ne anidie ma saa 

mmɛbuo ahodoɔ a ɛfa dɛmdie akyakya yi ho. Saa mmɛbuo yi binom na ɛwɔ (3a-e) no mu 

no. 

 

Mmɛ: 

3. a. Wɔde berɛ na ɛpam akyakya atadeɛ. 

b.  Sɛ akyakyafoɔ nam apem a, wɔn nyinaa ɛto yɛ pɛ. 

c.  Deɛ watɔ mmoatia pɛn no, wopagya akyakya a ɔnim ne boɔ. 

d.  Ɛda a woresisi akyakya no na akyakya nso gyina hɔ rehwɛ wo. 

e.  Sɛ akyakya se ɔbɛda ayaya a ma ɔnna na ne sɔreɛ mu. 

 

Mpɛnsɛmpɛnsɛmu 

3(a).  Wɔde berɛ na ɛpam akyakya atadeɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

akyakya                → onipa 

            Berɛ   → ntoboaseɛ 

Abɛbuo (3a), “wɔde berɛ na ɛpam akyakya atadeɛ” yɛ dɛmdie ho bɛ a, ɛfa akyakyafoɔ ho. 

Ɛwɔ mu sɛ saa ɛbɛ yi fa akyakyafoɔ ho deɛ nanso obi ntumi nka sɛ saa ɛbɛ yi redi 

akyakyafoɔ ho fɛw. Sɛ obi kyerɛ saa ɛbɛ yi ase ma ɛkɔwie fɛwdie a, na ɛkyerɛ saafoɔ no 

anhwɛ ɛbɛ yi wɔ Akanfoɔ ankasa aniwa mu. Nkɔmmɔtwetweɛ a me ne afoforɔ nyaeɛ no 

daa no adi sɛ, saa ɛbɛ yi yɛ nnyinahɔma a Akanfoɔ de tu wɔn ho fo wɔ abrabɔ mu nkanka 

wɔn a wɔrepere wɔn ho wɔ abrabɔ mu. Wɔkyerɛ sɛ saa ɛbɛ yi kyerɛ ntoboaseɛ ne aboterɛ 

wɔ wɔn daa daa asetena mu a wɔde tu wɔn a wɔpere hwehwɛ abrabɔ mu nkankɔ ntɛm so.  

3(b).  Sɛ akyakyafoɔ nam apem a, wɔn nyinaa ɛto yɛ pɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

akyakya       → nnipakuo 

            Berɛ   → wɔda su baako adi 

Akanfoɔ hwɛ nnipakuo bi ne wɔn su ho tumi nwono abɛbuo fa ho. Ne saa nti, wɔnam nipa 

tebea te sɛ akyakya a ɛyɛ dɛmdie so de da nipakuo a wɔda su baako yi adi so. Ɛbɛ (3b), Sɛ 

akyakyafoɔ nam apem a, wɔn nyinaa ɛto yɛ pɛ na wɔde daa saa su yi adi wɔ amammerɛ ne 

amanneɛ kwan so. Saa ɛbɛ yi nso wɔkyerɛ sɛ, Akanfoɔ ankasa de saa abɛbuo yi yɛ 

kasakyerɛ ma mmabunu fekuo ahodoɔ. Ɔmanfoɔ dodoɔ ara na wɔgye di sɛ, mmabunu 

fekuo ahodoɔ no, wɔn mu fa kɛseɛ no ara wɔ adwenekorɔ na wɔn nneyɛɛ nso sesɛ. Ɛnam sɛ 

wɔyɛ ekuo baako, nti ɔbaako anna suban pa adi a, nkurofoɔ de wɔn ani bɛbu sɛ wɔn nyinaa 

su te saa. Saa nkyerɛmu yi yɛ deɛ Akanfoɔ no ankasa de ayɛ botaeɛ ama saa abɛbuo yi a 

ɛmfa animtiabuo biara mma wɔn a wɔwɔ akyakya. 

3(c).  deɛ watɔ mmoatia pɛn no, wopagya akyakya a ɔnim ne boɔ 

Nnyinahɔma ntotoho 

Abɔseɛ nteaseɛ   Nteaseɛ mapa 

akyakya               → onipa 

            mmoatia  → suahunu 

Abɛbuo (3c), “deɛ watɔ mmoatia pɛn no, wopagya akyakya a ɔnim ne boɔ” no koraa deɛ, 

nkɔmmɔtwetwe no mu na ɔkyeame baako kyerɛɛ me sɛ, ɛyɛ abɛbuo a ɛtaa pue wɔ Akanfoɔ 

asɛnnie mu. Ɔkyerɛɛ sɛ, saa ɛbɛ yi ne fɛwdie ne animtuabuo nni twaka biara na mmom, 

wɔde yɛ kasabɛbuo berɛ a wɔresiesie ntawantawa bi na wɔregyina obi suahunu so de afoa 

asɛnnie a wɔgu so resiesie no.  

3(d).  ɛda a woresisi akyakya no na akyakya nso gyina hɔ rehwɛ wo 

Nnyinahɔma ntotoho 

Abɔseɛ nteaseɛ   Nteaseɛ mapa 

akyakya                       → onipa 

            Akyakya  → osisifoɔ 

Akanfoɔ yɛ nnipakuo a wɔmpɛ asisie wɔ wɔn asetena mu. Mpɛn pii no, ɛyɛ a nkurɔfoɔ 

binom hwɛ nkurɔfoɔ afoforɔ mmerɛyɛ na wɔde asisi wɔn ɛnam sɛ wɔnni kamafoɔ nti. 

Mpanimfoɔ nam dɛmdie akyakya so de yɛɛ kasabɛbuo de gyinaa hɔ maa asisifoɔ. Wɔkyerɛ 

sɛ, wɔn a wɔwɔ akyakya yi ntumi ntu mmirika ne saa sɛ obi sisi wɔn koraa a, wɔntumi ne 

wɔn mfa nsi ani. Nanso Akanfoɔ nim sɛ, sɛ woresisi akyakya a, ne boafoɔ gyina hɔ hwɛ 

wo nneyɛɛ bɔne no enti ɛbɔ wɔn a wɔwɔ saa su yi kɔkɔ ma wɔtwe wɔn ho firi saa 

subammɔne yi ho. Yei nti ne ɛbɛ (3d) “ɛda a woresisi akyakya no na akyakya nso gyina hɔ 

rehwɛ wo” a wɔkyerɛ sɛ wɔn a wɔyɛ asisifoɔ no nso tumi hyia wɔn a wɔbɛtumi wɔn wɔ 

wɔn daa daa asetena mu.  

 

3(d).  sɛ akyakya se ɔbɛda ayaya a ma ɔnna na ne sɔreɛ mu 

Nnyinahɔma ntotoho 

Abɔseɛ nteaseɛ   Nteaseɛ mapa 

akyakya           → onipa 

            Sɔreɛ mu  → ne mfe susua 

Abɛbuo (3e), “sɛ akyakya se ɔbɛda ayaya a ma ɔnna na ne sɔreɛ mu” nso yɛ abɛbuo baako 

a ɛfa akyakya ho. Sɛ obi hwɛ abɛbuo yi na ɔde n‘ani twa akyakya mfoni a, ɔhunu no pefee 

sɛ, akyakyani biara ntumi nna ayaya ɛnam wɔn dɛm a wɔadi nti. Yei na nhwehwɛmu yi 

dɔɔ asukɔ kɔɔ Akanfoɔ ankasa nkyɛn kɔgyee nkyerɛmu faa saa abɛbuo yi ho. Ɛdaa adi wɔ 

nhwehwɛmu yi mu sɛ, saa abɛbuo yi hia nyansa a ɛmu dɔre yie wɔ ne nkyerɛaseɛ mu. 

Wɔkyerɛɛ sɛ, sɛ obi pɛ sɛ ɔhunu saa ɛbɛ yi nnyinahɔma a, ɛsɛ sɛ ɔyɛ obi a, ɔnim Akanfoɔ 

amammerɛ yie ansa na watumi ahunu deɛ saa ɛbɛ yi rekyerɛ. Wɔkyerɛ sɛ, mpɛn pii no, 

nkurɔfoɔ taa tentam adwuma a, wɔn ahoɔden ne nimdeɛ ntumi nyɛ nkanka ne mmɔfra ne 

mmabunu no. Ne saa nti, ɛbɛ yi tu mmɔfra fo wɔ wɔn adwumayɛ mu sɛ, ɛwɔ sɛ wɔsusu 

haahaa wɔn ani na wɔyɛ deɛ wɔbɛtumi na wamfa anibere ankɔyɛ deɛ wɔrentumi nyɛ. Sɛ 

ɛkɔba sɛ onii no antie saa afotuo yi a na mpanin bu saa ɛbɛ yi kyerɛ no. 

 

Saa ɔfa yi nso mehwɛɛ nyarewa mmiɛnsa ho mmɛbuo wɔ sɛdeɛ Akanfoɔ ankasa hunu 

nyarewa yi na wɔfaa mu nnepa de nwonwonoo saa mmɛbuo yi a ɛmfa animtiabuo ne 

fɛwdie biara mma. Saa nyarewa yi a ɛha Akanfoɔ nanso wɔafa mu nnepa a mede rebɛyɛ 

mpɛnsɛmpɛnsɛmu yi ne kokoram, ekuro ne kaka. 

 

4.1.4 Kokoram  

Kokoram yɛ yadeɛ a, mpanimfoɔ a me ne wɔn twetwee nkɔmmɔ no kyerɛɛ mu sɛ, kane 

tete no, na ɛyɛ yadeɛ a ɛdi nipa nya yie a nti na wɔfrɛ no yadebɔne. Ɔbaapanin ‗K‘ kyerɛ sɛ 

sɛdeɛ na kokoram si ha nipa no, na ɛmaa mpanimfoɔ nwonwonoo mmɛbuo faa ho. Yei mu 

no, ɔtoaa so sɛ, wɔde saa mmɛ no yɛɛ abrabɔ mu suahunu tuu fo na mmom ɛnyɛ sɛ wɔde 

bɛyɛ aseresɛm atia wɔn a wɔwɔ saa nyarewa yi bi no. Mmɛ ahodoɔ no binom a ɛfa saa 

yadeɛ yi ho na ɛwɔ (4a-e) no mu.   

Mmɛ: 

4. a.  Kokoram amfɛre sɛ ɔbɛtɔ me hwene so a, me nso memfɛre sɛ mede asaawa 

  bɛtare so. 

b.    Kokoram nam wo tirim a, na wo hwene na ɔrepɛ. 

c.    Kokoramni a ɔregye asekannuro, yɛse mentwa he? Ɔse twa baabiara na ɛwu 

  a, etwa da etwa so. 

d.   Kokoram busueni na ɛtɔ ahaamu. 

e.   Ɔnwam kɛsɛbirekuo koraa a, ɔdi tannuro aba no, kokoram atɔ ne tirim nyɛ 

Tanɔ kɔmfoɔ a ɔwaawae ho. 

 

Mpɛnsɛmpɛnsɛmu 

4(a).  Kokoram amfɛre sɛ ɔbɛtɔ me hwene so a, me nso memfɛre se mede asaawa bɛtare so 

Nnyinahɔma ntotoho 

Abɔseɛ nteaseɛ   Nteaseɛ mapa 

kokoram              → onipa 

            Asaawa   → awerɛtɔ 

Abɛbuo a ɛwɔ (4a), “Kokoram amfɛre sɛ ɔbɛtɔ me hwene so a, me nso memfɛre se mede 

asaawa bɛtare so” yɛ kokoram yadeɛ no ho bɛ. Nkɔmmɔtwetwee no ma ɛdaa adi sɛ, sɛ 

kokoram tɔ obi hwene so a, ɛsɛe n‘anim ma saafoɔ no hwere n‘aninuonyam. Sɛ onipa no 

hwɛ sɛ saa yareɛ yi bɛsɛe no a, ɔkwan biara so ɔbɛpɛ aduro ɛmfa ho ne sɛ nkurɔfoɔ bɛhunu 

sɛ ɔwɔ saa yadeɛ no. Yei kyerɛ sɛ, saa abɛbuo yi Akanfoɔ ankasa amammerɛ mu no, 

wɔmfa nni saa ayarefoɔ yi ho fɛw anaa wɔmfa mmu wɔn animtia na mmom wɔde yɛ 

nnyinahɔma aniɛden ne mmarimmasɛm. Wɔkyerɛ sɛ, wɔbu bɛ yi san de kyerɛ sɛ obi adane 

n‘akyi amma ne yɔnko na saafoɔ no pɛ sɛ wɔtɔ wɔn so werɛ. 

 

4(b).  kokoram nam wo tirim a, na wohwene na ɔrepɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

kokoram                →  mansotweni 

            Tirim     → ahwɛyie 

Abɛbuo (4b) “kokoram nam wo tirim a, na wohwene na ɔrepɛ” yi na Akanfoɔ de ayɛ 

nnyinahɔma ama, onipa a ɔrepɛ wo mansotwe ne amane. Saafoɔ no taa yɛ biribi ma 

wohunu sɛ saafoɔ no wɔ wo ho adwemmɔne. Mpo wohunu sɛ, saafoɔ no rebɔ akutia yɛ 

nneyɛɛ bi a, ɛkyerɛ sɛ, ɔrepɛ wo asɛm. Wɔnam saa onipa su yi so na wɔde yadeɛ kokoram 

anwono abɛbuo de rekyerɛ saa. Ɛwom sɛ kokoram yɛ yareɛ bɔne nanso Akanfoɔ nhwɛ ne 

bɔne su no mfa nyɛ kasatwitwie ntia wɔn a wɔwɔ saa yadeɛ yi na mmom wɔde mu nnepa a 

ɛyɛ ahwɛyie ne ahodasoɔ no na ɛyɛ susudua. 

 

4(c).  kokoramni a ɔregye asekannuro, yɛse mentwa he? Ɔse twa baabiara na ɛwu a, etwa 

da etwa so 

Nnyinahɔma ntotoho 

Abɔseɛ nteaseɛ   Nteaseɛ mapa 

kokoramni     → abambuo 

            sekannuro   → anidasoɔ 

Abɛbuo (4c) “kokoramni a ɔregye asekannuro, yɛse mentwa he? Ɔse twa baabiara na ɛwu 

a, etwa da etwa so” koraa deɛ, ɛbɔ wɔn a wɔwɔ saa kokoram yadeɛ yi din a, sɛ obi anhwɛ 

amfiri sɛdeɛ Akanfoɔ ankasa hunu mmɛbuo ho mfasoɔ a, saafoɔ no bɛdwene sɛ wɔde saa 

abɛbuo yi redi wɔn ho fɛw. Akanfoɔ yɛ nnipakuo a, wɔda ɔpɔ adi wɔ wɔn nkitahodie mu 

na wɔnim ɛbɛ ho mfasoɔ yie. Adwuma yi nkɔmmɔtwetweɛ daa no adi sɛ, saa ɛbɛ yi yɛ 

nnyinahɔma ma wɔn a wɔn aba mu abu. Ɔkyeame ―J‖ kyerɛ sɛ, ɛwɔ Akanfoɔ amammerɛ 

ne amanneɛ mu no, saa abɛbuo yi yɛ nkuranhyɛ kɛseɛ ma wɔn a wɔatɔ baha na wɔnni 

anidasoɔ biara sɛ ɛbɛyɛ yie wɔ asetena mu. 

4(d).  Kokoram busueni na ɛtɔ ahaamu 

Nnyinahɔma ntotoho 

Abɔseɛ nteaseɛ   Nteaseɛ mapa 

kokoram          → onipa 

            busueni   → asɛmmɔne 

Abɛbuo (4d) Kokoram busueni na ɛtɔ ahaamu ankasa de ne nkyerɛaseɛ nam. Nhwehwɛmu 

yi daa no adi sɛ, sɛ yadeɛ kokoram yi tɔ ɔbaa ahaamu a, ɛtumi mpo nam so ma ɔyɛ obonini. 

Wɔkyerɛ sɛ, wɔde saa ɔhaw yi na ayɛ nnyinahɔma ama onipa a ɔne n‘abusua te na ne mma 

no mu deɛ ɔdi mu a ɔbɛtumi asɔ abusua no asene no akɔ nsɔhwɛ mu anaa mpo owuo abɛfa 

no. Akanfoɔ amammerɛ ne amanneɛ mu no, wɔgye di sɛ, onipa biara a wɔ ne dɔfo a ɔpɛ 

n‘asɛm pa ara. Saafoɔ yi na asɛm to wɔn a, wɔbu saa ɛbɛ yi. Yei nti, nhwehwɛmu yi daa no 

adi sɛ, wɔde saa abɛbuo yi kyerɛ obi adepa bi a ɔbɔ ho ban na asɛmmɔne bi ato saafoɔ no.  

4(e).  Ɔnwam kɛsɛbirekuo koraa a, ɔdi tannuro aba no, kokoram atɔ ne tirim nyɛ Tanɔ 

kɔmfoɔ a ɔwaawae 

Nnyinahɔma ntotoho 

Abɔseɛ nteaseɛ   Nteaseɛ mapa 

kokoram                 → onipa 

            Tanɔ kɔmfoɔ   → ɔkyinnyegyefoɔ 

Nhwehwɛmu yi mu no, ɛdaa adi sɛ, Akanfoɔ de ɛbɛ 4e Ɔnwam kɛsɛbirekuo koraa a, ɔdi 

tannuro aba no, kokoram atɔ ne tirim nyɛ Tanɔ kɔmfoɔ a ɔwaawae ho de gyina hɔ ma wɔn 

a wɔse biribiara ntumi wɔn. Akanfoɔ bu bɛ sɛ, sɛ wonni panin a due de foa saa ɛbɛ yi so. 

Yei kyerɛ sɛ, panin ho hia yie wɔ Akanfoɔ asetena mu. Ɛwɔ onipa asetena mu no, Akanfoɔ 

nim sɛ nkurɔfoɔ bi gye wɔ akyinnyeɛ wɔ wɔn daa daa dwumadie mu nti wɔnim sɛ saafoɔ 

yi bɛhia atentene na amfa wɔn ankɔ ɔhaw mu. Yei nti na wɔde yadeɛ kokoram anwono saa 

abɛbuo yi wɔ Akanfoɔ ankasa suahunu ne nimdeɛ kwan so na mmom ɛnyɛ sɛ saa ɛbɛ 

botaeɛ yi bu animtia ma saafoɔ no. 

 

4.1.5 Ekuro 

Yadeɛ baako a ɛbi wɔ Akanman mu baabiara ne ekuro. Ɛyɛ yadeɛ baako a kane no na obi 

ntumi nkwati. Mpo sɛ ekuro tu dasani bi na sɛ ɛkɔ a, ɛsan nso gya etwa de kae wo 

ekuyadeɛ ɛtuu saafoɔ no. Adwuma yi nhwehwɛmu maa yɛhunuu sɛdeɛ Akanfoɔ nam ekuro 

a ɛyɛ yadeɛ so nwonoo mmɛbuo ahodoɔ bi a ɛboa dasani biara wɔ n‘asetena mu sene sɛ 

ɛredi wɔn ho fɛw anaa ɛrekasa tia wɔn.  Saa mmɛ ahodoɔ yi mu bi na ɛdi soɔ yi a 

mapɛnsɛmpɛnsɛm wɔ (5a-e) no mu sɛdeɛ Akanfoɔ ankasa de di dwuma wɔ wɔn daa daa 

asetena mu a ɛda obuo ne anidie adi wɔ Akanfoɔ mu. 

Mmɛ: 

5. a.   Sɛ ekuro mmienu tu wo a, woyi baako ayɛ. 

b.   Ekuro ntutu baanu. 

c.   Ekuro ntuu wo a, wose nwansena ne wo ka. 

d.   Deɛ ekuro wɔ nwansena mpa hɔ. 

e.   Wofa nwansena abufuo a, wobere wo kuro. 

 

Mpɛnsɛmpɛnsɛmu 

5(a).  Sɛ ekuro mmienu tu wo a, woyi baako ayɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

Ekuro              →  ɔdasani                

 mmienu            →  ɔhaw ahodoɔ 

Abɛbuo (5a), ―Sɛ ekuro mmienu tu wo a, woyi baako ayɛ” wɔ sɛdeɛ Akanfoɔ ankasa de 

wɔn aniwa kyerɛ saa ɛbɛ yi ase ma ɛnkɔfa atweetwee ne animtiabuo biara m ma wɔn wɔwɔ 

nkudaa yi. Nhwehwɛmu adwuma yi daa no adi sɛ ansa na Ɔkanni biara de saa ɛbɛ yi bɛdi 

dwuma wɔ nkitahodie biara mu no, ɔhwɛ ne botaeɛ a ɔde reto dwa no na ɔde saa ɛbɛ yi a 

ɛfa ekuyadeɛ ho ayɛ nnyinahɔma a, ɛda obuo ne nnidie no. Me nhwehwɛmu yi maa 

mehunuu sɛ, saa abɛbuo yɛ nnyinahɔma ma ɔmanfoɔ daa daa asetena mu haw na mpɛn pii 

no wɔde wɔn haw no toto afoforɔ ho na wɔahunu deɛ na ɛyɛ ɔhaw ankasa. Yei ne sɛdeɛ 

Ɔkanni biara de saa abɛbuo yi di dwuma wɔ wɔn daa daa asetena mu a ɛmfa animtiabuo 

biara mma wɔn a wɔwɔ nkudaa yi ntam.  

5(b).  ekuro ntutu baanu 

Nnyinahɔma ntotoho 

Abɔseɛ nteaseɛ  Nteaseɛ mapa 

Ekuro        → asoɔdenfoɔ 

            baanu            → ankonam 

Yankah (1991) ne Obeng (1994) kyerɛ sɛ, ɛwɔ Akanfoɔ mmɛbuo mu no, deɛ ɔde abɛbuo 

no redi dwuma hwɛ hunu sɛ kasabɛbuo no nkɔtia obiara ma wɔde nsɛmfua bi a ɛkyerɛ 

anidie, obuo ne onuadɔ tumi di kan sɛdeɛ abɛbuo no mfa mpaapaemu mma wɔ nkitahodie 

no no mu. Ɛbɛ (5b) ―ekuro ntutu baanu” foa Yankah ne Obeng nom deɛ yi so. 

Nhwehwɛmu yi nsɛmmisa ahodoɔ no bi daa no adi sɛ, sɛ Ɔkanni bi de saa ɛbɛ yi redi 

dwuma a, ɔhwɛ sɛ ɔbɛka nsɛm bi de akyerɛ obuo ne nidie no ho. Ɔdikuro baako kyerɛɛ sɛ, 

wɔde saa ɛbɛ yi yɛ afotusɛm ma obi a ɔntie afotuo na ɔyɛ asobrakyeɛ. Mpanin kyerɛ sɛ, saa 

onipa no nya asɛm a, n‘ankasa na ɔde ne wedeɛ ko ɛwɔ mu sɛ n‘abusua no boa deɛ nanso 

ɛmu fa kɛseɛ no ara kɔ seantie no so.  

 

5(c).  ekuro ntuu wo a, wose nwansena ne wo ka 

Nnyinahɔma ntotoho 

Abɔseɛ nteaseɛ   Nteaseɛ mapa 

Ekuro               → ɔhaw 

            nwansena            → Odwaa-Buroni 

Abɛbuo (5c) ―ekuro ntuu wo a, wose nwansena ne wo ka” deɛ nhwehwɛmu yi nsɛmmisa 

ma ɛdaa adi sɛ, Akanfoɔ de saa abɛbuo yi taa di dwuma yie wɔ wɔn nkitahodie mu sene 

mmɛbuo ahodoɔ a ɛfa ekuro ho nyinaa. Ɔpanin baako a na ekuro atu no akyɛre yie na 

ɔkyerɛɛ mu sɛ, saa abɛbuo yi nyɛ sɛ ekuro atu wo ankasa nti na Akanfoɔ anwono na 

mmom botaeɛ bi tare akyire. Ɔtoa so kyerɛ sɛ, Akanfoɔ yɛ nnipakuo a wɔpɛ nkabɔmu ne 

asomdwoeɛ. Sɛ ɛkɔba sɛ obi ne obi te asomdwoeɛ mu a, ɛyɛ a na saafoɔ gye wɔn ho di yie 

a mpo mframa biara mfa wɔn ntam. Yei nti sɛ ɔbaako dane Odwaa Buroni dane n‘akyi ma 

ɔbaako a, na Akanfoɔ bu saa ɛbɛ yi. Yei kyerɛ sɛ, Akanfoɔ no ankasa wɔ sɛdeɛ wɔhunu 

ekuyadeɛ yi na wɔde ayɛ nnyinahɔma a ɛmfa fɛwdie biara mma wɔn a nkudaa atutu wɔn.  

 

5(d).  deɛ ekuro wɔ nwansena mpa hɔ 

Nnyinahɔma ntotoho 

Abɔseɛ nteaseɛ    Nteaseɛ mapa 

Ekuro       →  mansotweni 

            nwansena            →  ɔhaw 

Akanfoɔ yɛ nnipakuo a, wɔnsosɔ mansotwe ne ntawantawa so. Nanso nnipa asetena mu wɔ 

akwansideɛ ne ɔhaw bebree a ɛnam so ma nnipa binom gyina so twe manso. Ankorɛankorɛ 

bi a Akanfoɔ hunu sɛ wɔpɛ mansotwe no, mpɛn pii ɔmanfoɔ taa twe wɔn ho firi wɔn nkyɛn 

sɛdeɛ ɛbɛyɛ a wɔbɛnya wɔn asomdwoeɛ. Yei ne nkyerɛmu a Odikuro baako de too dwa faa 

sɛnti a, Akanfoɔ nso de abɛbuo (5d) ―deɛ ekuro wɔ nwansena mpa hɔ” di dwuma. Ɔtoa so 

sɛ, nipa binom huahua mansotwe nti Akanfoɔ hunu sɛ saafoɔ no bɛfra biribiara mu a, 

ɛbɛwie mansotwe. Ɔtoa so ka sɛ, ɔmanfoɔ no suahunu a wɔwɔ dada no na ɛyɛ nokorɛ a ɛsɛ 

yɛgye to mu wɔ nhwehwɛmu biara a yɛreyɛ ne nimdeɛ a ɛsɛ sɛ ɔmanfoɔ hunu mu.  

5(d).  wofa nwansena abufuo a, wobere wo kuro 

Nnyinahɔma ntotoho 

Abɔseɛ nteaseɛ    Nteaseɛ mapa 

Ekuro                →  onipa 

            nwansena            →  agyegyefoɔ 

Abɛbuo (5e) “wofa nwansena abufuo a, wobere wo kuro” nso kasa fa ekuyadeɛ ho saa ara. 

Me nhwehwɛmu adwuma yi maa mehunuu sɛ, Akanfoɔ nim sɛ nipa binom ayɛ wɔn ho 

agyegyefoɔ a wɔfrɛfrɛ ɔhaw ne amanneɛ berɛ ɔmanfoɔ. Ne saa nti, wɔde saa abɛbuo yi yɛ 

afotuo ma Ɔkanni biara a wɔhunu sɛ onipa bi ayɛ ne ho sɛ ɔbɛtwetwe no akɔ ɔhaw mu nam 

so de asɛe n‘adepa anaa n‘anisoadehunu papa bi a ɛsi saafoɔ no ani so.  

 

4.1.6 Kaka  

Yadeɛ baako a Akanfoɔ hunu sɛ ɛyɛ yea yie baako ne kaka. Saa ydeɛ yi taa yɛ onipa no se 

ne ne nsa pa ara. Ɛnam kaka yea nti, Akanfoɔ de kaka yadeɛ mpo tumi toto ɛka ho ka sɛ, 

“ɛka ne kaka ɛmu deɛ wɔ he na ɛyɛ yea?” Ɔkanni biara nso mpɛ sɛ ɔbɛde obi ka ɛnam ɛmu 

ateetee no nti. Saa ateetee yi korɔ yi ara nso na kaka yadeɛ yi de brɛ ɔdasani. Sɛ kaka yadeɛ 

yi yɛ obi a, ɔda koraa a ɔntumi nna na kampɛsɛ watumi adidi mpo. Saa ateetee ne ɔyaw yi 

a kaka yadeɛ yi brɛ ɔdasani yi nti, ɛbɛyɛ den sɛ Ɔkanni bi bɛtumi de saa yadeɛ adi saafoɔ 

no ho fɛw. Yei so nti na mpanimfoɔ ɛde ayɛ suahunu anwonwono mmɛbuo binom afa saa 

tebea yi ho. Mmɛ ahodoɔ a ɛwɔ (6a-e) yi mu no na mapɛnsɛmpɛnsɛm sɛdeɛ Akanfoɔ 

ankasa de di dwuma wɔ wɔn daa daa asetena mu a ɛda obuo ne nnidie adi wɔ Akanfoɔ mu 

a ɛmfa fɛwdie ne animtiabuo biara mma. 

Mmɛ:  

6. a.  Wode kaka resɛe dwanam 

b.    Ɛse anna a, ɛyare kaka. 

c.    Kaka yɛ wo ma wo se tutu a, na ɛno nkyerɛ sɛ kaka de wo ho akyɛ wo. 

d.  Deɛ kaka ayɛ no ama ne se nyinaa atutu no, sɛ ɔredidi na ɔhu dompe a, na  

  ato no ayamhyehyeɛ. 

e.   Kaka bu ɔsono se. 

Mpɛnsɛmpɛnsɛmu 

6(a).  wode kaka resɛe dwanam  

Nnyinahɔma ntotoho 

Abɔseɛ nteaseɛ   Nteaseɛ mapa 

kaka            →  onipa ɔnni nimdeɛ bi  

            Dwanam         →  adepa 

Nhwehwɛmu adwuma yi mu no, mmɛbuo ahodoɔ a ɛpuee mu no fa kaka yadeɛ binom ho 

no mu deɛ ɛdi ntintiman pa ara ne abɛbuo (6a) “wode kaka resɛe dwanam”. Me 

nkɔmmɔtwetweɛ no maa ɛdaa adi sɛ, Akanfoɔ binom kyerɛ aseɛ ma ɛkɔwie fɛwdie na ɛmu 

binom nso de saa ɛbɛ yi kyerɛ mpaninyɛ. Nhwehwɛmu adwuma yi daa no adi sɛ, ɛbɛyɛ den 

sɛ Ɔkanni de ɔfoforɔ yadeɛ bɛtweetwee no. Yei nti ɔbarima bi na kaka yadeɛ yi ayɛ ne nsa 

kyerɛɛ sɛ, ɛnyɛ berɛ nyinaa na kaka yadeɛ yɛ onipa no se. Sɛ ɛba saa a, ɛneɛ na deɛ kaka 

ayɛ ne nsa no bɛtumi awe dwanam. Ne saa nti ɔkyerɛɛ abɛbuo yi mu sɛ, ɛgyina hɔ ma sɛ 

Ɔkanni bi sene yɔnko wɔ nimdeɛ bi mu na deɛ ne nimdeɛ sua no mmom agye adwuma bi 

abɔ so sɛ ɔbɛtumi ayɛ. Sɛ ɛba saa a, ɛnneɛ na saa abɛbuo yi ntumi nyɛ fɛwdie anaa 

atweetwee ma wɔn a wɔwɔ kaka yadeɛ yi. 

University of Education,Winneba http://ir.uew.edu.gh



93 

 

6(b).  ɛse anna a, ɛyare kaka 

Nnyinahɔma ntotoho 

Abɔseɛ nteaseɛ   Nteaseɛ mapa 

kaka                     →       onipa a ɔhuahua asɛm  

            ɛse             →  ɔhyia deɛ ɔmpɛ 

Sɛ obi de ɛbɛ (6b) “ɛse anna a, ɛyare kaka” redi dwuma a, ɔhwɛ hunu sɛ, ɔte sɛdeɛ 

Akanfoɔ ankasa de wɔn mmɛ di dwuma wɔ wɔn asetena mu a ɛda asomdwoeɛ ne koroyɛ 

botaeɛ adi. Nhwehwɛmu adwuma yi maa metee aseɛ wɔ ahwɛeɛ bi a ɛkɔɔ so wɔ Manso 

Ankam ahemfie. Asɛnnie no mu na ɔkyeame yi de saa ɛbɛ yi tuu fo maa afaanu a 

wɔresiesie wɔn ntam ntawantawa no. Yei mu no, wɔkyerɛɛ ɛbɛ no ase sɛ, sɛ asɛm bi bɛba 

a, gye sɛ onipa na ɔhuahua asɛm no kɔfa ba ne saa nti wɔntwa so. Yei maa mehunuu sɛ, 

ampa wɔde ɛbɛ yi adi dwumasono a, amfa animtiabuo anaa atweetwee biara amma wɔn a 

wɔwɔ kaka yadeɛ yi bi so. 

 

6(c).  kaka yɛ wo ma wo se tutu a, na ɛno nkyerɛ sɛ kaka de wo ho akyɛ wo 

Nnyinahɔma ntotoho 

Abɔseɛ nteaseɛ   Nteaseɛ mapa 

kaka                    → asɛmmɔne  

            ɛse tutu             → ahwɛyie 

Abɛbuo (6c) “kaka yɛ wo ma wo se tutu a, na ɛno nkyerɛ sɛ kaka de wo ho akyɛ wo” nso yɛ 

ɛbɛ baako a ɛfa kaka yadeɛ yi ho. Saa ɛbɛ yi dwumadie hia obi a ɔnim sɛdeɛ Akanfoɔ 

ankasa te wɔn mmɛ ase ne sɛdeɛ wɔde mmɛ di dwuma. Saa ɛbɛ yi kyerɛ ahwɛyie wɔ 

nhwehwɛmu adwuma yi mu. Nsɛmmisa no bi kyerɛɛ sɛ, mpanimfoɔ nwonoo saa ɛbɛ yi de 

kyerɛɛ ahwɛyie wɔ obi a asɛm ato na da sɛ ɔbɛbɔ ɔbra pa na saa asɛmmɔne no ansane anto 

no bio na ɛnyɛ sɛ wɔde rebɛtweetwee wɔn a wɔwɔ kaka yadeɛ yi bi.  

 

6(d).  deɛ kaka ayɛ no ama ne se nyinaa atutu no, sɛ ɔredidi na ɔhu dompe a, na ato no 

ayamhyehyeɛ 

Nnyinahɔma ntotoho 

Abɔseɛ nteaseɛ   Nteaseɛ mapa 

kaka            →   ahunu bi pɛn  

            ɛse atutu            →  ahodasoɔ 

Sɛ yɛhwɛ abɛbuo (6d) “deɛ kaka ayɛ no ama ne se nyinaa atutu no, sɛ ɔredidi na ɔhu 

dompe a, na ato no ayamhyehyeɛ” nso wɔ sɛdeɛ Akanfoɔ ankasa de di dwuma a ɛnkasa 

ntia wɔn a wɔwɔ kaka yadeɛ yi bi. Nhwehwɛmu yi daa no adi sɛ, Ɔkanni biara mpɛ sɛ 

ɔbɛhunu amane mprenu so. Ne saa nti sɛ ɔreyɛ adeɛ biara a, ɔde deɛ adi kan ato no yɛ 

mfatoho na ansi bio. Sɛ ɔhwɛ hunu sɛ, ɔrekɔ saa nsɔhwɛ no ara mu bio, ɔbɔ mmɔden twe 

ne ho firi saa sɔhwɛ no mu. ɛnam suahunu a saafoɔ no wɔ no nti, wɔhunu biribi a ɛde wɔn 

bɛkɔ amanneɛ anaa asiane foforɔ mu a, wɔtwe wɔn ho ntɛm so koraa. Yei ne sɛnti a wɔbu 

saa ɛbɛ yi na ɛnyɛ sɛ wɔde reyɛ atweetwee anaa fɛwdie amma wɔn a wɔwɔ saa kaka yadeɛ 

yi bi.  

6(e).  kaka bu ɔsono se 

Nnyinahɔma ntotoho 

Abɔseɛ nteaseɛ  Nteaseɛ mapa 

kaka                 →    deɛ ɔwɔ tumi  

            ɔsono             → akakabensɛm 

Akanfoɔ wɔ gyidie sɛ obiara wɔ deɛ ɛbɛtumi no wɔ asase yi so. Mpɛn pii no, ɛyɛ a na 

nkurofoɔ bi bu wɔn ho sɛ, biribiara ntumi wɔn ɛfiri wɔn ani yɛ den na wɔnsan wɔ abrabɔ 

mu nnepa nyinaa. Yei ne nkyerɛmu a Odikuro baako de maa me wɔ me nhwehwɛmu 

adwuma yi a ɛfa abɛbuo 6e “kaka bu ɔsono se” yi ho. Ɔkyerɛɛ sɛ, saa ɛbɛ yi yɛ asɛm tiawa 

nanso ne nteaseɛ no dɔre yie. Ɔde too so sɛ, onipa biara a ɔyɛ ne ho akakabensɛm no, ade 

kumaa bi tumi brɛ no ase ma ɔhunu sɛ wiase nna hɔ kwa. Afei, ɔde ɛbɛ, “sɛ wo yere wo 

nsam bebree a, emu bu” foa so de kyerɛɛ sɛ, wiase yi nna hɔ kwa nti sɛ wopere sɛ dɛn ara, 

mpo a, owuo de wo bɛkɔ.  

 

4.2   Nsεntitire ahodoͻ binom a εda adi wͻ mmε a εfa dεmdie ne nyarewa ho 

Ɔfa yi bɛhwε nsεntitire ahodoɔ binom a εda adi wɔ Akanfoɔ mmε a ɛfa dɛmdie ne nyarewa 

ahodoɔ binom ho. Nsεntitire ahodoɔ yi da Akanfoɔ su ahodoɔ bi a ɛda adi wɔ wɔn daa daa 

asetena ne abrabɔ mu na apɛnsɛmpɛnsɛm dɛmdie ne nyarewa binom ho. Boahen 2001 de 

too dwa sε, Akanfoɔ mmɛ mu nsɛntitire no bi tumi yɛ; obuo ne nnidie, tumidie ne kεseyε, 

nkuranhyε, nkabom ne adwumaden, awareɛ ne afisɛm, akutia, awerɛhoɔ, anigyeɛ, 

awerɛkyekyerɛ, koroyɛ, afotusɛm ne ade. 

4.2.1 Dɛmdie ne Nyarewa mmɛbuo a ɛda Adwumaden su adi  

Adwumaden yɛ Akanfoɔ su baako a wɔmfa nni agorɔ wɔ wɔn asetena mu. Ne saa nti, 

Ɔkanni biara hwɛ sɛ ɔde ne nsa ayɛ biribi ansa na ne nsa akɔ n‘ano. Yei mu na mpanimfoɔ 

nam dɛmdie ne nyarewa ahodoɔ bi so de ayɛ mmɛbuo ahodoɔ a ɛda saa su yi bi adi nam so 

ama wɔde ayɛ afotusɛm ama wɔn ho wɔn ho. Mmɛ ahodoɔ a ɛwɔ nsɛmmoano (a-b) yɛ 

dɛmdie ho mmɛbuo a Akanfoɔ ankasa amammerɛ ne amanneɛ mu no wɔkyerɛ mu sɛ ɛda 

saa adwumaden su yi adi na (c-d) nso yɛ nyarewa ahodoɔ binom nso ho mmɛ a ɛno nso da 

saa su korɔ yi ara adi. 

 

Mmɛ:  

a. Wɔde berɛ na ɛpam akyakya atadeɛ. 

b. Woreyɛ kɔmpɔ a, yɛ no kɛse na worekasa a, agyegye mu 

c. Honam-kuro yɛmia no aniɛden so. 

d. Ekuro so a, na ne sasa so. 

 

Mpɛnsɛmpɛnsɛmu 

Akanfoɔ wɔ nnipakuo ahodoɔ binom a wɔgyina sɛdeɛ dɛmdie ne nyarewa te so anwono 

mmɛ afa saa tebea yi ho sɛ ɛbɛhyɛ wɔn nkuran ama wɔayɔ adwumaden.  Mpanimfoɔ a 

wɔnim Akanfoɔ amammerɛ ne amanneɛ yie nim ɔhaw ahodoɔ a wɔn a wɔadi dɛm ne wɔn a 

wɔyare fa mu a ɛnni sɛ wɔde saa tebea no tweetwee wɔn. Yei nti sɛ wɔretu nnipa binom fo 

adwumaden ho a, wɔgyina saa tebea yi so tu wɔn fo na ama wɔayere wɔn ho ayɛ 

adwumaden. Odikuro baako afotusɛm bi a ɔka kyerɛɛ me sɛ ɔde maa ne mmabunu bi a 

wɔde wɔn baa ahemfie sɛ wankɔ kwasafodwuma na ɛdi soɔ yi; 

“……, nananom anyɛ mfomsoɔ da sɛ wɔde mo bɛpuee kuro yi mu. 

Wɔnam adwumaden so na ɛnnɛ kuro yi abɛyɛ krabɛhwɛ yi. Sɛbe 

ɛson, yɛreyɛ kɔmpɔ a, yɛyɛ no kɛse na yɛrekasa a, agyegye mu. 

Yɛreyɛ asosɔ mmabunu yi so ama wɔadane akwadwofoɔ. Ɛsɛ sɛ, 

asotwe biara a ɛsɛ fata yɛde ma wɔn na ayɛ sɛnnahɔ ama 

mmabunu a aka no. Monkae nhunu sɛ mmɔdemmɔ bu mmusuo aba 

mu nti na mpanin se; sɛbe sɛbe mprɛ aduasa honam ekuro wɔmia 

no aniɛden so no. Ɛsɛ sɛ yɛnya berɛ ma kwasafodwuma na ahyɛ 

yɛn nkuran ama yɛn nso yɛatumi ayɛ yɛn deɛ. Adwumaden nkum 

nipa na mmom aniha na ɛde ɔkɔm ba. Momfa deɛ asi nnɛ yi nyɛ 

adesuadeɛ na monyere mo ho nyɛ adwumaden ɛfiri sɛ, mpanin se; 

sɛbe ekuro so a na ne sasa nso so na yɛde berɛ nso na ɛpam 

akyakya atadeɛ nti moyere ho yɛ adwumaden a, ɛho bɛba mfasoɔ 

bebree. Mewɔ gyidie sɛ, deɛ asi nnɛ da yi nsi bio na mobɛyere mo 

ho ayɛ adwuma na daakye bi mo nso moadi yie ama ebi aka yɛn.”  

   (Odikro, Manso Agorɔyɛsum, Oforisuo 4, 2023) 

Akanfoɔ nam dɛmdie ne nyarewa mmε yi binom so kyerɛ sɛnti a ɛwɔ sɛ wɔyɛ adwumaden 

na mmom nyɛ sɛ wɔde rebɛdi wɔn ho fɛw. Wɔnam saa mmɛbuo yi so kasa kyerɛ mmabunu 

no ma wɔhunu sɛ. Sɛ obi pɛ sɛ ɔdi yie wɔ abrabɔ mu a, saafoɔ no mfa adwumaden nni kan 

na ama waduru ne botaeɛ ho.  

 

4.2.2 Dɛmdie ne nyarewa mmɛbuo a ɛkyerɛ ɔdɔ ne koroyɛ 

Akanfoɔ asetena mu no, adeɛ baako a ɛka wɔn bɔ mu pa ara ne sɛ wɔbɛtena asomdwoeɛ 

mu. Saa ɔdɔ ne koroyɛ yi na Akanfoɔ de ahyɛ dɛmdie ne nyarewa mmɛ yi binom mu a, 

ɛmfa animtiabuo ne fɛwdie biara mma wɔn a wɔwɔ saa tebea yi mu so. Mmɛ (a-b) fa 

nyarewa ho na (c-d) nso fa dɛmdie ho a Akanfoɔ ankasa amammerɛ ne amanneɛ mu wɔde 

kyerɛ ɔdɔ ne koroyɛ.  

Mmɛ: 

a. Ɛfeɛ akyi nni abofono.   

b. Ɔdɔ te sɛ ɛwa, wontumi nsi no kwan. 

c. Maame nufu ntumi mma kwata. 

d. Akyakya si w‘akyi a, wogye, ɛsi w‘anim nso a wogye. 

 

Mpɛnsɛmpɛnsɛmu 

Nnipakuo baako a wɔda ɔdɔ ne koroyε adi yie wɔn amammerɛ ne amanneɛ mu ne 

Akanfoɔ. Sɛ wɔrekyerɛ ɔdɔ ne koroyɛ nso a, wɔde wɔn mmɛbuo da saa su yi adi. Sɛ yɛhwɛ 

mmɛ a-b yɛ nyarewa na mmɛ (c-d) yɛ dɛmdie nanso Akanfoɔ de saa mmɛ yi da ɔdɔ ne 

koroyɛ su yi adi. Akanfoɔ asetena mu no, sε nnipa binom te na ntawantawa ba wɔn ntam a, 

mpanimfoɔ hwɛ siesie saa ntawantawa no. Wɔsiesie saa ntawantawa no na asomdwoeɛ ba, 

wɔtu wɔn a na ntawantawa yi wɔ wɔn ntam no fo sɛdeɛ asɛm korɔ no bɛtɔ koraa. Yei nti, 

abadwafoɔ a wɔsiesie asɛm no bi tumi de ɛbɛ “ɛfeɛ akyi nni abofono yi di dwuma.” 

Wɔkyerɛ sε, saa ɛbɛ yi kyerɛ nnipakuo no koroyε ne ɔdɔ a aba wɔn ntam na wɔde tu fo sɛ 

asɛm no to atwa koraa.  

 

Sɛ yɛhwɛ ɛbɛ “ɔdɔ te sɛ ɛwa, wontumi nsi no kwan” mpo deɛ a, ɛkyerɛ sɛdeɛ Akanfoɔ 

ankasa hunu sɛdeɛ ɔmanfoɔ da ɔdɔ adi kyerɛ wɔn ho wɔn ho wɔ wɔn daa daa asetena mu a 

sɛ mpo obi bɛyɛ osiakwan mpo a, ɔdɔ no ankasa gye ne ho pue. Wɔde sɛdeɛ ɛwa yadeɛ yi 

su ten a ɛyɛ nnyinahɔma ma wɔn a wɔyɛ adɔfoɔ. Sɛdeɛ wɔsi nante bɔ mu, wɔsi didi bɔ mu 

ne ade no ma ɛda adi ma amansan nyinaa hunu sɛ wɔyɛ adɔfoɔ.  

 

Ɛbɛ, “Maame nufu ntumi mma kwata” a, ɛkyerɛ sɛdeɛ Akanfoɔ de ɔdɔ ma wɔn maamenom 

wɔ wɔn asetena mu. Akanfoɔ kyerɛ sɛ, ɛnam ɔdɔ soronko a ɛwɔ maamenom ne wɔn mma 

ntam nti, sɛ mpo sɛ maame wɔ yadeɛ koraa, ɔhwɛ ma ne ba no nufoɔ wɔ berɛ a, saa yadeɛ 

no mma abɔfra no so. Sɛ mpo abɔfra bɛnya yadeɛ no bi mpo a, abɔfra nom ne maame no 

nufu no wɔ anigyeɛ ne ɔdɔ soronko kwan so. Yei ne nkyerɛmu a, ɔbaapanin baako de maa 

me. 

 

Akanfoɔ de εbɛ, “Akyakya si w’akyi a, wogye, ɛsi w’anim nso a wogye” so de ka biribi 

kyerε wɔn nkurɔfoɔ ma wɔdodɔ wɔn ho. Yei kyerɛ sɛ, Akanfoɔ nim sɛ nnipa abrabɔ mu 

mpa ntawantawa. Ne saa nti, sɛ sɛ onipa bi ne obi asetena mu ntumi nyɛ asomdwoeɛ nko 

ara. Ɛtumi ba sɛ mpo awarefoɔ binom ntam no, ntawantawa tumi ba a, ɛde abufuo ba nanso 

saa ntawantawa yi ntumi mfa awaregyaeɛ mma ɛfiri sɛ, sɛ abrabɔ kɔ yie a, wɔgye wɔn ani 

saa nso na sɛ ahokyerɛ ba nso a, ɛsɛ sɛ wɔtumi ten ana wɔpere hwehwɛ yiedie. Sɛ ɛkɔba sɛ 

adɔfonom bi ntam yɛ basabasa a, wɔde saa ɛbɛ yɛ afotuo sɛ, ɛsɛ sɛ, wɔnya ɔdɔ ne koroyɛ 

de tena ɛfiri sɛ, nna nyinaa nsɛ. Yei kyerɛ pefee sɛ, saa ɛbɛ yi fa dɛmdie ho deɛ nanso ne 

nnyinahɔma Akanfoɔ gyina so no nni wɔn a wɔwɔ akyakya yi ho fɛw. 

 

4.2.3 Dɛmdie ne nyarewa mmɛbuo a ɛkyerɛ obuo ne anidie 

Ɔkanni biara a ɔwɔ nteteeɛ pa wɔ Akanman mu wɔ saa su a ɛyɛ obuo ne anidie. Saa obuo 

ne anidie yi kɔ so wɔ Ɔkanni bi ne mpanimfoɔ, nananom, wɔn awofoɔ ne mpo wɔn 

atipɛnfoɔ ntam. Sɛ obi de anidie ma deɛ ɔsɛ fata a, ɛde asomdwoeɛ soronko na ɛba wɔn 

asetena mu. Akanfoɔ nso nam wɔn amammerɛ ne amanneɛ so de bi anwono mmɛbuo 

ahodoɔ a, wɔannya dɛmdie ne nyarewa wɔ mu. Obi bɛbusa sɛ, ɔkwan bɛn so na dɛmdie ne 

nyarewa mmɛbuo no tumi da saa su yi adi? Ɛfiri sɛ, mpɛn pii no, wɔn a wɔwɔ saa tebea yi 

mu taa twetwe wɔn ho firi nkurɔfoɔ mu ɛnam fɛwdie ahodoɔ a nipa binom yɛ tia wɔn. 

Akanfoɔ no ankasa de mmɛ ahodoɔ a ɛdi soɔ yi (a-d) di adanseɛ san di dwuma wɔ wɔn 

nkitahodie ahodoɔ binom mu a, ɛda obuo ne nnidie adi. 

Mmɛ: 

a. Sɛ wo hwoa so sɛn koraa a, wontumi mfa ntoto ɛtwo ho ma ɛnyɛ yie. 

b. Ɛtwo ɛbɛtoo danta. 

c. Anifira na ɛma yɛhunu poma so mfasoɔ.  

d. Bafan se ɔreyɛ oni, ɔnnim sɛ ne to na ɔresɛe no. 

 

Mpɛnsɛmpɛnsɛmu 

Sɛ yɛhwɛ ɛbɛ, “Sɛ wo hwoa so sɛn koraa a, wontumi mfa ntoto ɛtwo ho ma ɛnyɛ yie” a, 

Akanfoɔ gyina sɛdeɛ yadeɛ ɛtwo teɛ so na wɔde ayɛ nnyinahɔma ama mmɔfra ne 

mpanimfoɔ wɔ wɔn asetena mu. Wɔkyerɛ sɛ, ɔpanin de ɔpanin wɔ biribiara mu. Yei nti, 

ɛsɛ sɛ, abɔfra biara ɛmfa ho ne ne diberɛ anaa ne brane de anidie ne obuo ma wɔn 

mpanimfoɔ wɔ daa daa asetena mu. Akanfoɔ taa de ɛbɛ te sɛ, bɔgyesɛ bɛtoo anintɔnwi foa 

saa ɛbɛ yi so ma mmɔfra brɛ wɔn ho ase nam so ma wɔkyerɛ obuo ne nnidie ma wɔn 

mpanimfoɔ. Wɔda saa ɛbɛ yei adi wɔ Akanfoɔ asɛnnie binom mu te sɛ, abɔfra bi ne ɔpanin 

anya ntawantawa na wɔresiesie. Ɛnam anidie ne obuo nti, sɛ mpo ɔpanin no nkurobɔ antwa 

yie a, wɔgye di sɛ ɔyɛ ɔpanin nti ɔsɛ fata nnidie a, wɔntwi n‘anim wɔ abɔfra no anim. Sei 

ne sɛdeɛ Akanfoɔ no ankasa da wɔn abɛbuo yi adi na mmom, wɔmfa nni wɔn a wɔwɔ ɛtwo 

yi bi.  

 

Ɛbɛ, “ɛtwo bɛtoo danta” nso yɛ Akanfoɔ abɛbuo baako a wɔde kyerɛ nnidie ne obuo. 

Wɔkyerɛ sɛ, Akanfoɔ de abɛbuo yi kyerɛ ankorɛankorɛ bi wɔfiri sɛ wɔkɔ wɔn anim wɔ 

abrabɔ mu nti, wɔmfa anidie mma mpanimfoɔ. Akanfoɔ de ɛbɛ, sɛ akɔdaa nya sika a, ɔse 

ɔpanin mpɛ adwuma foaa saa ɛbɛ yi so. Saafoɔ yi na mpanimfoɔ de ɛbɛ yi yɛ afotusɛm ma 

wɔn amma wɔde nnidie ne obuo ama adikanfoɔ ne mpanimfoɔ. Nhwehwɛmu yi mu no, 

nsɛmmuafoɔ no baako kyerɛɛ sɛ, saa ɛbɛ yi, nkurɔfoɔ bebree no ara na wɔdwene sɛ ɛyɛ 

akutia na wɔde bɔ nanso ɔkyerɛɛ sɛ, ɛyɛ afotusɛm kɛseɛ a, sɛ ɔpanin bi de tu akɔdaa fo a, 

ɛma saafoɔ no hunu sɛ, ɛsɛ sɛ wɔde nnidie ne obuo ma wɔn mpanimfoɔ.  

 

Akanfoɔ wɔ gyidie sɛ, onipa biara hia ɔkannifoɔ. Akanfoɔ wɔ kasabɛbuo bi sɛ, “sɛ wonni 

panin a due”.  Saa ɛbɛ yi yɛ afotusɛm kɛseɛ a ɛda obuo ne nnidie adi wɔ Akanfoɔ ankasa 

amammerɛ ne amanneɛ mu. Sɛ asɛm to Ɔkanni biara a wɔ Akanman mu a, ɔpanin na ɔdi 

n‘anim. Sɛ ɛyɛ Akanfoɔ awaregyeɛ ne awaregyaeɛ mu, abadintoɔ mu, ayiyɔ mu ne wɔn 

asetena mu nneɛma ahodoɔ mu nyinaa no, ɔpanin na wɔde no di anim. Saa dwuma ahodoɔ 

a wɔde mpaninfoɔ di wɔ Akanfoɔ daa daa asetena mu no ma wɔde nnidie soronko ma wɔn. 

Yei kyerɛ sɛ, mpanimfoɔ yi na wɔtenetene mmabunu wɔ abrabɔ mu. Wɔde ɛbɛ, ɔpanin nni 

hwee koraa no, ɔwɔ abakyɛ na ɛfoaa saa ɛbɛ yi so. Sɛ ɛkɔba sɛ, onipa bi mfa nnidie ne 

obuo ma mpanimfoɔ na sɛ ɔhaw bi to no a, ɔnya Ɔkannifoɔ anaa kamafoɔ biara. 

 

Akanfoɔ bu ɛbɛ, “Anifra na ɛma yɛhu poma so mfasoɔ” yɛ Akanfoɔ abɛbuo no mu baako 

a, wɔnam wɔn amammerɛ kwan so de kyerɛ obuo ne nnidie ma mpanin. Wɔkyerɛ sɛ, onipa 

bi mfa nnidie ne obuo ma mpanin a, ɛyɛ den sɛ ɔbɛnya mpanin berɛ a ɛsɛ sɛ ɔde ɔpanin bi 

di n‘anim. Saa ɛbɛ yi ma mmɔfra hunu wɔn mpanin so mfasoɔ ma wɔde nnidie a ɛsɛ fata 

ama wɔn. Akanfoɔ ankasa de ɛbɛ yi di dwuma ma ɛda obuo ne nnidie adi wɔ berɛ a, ɛnni 

fɛw anaa ɛmmu animtia biara.  Sɛ Ɔkanni bi mfa anidie ne ɔbuo ma mpanin a, Akanfoɔ wɔ 

gyidie sɛ, oniikorɔ no ankasa na ɔretu n‘amena.  

Akanfoɔ de ɛbɛ, “Bafan se ɔreyɛ oni, ɔnnim sɛ ne to na ɔresɛe no” di dwuma na ama ayɛ 

afotusɛm ama saafoɔ no. Nhwehwɛmu no mu no, ɛdaa adi sɛ, Akanfoɔ de ɛbɛ, sɛ yɛtu wo 

fo na wante a, wokɔ anteade foa ɛbɛ yi ma nteaseɛ no ba wɔ wɔn daa daa nkitahodie mu. 

Saa nkyerɛnkyerɛmu yi no, wɔkyerɛ sɛ, wɔde saa ɛbɛ yi tu wɔn a wɔyɛ asobrakyeɛ na 

wɔntie afotuo sɛ wɔbɛsesa afiri wɔn nneyɛɛ bɔne ho ɛfiri sɛ, saa nneyɛɛ bɔne no so akatua 

bga wɔn ankasa so. Yei da adi pefee sɛ, saa ɛbɛ yi wɔ afrocentric nkyerɛkyerɛmu no mmu 

abafan animtia anaa ɛnni wɔn ho fɛw. 

 

4.2.4 Dɛmdie ne nyarewa mmɛbuo a ɛda Tumidie adi 

Akanfoɔ amammerɛ ne amanneɛ mu no, wɔmfa wɔn ahennie ne ahensɛm nni agorɔ koraa. 

Yei nti na ɛfiri abusua de kɔsi nkuro ahodoɔ nyinaa mu no, wɔwɔ nnipakuo ahodoɔ a wɔde 

tumi ahyehyɛ wɔn nsa. Mmɛ ahodoɔ a ɛdi soɔ yi (a-d) da sɛdeɛ Akanfoɔ da saa tumidie yi 

wɔ dɛmdie ne nyarewa yi ho. 

Mmɛ: 

a. Sɛ obi nsere Adusɛe akyakya a, na ɛnyɛ Ɔsɛe. 

b. Kokoram amfɛre sɛ ɔtɔ hwene so a, wɔmfɛre sɛ wɔde asaawa bɛtare mu. 

c. Wo wura se koto ma ɔnni wo a, wonse sɛ me sisi yɛ me ya. 

d. Obiri nti na yɛnom basini nsa. 

 

Mpɛnsɛmpɛnsɛmu 

Akanfoɔ yε nnipakuo bi a wɔdi wɔn mpanimfoɔ anaa nhemfo ni. Yei nam so ama wɔde 

tumi soronko ahyehyɛ saafoɔ yi nsa ama wɔatumi adi wɔn manfoɔ so. Wɔhunu tumi sε εyε 

su bi a εboa ma wɔn mpanimfoɔ nkanka ne nhemfo nya animuonyam wɔ wɔn nwuma mu. 

Sɛ yɛhwɛ ɛbɛ, “sɛ obi nsere Adusɛe akyakya a, na ɛnyɛ Ɔsɛe” a na ɛda saa asɛntitire yi adi 

yie. Nhwehwɛmu yi mu no, ɛdaa adi sɛ, Ɔsɛe yi a ne din pue wɔ saa ɛbɛ yi mu no yɛ 

Akanfoɔ nhemfo atitire no mu baako. Akanfoɔ nhemfo wɔ tumi soronko a wɔde di wɔn 

dwuma de bu wɔn nkuro ahodoɔ no a, Ɔkanni biara ne nhemfo yi ntwetwe wɔ ɔhene yi 

anodisɛm ho. Wɔkyerɛ sɛ, saa tumi a, ɔhene yi wɔ nti na wɔtumi mpo ɛma ɔtumi de ka 

asɛm a, obiara gye di sɛ yɛmmɔ so wɔ Akanman mu. Ɛyɛ Akanfoɔ akyiwadeɛ sɛ Ɔkanni bi 

de obi dɛmdie bɛdi saa nnipa no ho fɛw nanso nhwehwɛmu adwuma yi daa no adi sɛ, Ɔsɛe 

no tumi a, ɔwɔ nti, na ɔno nko ara tumi ka deɛ obiara hunu sɛ wɔnka. Ɔbaapanin baako nso 

kyerɛɛ mu sɛ, kane tete no na wɔreyɛ kwasafodwuma a, wɔyi wɔn a wɔadi dɛm yi firi mu 

nanso sɛ ɛkɔba sɛ ɔhene no pɛ sɛ saa nnipa yi yɛ adwuma no bi a, ɔgyina ne tumi a wɔde 

ama no so ma saafoɔ no yɛ adwuma no bi. Saa nkyerɛmu yi di adanseɛ turodoo sɛ, 

mmɛbuo ahodoɔ bi a ɛfa dɛmdie ne nyarewa ho no tumi da tumidie ne kɛseyɛ adi. 

 

Nhwehwɛmu yi maa ɛdaa adi sɛ, mmabunu no mu binom mfa nnidie ma tumi ne wɔn 

mpanimfoɔ. Yei nti sɛ wɔbu mmara so a, mpanin nso kyerɛ wɔn sɛ wɔn na wɔde tumi ahyɛ 

wɔn nsa. Mpo ɛtaa yeyɛ wɔn a wɔbembɛn ahemfo ne mpanimfoɔ na wɔtaa di saa 

aniamɔnhosɛm kyerɛ wɔn. Sɛ ɛkɔba no saa ara, nhemfo yi de kasabɛbuo “kokoram amfɛre 

sɛ wɔtɔ hwene so a, wɔmfɛre sɛ wɔde asaawa bɛtare so” yɛ afotusɛm ma saafoɔ yi de kyerɛ 

wɔn tumi a wɔwɔ wɔ saafoɔ no so. Yei kyerɛ sɛ, sɛ ɛkɔba sɛ saafoɔ no annyae wɔn 

aniamɔnhosɛm no na wɔdwene sɛ wɔn nso yɛ adehyeɛ a, ɔhene no de ne tumi a wɔde ahyɛ 

ne nsa no twe saafoɔ yi aso a, wɔmfa nyɛ abusuasɛm biara. Yei ne nkyerɛmu a, me 

nhwehwɛmu yi daa no adi wɔ saa ɛbɛ yi ho. 

Abɛbuo “sɛ wo wura se koto ma ɔnni wo a, wonse sɛ me sisi yɛ me ya” nso yɛ Akanfoɔ 

mmɛbuo a ɛfa dɛmdie ne nyarewa ho a, ɛda tumidie su yi adi.  Nhwehwɛmu adwuma yi 

mu no, ɛdaa adi sɛ, Akanfoɔ wowɔ abodin ahodoɔ a wɔde wɔn nhemfo te sɛ; me wura, 

Awurade, barima, ɔdɛɛfoɔ, otumfoɔ ne ade. Yei na wɔkyerɛ sɛ wɔde saa abodin yi mu 

baako anwono ɛbɛ afa sisiyareɛ ho a ɛkyerɛ sɛdeɛ nhemfo yi wowɔ tumi na wɔtumi kyerɛ 

wɔn bɔbrɛ wɔ berɛ a wɔpɛ biara. Wɔkyerɛ sɛ, ɛnam tumi a wɔde ahyɛ nhemfo yi nsa nti no, 

ɛmma sɛ wɔn wuranom yi bisa biribi a, wɔnyiyi ano. Afei nso, wɔsan kyerɛɛ mu sɛ, mpo 

awarefoɔ ntam nso no, Akanfoɔ gyidie ne sɛ, tumi no wɔ ɔbarima no hɔ nti sɛ ɔhyɛ ɔbaa no 

sɛ ɔnyɛ adeɛ ma no a, ɔbaa no ntumi nyiyi ano. Yei kyerɛ sɛ, Akanfoɔ gyina abɛbuo yi so 

de da tumidie adi na mmom nyɛ sɛ wɔde bu animtia.  

 

Abɛbuo a mede retwa toɔ wɔ sɛdeɛ Akanfoɔ de dɛmdie ne nyarewa mmɛbuo kyerɛ tumidie 

ne “Obiri nti na yɛnom basini nsa.” Nana Obiri Yeboa yɛ Kumasehene a ɔtenaa Abannwa 

so afe 1660 de kɔsi 1680 (Darko, 2017). Darko (2017) kyerɛ sɛ, na Nana Obiri Yeboa wɔ 

n‘ankasa bɛtwani a na ɔyɛ nsa sini na yadeɛ san nso aka nsa a ayɛ sini yi. Ɛnam saa nsa sini 

a na yadeɛ wɔ mu nti, na nkurɔfoɔ mpɛ ne nsa fufuo yi nanso ɛnam Nana Obiri Yeboa tumi 

ne obuo a na ne manfoɔ de no nti, na wɔnom nsa fufuo yi bi (Appiah et al., 2007). Yei 

kyerɛ sɛ, tumi a wɔde maa ɔhene no, ma wɔde obuo soronko ma nam so ma wɔtɔ basini 

nsa yi bi a ɛrehyɛ asɛntitire tumidie yi mu kena ɛnyɛ animtiabuo biara ma wɔn a wɔwɔ nsa 

sini yi. 

4.2.5 Dɛmdie ne Nyarewa abɛbuo a wɔde bɔ akutia 

Sɛdeɛ nhwehwɛmu yi adi kan ada no adi sɛ Akanfoɔ amammerɛ mu ne amanneɛ mu no, 

wɔde dɛmdie ne nyarewa da obuo ne nnidie su a, wɔmfa nni fɛw anaa wɔmfa mmu animtia 

no, mmɛbuo no bi wɔ hɔ a, Akanfoɔ gyidie ne sɛ, nkurɔfoɔ de bɔ akutia berɛ a wɔgye di sɛ 

obi afom wɔn. Nsɛmmoano (a-d) yi di saa asɛntitire yi ho adanseɛ.  

Mmɛ: 

a. Yɛde hia na ɛware akyakya. 

b. Hwɛ deɛ mpɔmpɔ rekyerɛ wɔ mɔtoam 

c. Sika Kwadwo na ɛma seporɔeɛ ka asomsɛm. 

d. Ɔkwatani ntoma pofa so ne fura. 

 

 

Mpɛnsɛmpɛnsɛmu 

Akanfoɔ nim sɛ nnipa asetena mu mpa ɔhaw ne ntawantawa. Sɛ ɛkɔba sɛ saa ntawantawa 

yi ba nnipakuo bi ntam a, wɔtumi de mmɛ ahodoɔ da saa tebea yi di de pem akutia. 

Akanfoɔ kyerɛ sɛ, akutia nim ne wura. Saa ɔfa yi bɛhwɛ sɛdeɛ Akanfoɔ binom ankasa de 

dɛmdie akyakya da akutiabɔ su yi adi.  Wɔde ɛbɛ “Yɛde hia na ɛware akyakya” tumi da 

saa asɛntitire yi adi. Daa daa nkitahodie mu no, anka wɔde saa ɛbɛ yi kyerɛ sɛ, Ɔkanni 

biara mpɛ ade fo na mmom sɛ wannya deɛ ɔrehwehwɛ no a, na wafa deɛ ɔbɛnya biara saa 

ara. Saa ɛbɛ yi nkyerɛmu yi firi ɔbaapanin baako hɔ wɔ nhwehwɛmu adwuma yi mu. 

Ɔkyerɛ sɛ, awarefoɔ baanu bi nyaa akasakasa wɔ wɔn awareɛ no mu. Yei na ɔbaa no rebɔ 

ne nkuro no akyerɛ abadwafoɔ no, ɔde saa ɛbɛ yi dii dwuma bɔɔ ne kunu no akutia sɛ, “sɛ 

ɛnyɛ asɛm na aba a, anka sɛbe wo so ɔbaa ne me a worebɛtete wo ho akyerɛ me. Mpanin 

kaa sɛ, sɛbe wɔde hia na ɛware akyakya a na ɛyɛ ampa……”. Ɔbaapanin yi kyerɛ sɛ, saa 

ɛbɛ yi a ɔbaa yi de bɔɔ okunu akutia yi haa ɔbarima yi yie. 

 

Mogya mu yadeɛ baako a ɛtumi teetee dasani baako ne mpɔmpɔ. Mpɛn pii no, mpɔmpɔ yi 

taa pue wɔ mɔtoam. Sɛdeɛ mpɔmpɔ yi si gye ne ho menaa wɔ mɔtoam nyɛ asɛnketewa. 

Nanso ɛhyia aduro pɛ, seesei ara na apae ama aseɛ atu koraa. Yei nti sɛ obi regye ne ho 

menaa retu ne ho a, Akanfoɔ de mpɔmpɔ su yi yɛ kasatwitwie bɔ saafoɔ no akutia sɛ wɔn 

akɛsesɛm no nni nnansa mpo wɔbɛsan aba fam wɔ berɛ a wɔahyia deɛ ɛboro wɔn so. 

Nkurɔfoɔ a wɔde saa ɛbɛ, “hwɛ deɛ mpɔmpɔ rekyerɛ wɔ mɔtoam” di dwuma yi nyinaa de 

bɔ akutia na wɔde kyerɛ su bɔne bi a obi ada no adi akyerɛ wɔn a wɔmpɛ so. Akanman mu 

no, sɛ akasakasa kakraa bi ba nkurɔfoɔ ntam a, wɔde saa ɛbɛ yi bɔ wɔn ho akutia. 

 

Nhwehwɛmu adwuma yi daa no adi sɛ, ɛbɛ baako a, Akanfoɔ de bɔ akutia pa ara ne, “sika 

Kwadwo na ɛma seporɔeɛ ka asomsɛm”. Wɔkyerɛ sɛ, sɛ obi se aporɔ anaa n‘anom yi nka a, 

na ɛyɛ yadeɛ a, ɛwɔ saafoɔ no tirim. Me nhwehwɛmu yi mu no, ɛdaa adi sɛ, wɔn a wɔwɔ 

saa tebea yi mu no, mpɛn pii no, wɔnnim sɛ wɔwɔ anom kankan yadeɛ yi bi. Wɔn a wɔn se 

aporɔ nso, ɛnam saa yadeɛ yi so ma wɔntumi nsere mpo wɔ badwam na kampɛsɛ wɔatumi 

akyerɛ wɔn adwene. Yei nyinaa nka mfua no, sɛ saafoɔ yi bɛyɛ adefoɔ a, nnipa nhunu sɛ 

wɔwɔ saa tebea yi mu twe bɛn wɔn ma mpo wɔnya adɔfonom ba wɔn nkyɛn. Ɛbinom nso 

deɛ, ɛnam saafoɔ yi ahonya nti, wɔtu di wɔn akyi. Sɛ ɛba sɛ, sɛ obi de n‘ahonya bi kyekye 

ne ho a, Akanfoɔ de saa ɛbɛ yi tumi bɔ no akutia. 

Nhwehwɛmu adwuma yi daa no adi sɛ Akanfoɔ de ɛbɛ, “sika na ɛma bafan nan” nso de bɔ 

akutia yi a, wɔmfa nni abafan no ho fɛw. Sɛ ɛkɔba sɛ ntawantawa bi ba nkurɔfoɔ ntam a, 

ɔbaako de yɛ kasabɛbuo de bɔ akutia. Wɔde bɔ akutia sɛ, sɛ ɛnyɛ asɛm na aba a, anka 

saafoɔ no nso ne hwan sɛ wɔbɛkyerɛ wɔn adwene na mmom nyɛ sɛ wɔde di abafan yi ho 

fɛw. 

 

Nhwehwɛmu adwuma yi maa ɛdaa adi sɛ, ɛbɛ baako a ɛfa dɛmdie ho a Akanfoɔ de bɔ 

akutia pa ara ne, “ɔkwatani ntoma pofa so ne fura”. Wɔkyerɛ sɛ, Ɔkanni biara nni hɔ a, 

ɔpɛ animguaseɛ. Yei nti na wɔde yɛ kasatɔmmɛ sɛ, animguaseɛ mfata Ɔkanni no. 

McKenna (1974) kyerɛ sɛ, abɛbuo yɛ akwan ahodoɔ wɔfa so de bɔ ɔmanfoɔ kɔkɔ ma 

wɔtwe wɔn ho firi nneɛma bɔne ho wɔ abrabɔ mu. Wɔkyerɛ sɛ, Akanman mu no, 

adɔfonom tumi tumi kɔfɛm wɔn ayɔnkofoɔ nneɛma ahodoɔ bi te sɛ ntoma berɛ a, wɔrekɔ 

dwabɔ anaa ayie bi ase. Akanfoɔ gye di sɛ, Ɔkanni bi adeɛ fɛm ne yɔnko na ɔde kɔgyina 

badwam keka kyerɛ nkurɔfoɔ a, ɛte ne sunsum so gu n‘anim ase. Yei nti sɛ ɔbɛsrɛ obi adeɛ 

ama adane animguaseɛ deɛ, anka ɔde ɔno ara deɛ a atete anaa ayɛ basaa no bɛyɛ ne ho. Saa 

ɛbɛ yi wɔ Akanfoɔ amammerɛ ne amanneɛ mu yɛ nnyinahɔma ma awiɛmfoɔ a, ɔmpɛ ne ho 

asɛm ho asɛm na wafɛm obi adeɛ amma adane animguaseɛ. Sɛ asɛm foforɔ bi si na sɛ ɔnni 

ntoma yi bi a, ɔde deɛ asi dada no yɛ adesuadeɛ de saa ɛbɛ yi bɔ akutia kyerɛ deɛ ɔde ne 

kokoam mu nsɛm ato dwa no. Sɛ ɛba saa a, ɛbɛ yi nni ɔkwatani yi ho fɛw na mmom, ɛda 

akutia su adi.   

 

4.3 Berɛ ne beaeɛ ahodoɔ binom a wɔde dɛmdie ne nyarewa mmɛbuo yi bi di dwuma  

Finnegan (1984) kyerɛ sɛ, mmɛbuo wɔ nkyerɛaseɛ ne nteaseɛ ahodoɔ na ne nteaseɛ no 

gyina berɛ ne beaeɛ pɔtee a saa onipa no de ɛbɛ no redi dwuma so. Agyekum (2011:53) 

nso ne Finnegan (1984) ano kɔ bɛnkorɔ mu sɛ, wɔbu bɛ wɔ berɛ ne beaeɛ pɔtee bi te sɛ; 

University of Education,Winneba http://ir.uew.edu.gh



108 

 

asεnnie mu, adwabͻ ase, awaregyeε mu, afotuo mu, ͻko berε mu, ayan mu, ne mpo daa daa 

asetena mu nkͻmmͻdie mu. Nhwehwɛmu yi fa bi foa deɛ Finnegan ne Agyekum nom reka 

sɛ, berɛ ne beaeɛ pɔtee nso ma yɛhunu ɛbɛ a ɛsɛ fata sɛ yɛde yɛ adwuma a ɛrekyerɛ sɛ, 

abɛbuo nteaseɛ gyina berɛ ne beaeɛ pɔtee a wɔde ɛbɛ no redi dwuma. 

 

Brobbey (2003), Sarpong (2006) ne Agyemang (2006) kyerɛ sɛ, yεnni berε pᴐtee a yεbu 

bε. Yei nti, wɔkyerε sε, sε asεm mmaeε a yεmmu bε. Asεm ba a, na ɛho abεbuo nso ba. 

Yεhwε deε animdefoᴐ yi aka yi a, εda adi pefee sε Akanfoᴐ bu bε wᴐ wᴐn daa daa asetena 

nneyεε nyinaa mu. Wɔnhyεε da mpεε berε pᴐtee bi anaa beaeε pᴐtee bi a εkyerε sε saa berε 

no anaa beaeε no nko ara na εwᴐ sε yεde mmε di dwuma wɔ Akanman mu. Me 

nhwehwɛmu yi no fa baabi ne Brobbey nom ano kɔ bɛnkorɔ mu sɛ, asɛm bi ba a, na ɛno 

ankasa frɛfrɛ ɛho mmɛbuo ba. 

 

Me nhwehwɛmu mpɛnsɛmpɛnsɛmu yi a ɛfa berɛ ne beaeɛ a wɔde dɛmdie ne nyarewa 

mmɛbuo di dwuma yi fa bi gyina Finnegan nom adwenkyerɛ so na ɛmu bi so gyina 

Brobbey nom adwenkyerɛ so.  

 

4.3.1 Dɛmdie ne nyarewa mmɛbuo bi a ɛpuee wɔ berɛ ne beaeɛ pɔtee bi. 

Sɛdeɛ Finnegan (1984) ne Agyekum (2011) aka sɛ mmɛbuo nteaseɛ gyina berɛ ne beaeɛ 

pɔtee bi no, nhwehwɛmu yi maa wɔn adwenkyerɛ yi nyaa nnyinasoɔ kɛseɛ. Menyaa kwan 

hwɛɛ awaregyeeɛ baako ne asɛnnie mmienu. Saa ahwɛeɛ yi na mmɛbuo a ɛfa dɛmdie ne 

nyarewa yi bi puee mu. 

4.3.1.1 Dɛmdie ne nyarewa mmɛbuo bi a ɛpuee wɔ Awaregyeɛ bi ase 

Ayɛwohumumɔ bosome da ɛtɔ so dunwɔtwe na menyaa kwan hwɛɛ awaregyeɛ bi a ɛkɔɔ so 

wɔ Manso Ankam. Sɛdeɛ ɔkyeame no afotusɛm mu no ɔde mmɛ ahodoɔ binom dii dwuma 

na deɛ ɛfa dɛmdie ne nyarewa ho a ɔde tuu awarefoɔ no fo no na mafa de ayɛ nnyinasoɔ. 

Mehunuu sɛ, ampa ɔde mmɛ redi dwuma wɔ sɛdeɛ Akanfoɔ amammerɛ ne amanneɛ te 

pɛpɛɛpɛ. Ɔkyeame no afotusɛm no mu nsɛm bi nie;  

“……bɛyɛ abosome num nie na aberanteɛ yi ne n’abusua bɛbɔɔ 

kɔkɔɔkɔ. Yɛgyee wɔn fɛw so, sɛ wɔde nnidie ama abusua yi. Seesei 

a yɛagye awareɛ yi ato mu yi, m’afotusɛm nie. Sɛdeɛ mpanimfoɔ ka 

sɛ sɛbe, obi ntumi mfa ɔdɔ ne ɛwa nsie no, na ɛkyerɛ sɛ ne kwan so 

ara ne no. Yɛbɛsrɛ sɛ mmusuakuo mmienu a yɛahyia mu wɔ ha yi 

de mpaebɔ bɛtae awareɛ yi akyi ama ayɛ animuonyam. Afei, 

awareɛ yi gyina mo baanu so, enti monka mo tiri mpam ho na 

moatumi ahwɛ mo mmɔfra ama ɛbi aka abusua, ɛsiane sɛ, mpanin 

se, sɛbe deɛ wɔhyia akyakya no, ɔno na ɔbɔ no nsammrane. Enti 

mo ankasa momfa mo ho adwene na asi mo yie. Menim sɛ, awareɛ 

yi mu anigyeɛ yɛ nkurɔfoɔ bi nso ahi deɛ nanso mpanin se; sɛbe 

sɛbe mprɛ aduasa, sɛ bafan da ayeya a, na ɔhwɛ no twɛdeɛ nti 

menim sɛ mobɛhwɛ mo ho yie wɔ asetena foforɔ akwantuo yi mu na 

atamfo annya mo.” 

(Ɔkyeame, Manso Ankam, Ayɛwohumumɔ 8, 2023) 

 

Saa amanebɔ yi, dɛmdie ne nyarewa mmɛbuo ahodoɔ mmiɛnsa na ɛpuee mu. Sɛ wohwɛ 

sɛdeɛ ɔkyeame yi de mmɛ yi dii dwuma a, mehunuu sɛ, ɔkasa te sɛ Ɔkanni a, ɔde mmɛbuo 

redi dwuma wɔ nkitahodie no mu. Ɛwɔ mu sɛ mmɛ ahodoɔ a ɛwɔ saa amannebɔ yi mu no 

fa dɛmdie ne nyarewa ho nanso, ɔkyeame yi de dii dwuma wɔ sɛdeɛ Akanfoɔ amammerɛ 

teɛ.   

 

4.3.1.2 Dɛmdie ne nyarewa mmɛbuo bi a ɛpuee kwasafodwuma asɛnnie bi ase 

Manso nkuro ahodoɔ no mu fa kɛseɛ no ara mfa wɔn kwasafodwuma nni agorɔ. 

Nhwehwɛmu adwuma yi mu no, ɛdaa adi sɛ beaeɛ baako a mede reyɛ nhwehwɛmu yi a ɛyɛ 

Manso Ankam mpo deɛ, wɔnam kwasafodwuma yi so ayɛ kookoofuo ama kuro no a, 

wɔnam so de yɛ mpontudwuma de boa kuro no. Saa bea yi na ɛnam nhwehwɛmu yi botaeɛ 

nti, mebɔɔ mmɔden hwɛɛ wɔn asɛnnie baako a na ɛfa mmerantekwaa bi a, ɛnam ɛfam 

agudeɛ a wɔretu a wɔfrɛ no ‗galamsee‘ yi so nti wɔankɔ kwasafodwuma na wɔatwe wɔn 

abɛgyina mpanimfoɔ anim retoto wɔn ano. Benada a na ɛyɛ Kɔtonimma bosome no da a 

ɛtɔ so du nsia na saa ahohyɛmu ahwɛeɛ yi kɔɔ so. Ɛwɔ saa asɛnnie no mu no, kuro no mu 

hene ne wɔn a wɔahyia no ano mu nsɛm bi nie; 

Ɔhene:  Mo nyinaa moahunu saa mmeranteɛ yi? 

Ɔmanfoɔ:  Nana, aane. 

Ɔhene:  Mprɛ ahe na wɔde saa mmeranteɛ yi aba mpanimfoɔ anim ɛnam saa  

 kwaadu yi ara so? 

Kwaadubɔfoɔ:  Megye medi sɛ mprɛnsa. 

Ɔhene:  Mo nyinaa ahu sɛ, saa mmeranteɛ yi mpɛ ɔman yi nkɔsoɔ. Sɛ mopɛ ɔman yi 

nkɔsoɔ a, anka berɛ a ɛdii kan a, wɔde mo baa ahemfie ha yi no, anka ɛbɛyɛ 

adesua ne afotusɛm ama mo. Mpanin se; sɛbe, sɛbe mprɛ aduasa, nea ɔne 

bafan te na ɔsua ne su nti mote me kuro yi mu deɛ, montumi nyi mo ho mfiri 

ɔman adwuma a, ɛde nkɔsoɔ bɛba me man yi mu. Deɛ moayɛ yi ahyɛ me 

abufuo. Mɛmma moahunu sɛ, m’ani abere na matwe mo aso yie. Mpanin se; 

sɛbe sɛ wobɔ onifrani asom a, na ɔhunu sɛ w’ani abere. Mobɛtwa odwan 

pa ɔtua dua na afei mode sika nso apii so ama abɛyɛ adesua ama 

mmeranteɛ a wɔaka no. 

Ɔkyeame:  Peaww Nana. 

(Odikro, Manso Ankam, Kɔtonimma 6, 2023) 

Saa ahwɛeɛ yi, mehunuu sɛ, ɔhene yi de mmɛbuo mmienu a ɛfa dɛmdie ho dii dwumasono 

wɔ n‘asɛnnie yi mu. Saa mmɛbuo yi mu biara nni hɔ a, obi bɛtumi aka sɛ, ɛdi wɔn a wɔadi 

dɛm ho fɛw anaa ɛbu wɔn animtia. Saa mmɛ yi yɛɛ nnyinasoɔ maa ɔhene yi afotusɛm a ɔde 

maa saa mmeranteɛ yi. 

4.3.1.3 Dɛmdie ne nyarewa mmɛbuo bi a ɛpuee wɔ anuanom baanu bi ntawantawa asiesie 

ntam 

Ɛyɛ ampa sɛ, aboa sika de nipa bɛkɔ sɔhwɛ mu. Sɛdeɛ ɔbaapanin kyerɛɛ ne nsɛm mu wɔ 

anuanom baanu a na mframa teta mpo mfa wɔn ntam nanso sika ketewa bi akɔfa 

ntawantawa aba wɔn ntam no a, na ɛyɛ ahomete. Benada anwummerɛ wɔ Ayɛwohomumɔ 

bosome no da a ɛtɔ so nsia na saa ahwɛeɛ yi kɔɔ so wɔ Manso Adubea. Ɔbaapanin yi ano 

mu nsɛm bi a wɔde siesie anuanom yi ntam bi na ɛdi soɔ yi; 

  “………, ɛwɔ mu sɛ tɛkrɛma mpo ne ɛse tumi nya 

ntawantawa deɛ nanso mo deɛ yi ama me ho adwiri me koraa. 

Adɛn? Yɛnoaa no sɛn na ammene? Sɛdeɛ moatumi atena wɔ kuro yi 

mu a ɔmanfoɔ nyinaa de motwa mpoa yi na sika kakraa yi, obiara 

ate mo nka yi? Me deɛ, memma obiara mpo mmɔ ne nkuro. Matu 

me nan de asi asɛm yi so. Mpanin se; sɛbe, ‘wo ne wo nua yi te sɛ 

bafan ne fam.’ Na afei ɛyɛɛ dɛn na sika kakraa yi de ntetemu reba. 

Mɛsrɛ nkanka ne wo a woyɛ ɔpanin no sɛ, wɔbɛgyaa mu na etuo 

akɔtwere deɛ ɛtwere ɛfiri sɛ, sɛbe, ‘ansa na obubuafoɔ bɛpam ne 

nua afiri ayowa ho no, na ɔrepɛ ayowa no mu atafere.’ Menim sɛ 

mo deɛ, mokɔ ahweɛ a, monkyɛ. Yei nti, matu me nan asi asɛm yi 

so.” 

(Ɔbaa panin, Manso Adubea, Ayɛwohomumɔ 6,2023) 

 

 

Mmɛbuo a ɛpuee ɔbaapanin yi ano mu nsɛm yi nyinaa fa dɛmdie ho. Saa mmɛbuo yi dii 

dwumasono sɛ afotusɛm wɔ sɛdeɛ na ɔbaapanin yi repɛ asomdwoeɛ wɔ anuanom baanu yi 

ntam. Saa mmɛ yi biara nni hɔ a, obi bɛtumi aka sɛ ɛfa dɛmdie ho nti, wɔde rebu wɔn a 

wɔadi dɛm animtia anaa wɔde redi wɔn ho fɛw. Saa mmɛbuo yi nyinaa dii dwumasono sɛ 

afotusɛm sɛdeɛ afrocentric tiɔri hwehwɛ no ara pɛpɛɛpɛ. 

 

4.3.2 Dɛmdie ne nyarewa mmɛbuo binom a ɛtumi pue wɔ daa daa asetena mu.  

Sɛ deɛ madi kan aka dada sɛ, Brobbey (2003), Sarpong (2006) ne Agyemang (2006) kyerɛ 

sɛ, yεnni berε pᴐtee a yεbu bε no, saa ɔfa yi bɛgyina wɔn adwenkyerɛ yi so 

apɛnsɛmpɛnsɛm Akanfoɔ mmɛ ahodoɔ a binom a ɛfa dɛmdie ne nyarewa ho wɔgye di sɛ, 

saa berɛ ne beaeɛ ahodoɔ no na wɔbu saa mmɛ yi wɔ Akanfoᴐ daa daa asetena mu. 

 

4.3.2.1 Dɛmdie ne nyarewa mmɛbuo binom a ɛtumi pue wɔ ɔko berɛ mu 

Sɛdeɛ Brobbey nom aka sɛ yɛnni berɛ pɔtee ma mmɛbuo bi na mmom asɛm ba a, na ɛno 

ankasa twetwe ho mmɛbuo ba no, ɔkyeame baako daa no adi wɔ nhwehwɛmu yi mu sɛ, 

mmɛbuo (a-c) yi tumi pue wɔ berɛ a ɔman bi rebɔ ntoa akɔ ɔko.  

Mmɛ: 

a.  Nkɔnkɔn ba fie na sɛ mmɔfra nni hɔ a, mpanin gye bɔ. 

b. Ekuro wu a na dwoa ahwete. 

c. Deɛ ekuro wɔ nwansena mpa hɔ. 

Mpɛnsɛmpɛnsɛmu 

Ɛbɛ, “nkɔnkɔn ba fie na sɛ mmɔfra nni hɔ a, mpanin gye bɔ” yɛ ɛbɛ baako a, Akyeame a 

me ne wɔn nyaa nkutahodie no mu baako kyerɛɛ sɛdeɛ saa ɛbɛ yi di dwuma wɔ wɔn daa 

daa nkitaho mu. Ɔkyerɛ sɛ, kane tete no na mmeranteɛ ne mmarimma a wɔyɛ mmabunu na 

sɛ ɔman bi suae ɔko wɔ ɔman foforɔ so a, wɔdi ako gye wɔn man si hɔ. Ɔtoaa so sɛ, sɛ 

ɛkɔba sɛ, wɔfa mmabunu yi dommum a, mpanimfoɔ a anka wɔnkɔ ɔsa no boaboa wɔn ano 

kɔ ɔsa kɔgye wɔn man. Ɔkyeame yi de Yaa Asantewa ɔsa a ɔko de boaa ne man yɛɛ 

nhwɛsoɔ sɛ, na anka ɛsɛ sɛ mmarima na ɛkɔ saa ɔsa yi nanso anibere baeɛ no, ɔbaa a 

Akanfoɔ amammerɛ ne amanneɛ mu no wɔnkɔ ɔsa no, na ɔgyee ɔsa yi sii ne nan so. 

 

Ɛbɛ, “ekuro wu a na dwoa ahwete” nso, saa Ɔkyeame korɔ yi ara kyerɛɛ sɛ, sɛ ɔko ba a, 

anaasɛ sɛ ntawantawa bi ba nkurɔfoɔ ntam a, na wɔbu saa ɛbɛ yi. Ɔkyerɛɛ sɛ, sɛ ɔko ba a, 

ɛwɔ berɛ a, ɔko no tumi gyina mu dendenden na ɛwɔ berɛ a ɔmanfoɔ hunu sɛ ɔko no aba 

fam. Saa ara nso na sɛ ntawantawa ba nkurɔfoɔ ntam a, ɛwɔ berɛ a, saa abofuo yi tumi 

gyina mu dendenden ne berɛ a abofuo yi ano berɛ ase. Ɔde Akanfoɔ abɛbuo abofu da nko 

na abodwo da nko foaa ne nkyerɛmu no so. Sɛ ɔko yi ano berɛ ase anaa saa ntawantawa yi 

nya ne pomasiberɛ ma ɔmanfoɔ hunu sɛ asomdwoeɛ aba a na wɔtaa de saa ɛbɛ yi di 

dwuma. Sɛdeɛ dwoa tu firi ekuro mu a na ekuro no awu awie ama onii no ahotɔ no, saa na 

sɛ ɔko no ba awieɛ a na asomdwoeɛ aba. 

 

Ɔkyeame yi kyerɛɛ ɛbɛ, “deɛ ekuro wɔ nwansena mpa hɔ” nso mu. Ɔkyerɛɛ sɛ, Akanfoɔ 

tumi de saa ɛbɛ yi di dwuma wɔ ɔko berɛ mu ɛna afisɛm mu nso no, obi a ɔpɛ mansotwe 

no, Akanfoɔ tumi bu saa ɛbɛ yi bɔ no akutia. Sɛnti a, wɔtumi de saa ɛbɛ yi di dwuma wɔ 

ɔko berɛ mu no, ɔkyerɛɛ mu sɛ, ansa na ɔman bi bɛbɔ ntoa akɔ ɔsa no, na saa ɔman no ne 

ɔman foforɔ no ntam wɔ ntawantawa. Wɔgyina saa ntawantawa yi so na ɛde kɔ ɔsa no nti 

mpanimfoɔ de saa kasabɛbuo yi kyerɛ sɛ, sɛ ntawantawa wɔ hɔ a, asomdwoeɛ nni hɔ. ɛna 

mpo wɔn a wɔayɛ wɔn ho mansotwefoɔ nso no, wɔhuahua asɛm nti sɛ wɔde wɔn gye asɛm 

biara mu a, na ayɛ manso. 

 

4.3.2.2 Dɛmdie ne nyarewa mmɛbuo binom a ɛtumi pue wɔ awaregyeɛ berɛ mu 

Ɔbaapanin baako wɔ nhwehwɛmu adwuma yi mu daa no adi sɛ, Akanfoɔ awareɛ mu mpa 

mmɛbuo de foaa Owu-Ewie (2018) nhwehwɛmu a ɔyɛ faa Akanfoɔ mmɛ a wɔde tu 

awarefoɔ fo. Megyinaa ne nhwehwɛmu no so hunu sɛ, twe pinii ɔbaapanin yi so hwehwɛɛ 

dɛmdie ne nyarewa mmɛbuo yi bi a Akanfoɔ bu mmɛ wɔ wɔn awaregyeɛ mu. Ne saa nti, 

Ɔbaapanin yi kyerɛɛ sɛ mmɛ (a-c) yi yɛ saa mmɛ no bi a, ɛtumi da adi wɔ awaregyeɛ mu.  

a. Sɛ worepam akyakya atadeɛ a, pam no yie na ɛfata no a, wo nso anya animuonyam. 

b. Sɛ ɛdɔm rehwe wo a, na ɔkwatani twa wo twɛdeɛ. 

c. Ahoɔhene nti na yɛgya bɔwerɛ 

 

Mpɛnsɛmpɛnsɛmu 

Nhwehwɛmu adwuma yi, ɛpuee mu sɛ, ɛbɛ, “sɛ worepam akyakya atadeɛ a, pam no yie na 

ɛfata no a, wo nso anya animounyam” yɛ ɛbɛ a, ɛtumi pue wɔ awaregyeɛ ase. Ɔbaapanin 

baako a me ne no twetwee nkɔmmɔ daa no adi sɛ, saa ɛbɛ fa akyakya a ɛyɛ dɛmdie ho 

nanso sɛdeɛ wɔsi de di dwumasono wɔ awaregyeɛ mu no ma ɛntia wɔn a wɔwɔ akyakya yi 

bi. Ɔtoaa so sɛ, ɔde ɛbɛ yi tu awarefoɔ no fo sɛdeɛ wɔn baanu bɛyɛ ahwɛyie na wɔn asetena 

mu atu mpon ama animuonyam aka wɔn baanu nyinaa. Ɔkyerɛ sɛ, sɛ ɔbaa no nya 

asomdwoeɛ wɔ awareɛ no mu a, ɔbarima no nya animuonyam ma wɔbɔ n‘aba so sɛ watumi 

ahwɛ ɔbaa no yie. Yei nti na Akanfoɔ tumi de saa ɛbɛ yi di dwuma wɔ awaregyeɛ mu. 

 

Nhwehwɛmu yi daa no adi sɛ, ɛbɛ, “sɛ ɛdɔm rehwe wo a na ɔkwatani twa wo twɛdeɛ” nso 

wɔtumi de tu fo wɔ awareɛ ase. Ɔbaapanin yi kyerɛ sɛ, sɛ obi bɛnya awarefoɔ yi mu baako 

ho kwan ama animguaseɛ aba a, na ɛfiri wɔn ankasa mu baako. Sɛ awarefoɔ yi mu baako 

yi ɔbaako ase akonnwa a, ɛma ɛkwan bɛda saafoɔ no ma nkurɔfoɔ nya kwan kasa tia 

saafoɔ no. Yei rekyerɛ sɛ, Abibiman mufoɔ mfa saa abɛbuo yi mu animtia na mmom 

wɔsɔne so ma ɛyɛ korɔgyee yi deɛ ɛsɛ fata sɛdeɛ mpaapaemu biara mma (Gombe 1995).  

 

Ɛbɛ, “ahoɔhene nti na yɛgya bɔwerɛ” nso, Ɔbaapanin yi kyerɛɛ sɛ, wɔtumi de saa ɛbɛ yi di 

dwuma wɔ berɛ a wɔregye awareɛ. Saa ɛbɛ yi, ɔkyerɛɛ mu sɛ, Akanfoɔ de tu awarefoɔ yi 

fo sɛ, wɔrehyɛ ɔbra ase no, ɛsɛ sɛ wɔboaboa wɔn ho wɔn ho. Afei, ɔde too sɛ, wɔde tu wɔn 

fo sɛ, nsa kɔ na nsa aba nti ɛsɛ sɛ, ɔbaa no bɔ ɔbarima no kyidɔm wɔ awareɛ no mu. 

 

4.3.2.3 Dɛmdie ne nyarewa mmɛbuo binom a ɛtumi pue wɔ asɛnnie mu 

Prempeh (2018) kyerɛ mu sɛ, sɛ obi di asɛmmɔne bi kyerɛ ne yɔnko a, saa onipa no de kɔ 

ahemfie. Asɛnnie no mu no, abɛbuo ahodoɔ tumi pue mu. Nhwehwɛmu adwuma yi mu no, 

Ɔdikuro baako kyerɛɛ sɛ, saa dɛmdie ne nyarewa mmɛbuo a ɛwɔ a-c yi tumi pue wɔ berɛ a 

wɔresiesie asɛm no.  

Mmɛ:  

a. Deɛ ɔbɔ twafoɔ aso mu nsuro n‘ahweaseɛ 

b. Kɔteɛ wu a, yɛdwonsɔ mu. 

c. Kokoniwa na amma dɔteɛ ansɔ. 

 

Mpɛnsɛmpɛnsɛmu 

Ɛbɛ, “deɛ ɔbɔ twafoɔ asom nnsuro n’ahweaseɛ” yɛ ɛbɛ baako a, nhwehwɛmu adwuma yi 

no, ɛpuee sɛ, Akanfoɔ tumi de saa ɛbɛ yi di dwuma wɔ berɛ a, wɔresiesie ntawantawa. Saa 

ɛbɛ yi, Odikuro yi ɔkyerɛɛ sɛ, deɛ ɔrebɔ kwaadu no na mpɛn pii ɛgyina ne so. Ɛne sɛ, mpɛn 

pii no, ɛyɛ a kwaadubɔfoɔ no pɛ sɛ deɛ ɔde no akɔ mpanimfoɔ anim no kɔ ahokyerɛ mu de 

akyerɛ ne nkonimdie. Saa berɛ yi na ɛbɛ yi tumi pue wɔ asɛnnie no mu.  

 

Nhwehwɛmu adwuma yi mu no, Odikuro yi san daa no adi sɛ, Akanfoɔ de ɛbɛ, “kɔteɛ wu 

a, yɛdwonsɔ mu” di dwuma wɔ berɛ a wɔresiesie ntawantawa ahodoɔ bi. Wɔkyerɛ sɛ, berɛ 

a wɔresiesie ntawantawa no, wɔtumi bu saa ɛbɛ yi kyerɛ deɛ ɔdii fɔ wɔ asɛnnie no mu ma 

ɔrekyerɛ sɛ, ɛwɔ mu sɛ saafoɔ no adi fɔ deɛ nanso ɛno nkyerɛ sɛ wɔn so nni mfaosɔ biara 

bio. Wɔbɛtumi de asɛnnie no mmuaeɛ no ayɛ adesuadeɛ asesa afiri wɔn aniamɔnhosɛm no 

ho.  

 

Ɛbɛ, “kokoniwa na amma dɔteɛ ansɔ” nso nhwehwɛmu yi mu no, wɔkyerɛ sɛ, wɔbu ɛbɛ yi 

wɔ berɛ a wɔresiesie ntawantawa. Wɔkyerɛ sɛ, sɛnti a saa ɛbɛ yi tumi pue wɔ berɛ a 

wɔresiesie ntawantawa ne sɛ, asɛnnie no mu no, kwaadubɔfoɔ no mpɛn pii no, ɔtwe asɛm 

no mu tann. Sɛ ɛba sɛ, mpanimfoɔ bɔ asɛm no ara na ɛntwa a, wɔde dwantoa kɔma 

kwaadubɔfoɔ no sɛ ɔnsom. Sɛ deɛ ɔde n‘asɛm baeɛ no ansɔ mu a, wɔbu saa ɛbɛ yi kyerɛ 

sɛnti asɛm no ntumi nkɔɔ n‘awieɛ. 

 

4.3.2.4 Dɛmdie ne nyarewa mmɛbuo binom a ɛtumi pue wɔ nsaguo mu 

Nsaguo ne ɔkwan Akanfoɔ nam amammerɛ kwan so bɔ mpaeɛ. Ɛnam sɛ nsaguo yɛ mpaebɔ 

nti, wɔde kasahwam na ɛkyerɛ nnidie ma Onyankopɔn ne Nananom a wɔnam wɔn so bɔ 

mpaeɛ no. Yei nti, mmɛ ahodoɔ tumi pue wɔ berɛ a wɔregu nsa no. Mmɛ a ɛwɔ (a-c) yi yɛ 

dɛmdie ne nyarewa ahodoɔ binom a ɛtumi pue wɔ berɛ a wɔregu nsa mu wɔ Akanman mu. 

a. Obi nhwɛ ekuro anim mfa dua nwɔ mu. 

b. Nantinkuro, wɔmia no aniɛden so. 

c. Sɛ Onyame bɔ onifrani a, na wabɔ ne poma. 

 

Mpɛnsɛmpɛnsɛmu 

Akanfoɔ wɔ berɛ ahodoɔ te sɛ abadintoɔ, awaregyeɛ, afahyɛ ayiyɔ ase ne ade a, wɔgu nsa. 

Nsaguo yi nso wɔ nhyehyɛeɛ ahodoɔ te sɛ ɔfrɛ, asɛmpɔ, nnomee ne awieeɛ (Agyekum 

2011). Saa nhyehyeɛ yi mu biara wɔ nsɛm ahodoɔ a ɛtumi pue hɔ. Nhwehwɛmu adwuma 

yi daa adi sɛ, nsaguo mu no, ɛbɛ, “obi nhwɛ ekuro anim mfa dua nwɔ mu” pue wɔ asɛmpɔ 

no mu berɛ a deɛ ɔregu nsa no reda n‘asɛntitire a ɛyɛ anibere adi te sɛ ɔredome wɔn 

atamfo. Berɛ a wɔregu nsa no, deɛ ɔregu nsa no tumi de saa ɛbɛ yi fra n‘asɛntitire no mu de 

si n‘asɛm a ɔreka no so dua. 

 

Afei ɛdaa adi bio wɔ nhwehwɛmu adwuma yi mu sɛ, ɛwɔ Akanfoɔ nsaguo mu no, deɛ 

ɔregu nsa no tumi de ɛbɛ, “nantinkuro wɔmia no aniɛden so” fra ne nsɛm no mu de da 

asɛntitire adi nkanka ne berɛ a deɛ ɔregu nsa no asɛntitire no yɛ sunsum mu asɛm te sɛ 

busuani bi abɔ dua na wɔredane agu saafoɔ no so. Nneɛma atitire a Akanfoɔ gyina so bɔ 

mpaeɛ na wɔtaa hyia wɔ nsaguo mu ne Onyankopɔn, nsamanfoɔ, nananom, abusua 

ahodoɔ, abosom ne ade. Yei nti, ɛnyɛ nwanwa koraa sɛ, wɔawono dɛmdie bɛ afa 

Onyankopɔn ho de da wɔn asɛmpɔ adi wɔ nsaguo ho. Ɛwɔ Akanfoɔ nsaguo mu no, ɛbɛ, “sɛ 

Onyame bɔ onifrani a, na wabɔ ne poma” tumi pue mu wɔ berɛ nsaguo no asɛntitire yɛ 

aseda de kyerɛ sɛdeɛ Onyankopɔn nam akwan ahodoɔ so ayi no afiri ɔhaw ahodoɔ nyinaa 

mu anaa abue kwan papa bi ama wɔn. 

 

4.4 Ɔfa yi mmuabɔ 

Saa ɔfa yi yɛɛ mpɛnsɛnpɛnsɛmu faa nsɛmmoano a εfa dɛmdie ne nyarewa ho mmε ahodoɔ 

a mede dii dwuma no ho. Ɛdaa sεdeε Akanfoɔ ankasa hwɛ dɛmdie ne ne nyarewa mmɛbuo 

wɔ wɔn ankasa amammerɛ ne amanneɛ kwan so, nsεntitire ahodoɔ binom εda adi wɔ saa 

mmε yi mu, ne berε ne beaeε ahodoɔ a Akanfoɔ de dɛmdie ne nyarewa mmɛbuo di dwuma 

wɔ wɔn asetena mu. Ɛnam yei so daa Akanfoɔ suban ahodoɔ bi a wɔnam dɛmdie ne 

nyarewa mmɛbuo ahodoɔ binom bi so da no adi wɔ wɔn kasa mu de tu fo. Yɛhunuu sɛ 

Akanfoɔ dɛmdie ne nyarewa ho mmε ahodoɔ a wɔde di dwuma no da su ahodoɔ bi adi a 

ɛyɛ nnyinahɔma ɛfa wɔn abrabɔ ne asetena mu nsɛm ho de hyɛ wɔn ho nkuran san tu fo a 

ɛmfa animtiabuo ne fɛwdie biara mma wɔn a wɔwɔ saa tebea yi nyinaa so. 

ƆFA NUM 

DWUMADIE YI TϽFABϽ NE ADWENKYERԐ 

5.0 Nnianimu            

Ɔfa a ɛtɔ so num wɔ dwumadie yi mu no kasa fa dwumadie no tɔfabɔ ne ɛho adwenkyerɛ. 

Menam tɔfabɔ so de daa deɛ me nhwehwɛmu yi de too dwa adi. Bio, mede m‘adwenkyerɛ 

ahodoɔ a mewɔ fa dwumadie yi daakye nhwehwɛmu ho nso bɛto dwa na aboa Akanfoɔ 

kasa ho adesua daakye ne nimdeɛ a adesuafoɔ ne afoforɔ a, wɔrehwehwɛ kasa no mu 

suahunu ahodoɔ nso agyina so adi dwuma. Mede saa adwenkyerɛ yi bɛto dwa wɔ daa ɔfa 

yi.      

 

Me nhwehwɛmu dwumadie yi botaeɛ ne sɛ εbεpɛnsɛmpɛnsɛm Akanfoɔ dɛmdie ne nyarewa 

mmɛbuo binom mu. Nhwehwɛmu yi hwεε sɛdeɛ Akanfoɔ ankasa de mmε ahodoɔ a wɔbu 

fa dɛmdie ne nyarewa binom ho di dwuma wɔ wɔn ankasa amammerɛ ne amanneɛ kwan 

so, nsεntitire ahodoɔ binom a εda adi wɔ mmε ahodoɔ a Akanfoɔ bu fa dɛmdie ne nyarewa 

ho mu ne berε ne beaeε a Akanfoɔ de mmε ahodoɔ a εfa dɛmdie ne nyarewa ho di dwuma 

wɔ wɔn daa daa asetena mu. 

 

Nhwehwɛmu dwumadie yi gyinaa adwenemusεm ‗Contextual Metaphor Theory’ so na 

εyεε mpεnsεmpεnsεmu no. Mmɛ no nteaseɛ gyina nteaseɛ mmienu a adwenemusεm no de 

to dwa so anaa da no adi, mekyerɛ ɛbɛ no abɔseɛ nteaseɛ ne nteaseɛ mapa no nyinaa εwɔ 

mu nyinaa. Saa mmɛ ahodoɔ yi nyinaa da nnyinahɔma su adi a ɛhia sɛ yεde toto daa daa 

abrabɔ ho.     

Ɔfa yi daa Akanfoɔ Akan anomsɛm kasadwini ahodoɔ binom nso a adwuma yi antumi 

anhwɛ wɔ dɛmdie ne nyarewa ho na yɛagyina so de nsusuiɛ a ɛbɛyi kwan ama afoforɔ a 

wɔwɔ ɔpɛ pa sɛ wɔbɛyɛ nhwehwɛmu dwumadie ahodoɔ afa sɛdeɛ Akanfoɔ da saa tebea yi 

binom adi wɔ anomsɛm kasadwini nkaeɛ binom ho. Nhwehwɛmu yi de Contextual 

Metaphor Theory (CMT) a menya firii Lakoff ne Johnson (1980) dwumadie mu na ɛyɛɛ 

mpɛnsɛmpɛnsɛmu wɔ nsɛmmoano ahodoɔ no nyinaa mu. Bio, masane apɛnsɛmpɛnsɛn su 

ahodoɔ binom a ɛtaa pue wɔ Akanfoɔ mmɛ ahodoɔ binom a wɔabubu afa dɛmdie ne 

myarewa binom ho. 

 

5.1 Dwumadie yi tɔfabɔ 

Ɔfa a ɛdi kan wɔ nhwehwɛmu adwuma no mfitiaseɛ a ɛkasa faa Akanfoɔ mmɛ ahodoɔ 

binom adikanfoɔ akasa afa ho ne ɛho mfasoɔ. Ɔfa yi mu ara na yɛhunuu dwumadie no ho 

haw, ne botaeɛ, mfasoɔ a yɛbɛnya afiri mu ne nhwehwɛmu adwuma yi sintɔ. Ɔfa yi daa 

nnipakuo a wɔka Akan kasa no na ɛdaa adi sɛ Akanfoɔ ne abusuakuo a wɔdɔɔso wɔ ɔman 

yi mu. Afei ɛdaa adi wɔ nhwehwɛmu adwuma yi mu sɛ yɛwɔ nnipa binom wɔ hɔ a wɔnyɛ 

Akanfoɔ nanso wɔte kasa no na wɔtumi ka bi nso. Ɔfa yi san hwɛɛ ɔhaw no adida. 

Yɛhunuu sɛ dwumadie ahodoɔ pii na akɔ so afa Akanfoɔ mmɛ ahodoɔ ho nanso 

nhwehwɛmu biara nhyɛɛ da nkɔɔ so wɔ Akanfoɔ mmɛ a ɛfa dɛmdie ne nyarewa ho. Afei 

ɛkaa biribi faa nhwehwɛmu adwuma yi botaeɛ titire nti a nhwehwɛmu yi kɔɔ so. Yei na 

ɛdaa adi sɛ, ɛbɛboa ama yɛahunu sɛdeɛ Akanfoɔ ankasa de dɛmdie ne nyarewa ho mmɛbuo 

di dwuma wɔ wɔn amammerɛ ne amanneɛ kwan so, nsɛntitire ahodoɔ binom a ɛwɔ dɛmdie 

ne nyarewa mmɛbuo ahodoɔ binom ho ne berɛ ne beaeɛ ahodoɔ binom a Akanfoɔ de 

dɛmdie ne nyarewa mmɛbuo di dwuma. 

Ɛwɔ ɔfa a ɛtɔ so mmienu no mu nso no, nhwehwɛmu adwuma yi kasa faa deɛ Adikanfoɔ 

ne Atwerɛfoɔ binom adwenkyerɛ ne wɔn adwuma ahodoɔ a ɛfa Akanfoɔ mmɛ ho nam so 

yɛɛ mpɛnsɛmpɛnsɛmu faa saafoɔ no adwenkyerɛ no ho. Afei, saa ɔfa yi sane kasa faa 

Akanfoɔ mmɛ ahodoɔ, berɛ ne beaeɛ ahodoɔ a Akanfoɔ de bu mmɛ ne εho mfasoɔ. Saa ɔfa 

yi mu ara na mekasa faa kasadwini ahodoɔ no ne su ahodoɔ a ɛwɔ Ano kasadwini ho. Bio, 

ɔfa yi hwɛɛ deɛ Adikanfoɔ binom adwenkyerɛ fa dɛmdie ne nyarewa ho, twaka a ɛda kasa, 

dɛmdie ne nyarewa ntam ne sɛdeɛ Akanfoɔ ankasa de dɛmdie ne nyarewa ho mmɛbuo di 

nkitaho.  Saa ɔfa yi hwɛɛ nhwehwɛmu adwuma yi nnyinasosɛm a dwumadie yi gyina so ne 

deɛ nti a dwumadie no gyina saa nnyinasosɛm no so ansa na ɔfa yi reba n‘awieeɛ. 

 

Ɛwɔ ɔfa a ɛtɔ so mmiɛnsa no mu nso no, adwuma yi kasa faa akwankyerɛ ahodoɔ a ɛfa 

nhwehwɛmu adwuma yi ho. Saa ɔfa yi mu na mekasa faa nnipakuo a mede wɔn dii dwuma 

yi, nnipa dodoɔ a mede wɔn dii dwuma yi, kwan a mefaa so nyaa nsɛmmoano de dii 

dwuma yi ne beaeɛ a medii dwuma yi. Afei, ɔfa yi san daa nhwehwɛmu adwuma yi 

akwansrɛ ahodoɔ a adwuma yi faa mu.  

 

Ɔfa a ɛtɔ so nan no ne nhwehwɛmu adwuma yi ankasa fapem. Saa ɔfa yi na mede 

nsɛmmoano ahodoɔ a menyaeɛ no too dwa yɛɛ ɛmu mpɛnsɛmpɛnsɛmu wɔ berɛ a mede 

Contextual Metaphor Theory (CMT) a menya firii Lakoff ne Johnson (1980) mu no yɛɛ 

susudua. 

 

Ɛwɔ ɔfa a ɛtɔ so num no deɛ, ɛhwɛɛ nhwehwɛmu adwuma no awieeɛ a ɛno nso kasa faa 

nsɛmpɔ a ɛfiri nhwehwɛmu adwuma yi mu baeɛ ne adwenkyerɛ ahodoɔ a mede too dwa no 

ho. Nhwehwɛmu yi hwɛɛ sɛdeɛ Akanfoɔ ankasa de dɛmdie ne nyarewa mmɛbuo di dwuma 

wɔ wɔn amammerɛ ne amanneɛ kwan so, nsɛntitire ahodoɔ binom a dɛmdie ne nyarewa 

mmɛbuo da no adi ne berɛ ne beaeɛ ahodoɔ a yɛde mmɛ a ɛfa dɛmdie ne nyarewa ahodoɔ 

binom ho di dwuma.  

 

5.2 Deɛ nhwehwɛmu adwuma yi daa no adi 

Saa nhwehwɛmu adwuma yi, pɛnsɛmpɛnsɛm Akanfoɔ mmɛbuo ahodoɔ binom a ɛfa 

dɛmdie ne nyarewa binom ho. Deɛ adikanfoɔ ahodoɔ binom ahwɛ afa dɛmdie no mu fa 

kɛseɛ no ara da adi sɛ, dɛmdie ne nyarewa mmɛbuo bu wɔn a wɔwɔ saa tebea yi animtia 

san bu wɔn abomfea. Saa nhwehwɛmu adwuma yi a ɛgyina conceptual metaphor aniwa so 

yi ada no adi sɛ, dɛmdie ne nyarewa mmɛbuo yi binom da saa su a ɛyɛ akutiabɔ nanso 

nhwehwɛmu yi botaeɛ sɛ, ɛbɛhwɛ sɛ Akanfoɔ ankasa botaeɛ ne sɛnti a wɔbu mmɛ ne sɛ 

wɔde kyerɛ anidie, obuo ne nkabɔmu wɔ nnipa nyinaa asetena mu no baa mu.  

 

Akanfoɔ ankasa amammerɛ ne amanneɛ kwan so no, wɔmfa dɛmdie ne nyarewa nni 

Ɔkanni biara ho fɛw. Yei nti, wɔbu ɛbɛ bi sɛ, “sɛ obi nyiniiɛ a, ɔnsere akwatia” de kyerɛ 

sɛ, onipa dasani biara bɛtumi adi dɛm anaa anya yareɛ. Ne saa nti, sɛ wɔde mmɛ di dwuma 

fa dɛmdie ne nyarewa ho a, wɔde da obuo adi na ɛnyɛ animtia anaa fɛwdie nti a. Ɛsan daa 

adi sɛ, sɛ obi anhwɛ Akanfoɔ mmɛbuo a ɛfa dɛmdie ne nyarewa ho wɔ Akanfoɔ aniwa so 

a, ɔbɛkyerɛ saa ɛbɛ no nteaseɛ ama akyea a, ɛnna sɛdeɛ Akanfoɔ ankasa da wɔn mmɛbuo 

adi wɔ wɔn amammerɛ ne amanneɛ kwan so. 

Akanfoɔ wɔ gyidie soronko de ma Onyankopɔn sɛ, ɔyɛ ɔboafoɔ. Yei nti, nhwehwɛmu 

adwuma yi hyɛɛ saa gyidie yi mu kena maa wɔde ɛbɛ bi te sɛ, “sɛ Onyame bɔ onifrani a, 

na wabɔ ne poma‖.  

 

Nhwehwɛmu adwuma yi daa no adi sɛ, Akanfoɔ anwono dɛmdie ne nyarewa mmɛbuo 

ahodoɔ binom afa nsɛntitire ahodoɔ binom te sɛ, obuo ne nnidie, tumidie, adwumaden, 

akutiabɔ ne ade. Yeinom nyinaaa mu no, saa mmɛ ahodoɔ a Akanfoɔ de ayɛ nsɛntitire yi 

nyinaa hwɛ wɔ Akanfoɔ aniwa so a, ɛkyerɛ wɔn amammerɛ ne amanneɛ ankasa. 

 

Afei, ɛdaa adi sɛ, Akanfoɔ binom hwɛ berɛ ne beaeɛ ansa na wɔde mmɛ ahodoɔ binom a 

ɛfa dɛmdie ne nyarewa ho adi dwuma. Ɛdaa adi sɛ, Ɔkanni biara de dɛmdie ne nyarewa 

mmɛ redi nkitaho nkanka dɛmdie ne nyarewa mmɛbuo a, ɔhwɛ beaeɛ no ne nnipa ahodoɔ a 

wɔwɔ hɔ ansa na ɔde saa ɛbɛ no adi dwuma a, ɛmfa animtiabuo biara mma wɔn a wɔadi 

dɛm anaa wɔyɛ ayarefoɔ no so. Yei nti, ɛho bɛhia sɛ yɛde ɛbɛ a ɛsɛ fata kasa saa berɛ ne 

beaeɛ no na ama ɛbɛ dwumasono sɛ ɛtu fo no aba mu a ɛmfa animtiabuo ne nyiyimu biara 

mma. Nhwehwɛmu adwuma yi san daa adi sɛ, dɛmdie ne nyarewa mmɛ ahodoɔ binom nso 

tumi pue wɔ nkitahodie bi mu ɛnam sɛdeɛ nkitahodie no teɛ nti. Sɛ ɛkɔba saa mpo a, saafoɔ 

no hwɛ sɛ saa mmɛ a wɔde redi dwuma no mfa animtiabuo anaa fɛwdie biara mma. 

 

Nhwehwɛmu dwumadie yi mu nso, ɛdaa adi sɛ, Akanfoɔ mmɛ a ɛfa dɛmdie ne nyarewa ho 

binom boa wɔ ntawantawa asiesie mu. Yɛhwɛ ɛbɛ bi te sɛ; ―deɛ ɔbɔ twafoɔ asom no nsuro 

n’ahweaseɛ” a wɔkyerɛ sɛ, sɛ obi kɔsaman obi foforɔ a, saa nipa no hwehwɛ sɛ wɔde 

asotwe a ɛmu yɛ duru ma onipa no a ɔdi fɔ wɔ asɛnnie no mu no ma ɔde pata ne kra. Sɛ 

ɛba saa, Akanfoɔ tumi de saa ɛbɛ yi di dwuma wɔ asɛnnie no mu de tu deɛ wabɔ no 

kwaadu no fo ama wayɛ ahwɛyie. 

 

Afei, ɛdaa adi wɔ nhwehwɛmu adwuma yi mu sɛ, Akanfoɔ ankasa hwɛ dɛmdie ne nyarewa 

mmɛ wɔ wɔn ankasa aniwa mu. Sɛ ɛba no saa, sɛdeɛ nkurɔfoɔ a wɔnyɛ Akanfoɔ susu fa 

saa mmɛ yi ho no dane ahɔhodwene.  

 

Deɛ ɛsane puee wɔ nhwehwɛmu adwuma yi mu bio ne sɛ, mmɛ ahodoɔ a ɛfa dɛmdie ne 

nyarewa binom ho no boa tenetene nnipakuo binom na wɔdwene sɛ wɔn a wɔadi dɛm ne 

wɔn a nyarewa ahodoɔ adokoro wɔn ho nni mfasoɔ biara no bɛhunu sɛ yɛn nananom 

hunuu sɛ onipa biara ho wɔ mfasoɔ maa wɔnwonoo mmɛbuo faa wɔn a wɔwɔ saa tebea yi 

ho. Deɛ mede retwa deɛ ɛpuee wɔ nhwehwɛmu adwuma yi mu ne sɛ, mmɛ ahodoɔ nyinaa 

tumi bɔ akutia a, ɛnyɛ dɛmdie ne nyarewa mmɛbuo nko ara. 

 

5.3 Adwenkyerɛ 

Nhwehwɛmu adwuma yi ama yɛasua sɛ Akanfoɔ mmɛ a ɛfa dɛmdie ne nyarewa ho di 

dwuma sononko ahodoɔ wɔ nnipa daa daa asetena ne wɔn abrabɔ mu. Nhwehwɛmu 

adwuma yi bɛyɛ abɛbuo a ɛfa dɛmdie ne nyarewa ho nwoma ama adesuafoɔ, 

akyerɛkyerɛfoɔ ne akenkanfoɔ nyinaa. Nnipakuo ahodoɔ nyinaa bɛnya nsɛmfua ahodoɔ 

afiri mu de adi dwuma biara a wɔpɛ sɛ wɔdie. Dwumadie yi ama yɛahunu sɛ, Akanfoɔ 

mmɛ a ɛfa dɛmdie ne nyarewa binom ho mu no da suban ahodoɔ bebree adi ɛkanka ne 

obuo ne nnidie. 

Nhwehwɛmu yi ama yɛahunu sɛnti a Akanfoɔ de mmɛ ahodoɔ binom a ɛfa dɛmdie ne 

nyarewa di dwuma. Afei yɛahunu sɛ, Akanfoɔ botaeɛ pɔtee a wɔde bu mmɛ a ɛfa dɛmdie 

ne nyarewa ho nyɛ animtiabuo ne fɛwdie na mmom wɔde da obuo ne nnidie wɔ kasa mu 

adi. Wei bɛma akenkanfoɔ ne nkyirimma ahunu sɛ, wɔn a wɔadi dɛm ne wɔn a wɔwɔ 

nyarewa ahodoɔ som bo wɔ Akanfoɔ nkuro ahodoɔ nyinaa mu ne wiase nkuro ahodoɔ 

nyinaa mu. Ɛnam nhwehwɛmu adwuma yi so bɛma nnipa nyinaa ahunu sɛ adeɛ biara a 

Onyankopɔn bɔeɛ ho wɔ mfasoɔ.     

 

5.4 Akwanhwɛ     

Nhwehwɛmufoɔ yi wɔ awerɛhyɛmu sɛ, nhwehwɛmu adwuma yi bɛtumi atwe abenfoɔ ne 

atwerɛfoɔ no mu fa kɛseɛ no ara adwene akɔ mmɛ a ɛfa dɛmdie ne nyarewa ho. Yei bɛma 

adesua ahodoɔ a nhwehwɛmu yi ada no adi afa Akanfoɔ mmɛ a ɛfa dɛmdie ne nyarewa ho 

yi ayɛ susudua a ɛbɛhyɛ afoforɔ nkuran ama wɔn nso ahwɛ ho ayɛ nhwehwɛmu afa sɛdeɛ 

Akanfoɔ de dɛmdie ne nyarewa di dwuma wɔ ano kasadwini nkaeɛ bi te sɛ Anansesɛm ne 

Abisaa nso mu. 

 

Afei, mɛpɛ sɛ, yɛbɛbɔ yɛn ho mmɔden atintim mmɛ ahodoɔ a ɛfa dɛmdie ne nyarewa ho no 

agu nkrataa mu ama ayɛ nwoma a akenkanfoɔ ne wɔn a wɔbɛpɛ sɛ wɔbɛyɛ nhwehwɛmu 

afa Akanfoɔ mmɛ nkorabata fa bi no bɛnya bi akenkan na aboa ama wɔn nso anya nimdeɛ 

de ayɛ wɔn nhwehwɛmu. 

 

Mesusu sɛ nhwehwɛmufoɔ binom bɛtumi anya fapem foforɔ afiri Lakoff ne Johnson 

(1989) Contextual Metaphor Theory (CMT) no mu de ayɛ nhwehwɛmu afa mmɛ a ɛfa 

abɔdeɛ nkaeɛ no ho. Saa dwumadie yi bɛtumi ahyɛ adesuafoɔ, akyerɛkyerɛfoɔ ne nnipa 

nkaeɛ nkuran ama wɔasua nnoɔma ahodoɔ a ɛfa dɛmdie ne nyarewa ho na ama wɔn nso 

atoa so ayɛ nhwehwɛmu afa Akanfoɔ mmɛ a ɛfa nnoɔma ahodoɔ a atwa yɛn ho ahyia ho. 

Yei nti, mesusu sɛ, afoforɔ binom a wɔbɛpɛ sɛ wɔbɛyɛ nhwehwɛmu afa dɛmdie ne nyarewa 

ahodoɔ binom ho bɛfa tiɔri bi te sɛ Critical Discourse analyses (Mullet, 2018) ne Labelling 

tiɔri (Bernburg, 2019) de ayɛ nhwehwɛmu no. Mede me nsɛm yi reba awieeɛ no, mesusu 

sɛ sukuu mpanimfoɔ ne akyerɛkyerɛfoɔ a wɔkyerɛ adeɛ wɔ sukuu ahodoɔ mu no ma wɔn 

ani nkɔ mmɛ a ɛfa dɛmdie ne nyarewa ahodoɔ ho ne ɛho adesua ho sɛdeɛ ɛbɛyɛ na 

adesuafoɔ yi nkitahodie mu no sɛ saa mmɛ yi bi pue mu a, wɔde adi dwuma sɛdeɛ ɛteɛ na 

ɛfata a ɛmfa animtiabuo ne fɛwdie biara mma wɔn a wɔwɔ saa tebea yi mu so.   

 

5.5 Awieeε 

Saa nhwehwɛmu adwuma yi hwɛɛ Akanfoɔ dɛmdie ne nyarewa mmɛ ahodoɔ binom ho. 

Adwuma yi hwɛɛ sɛdeɛ Akanfoɔ de dɛmdie ne nyarewa mmɛbuo di dwuma wɔ wɔn 

ankasa amammerɛ ne amanneɛ mu, ɛsane yɛɛ mpɛnsɛmpɛnsɛmu faa nsɛntitire ahodoɔ 

binom a dɛmdie ne nyarewa mmɛbuo da no adi ne berɛ ne beaeɛ ahodoɔ binom a Akanfoɔ 

de saa mmɛ yi di dwuma. Me nhwehwɛmu yi de Lakoff ne Johnson (1989) Contextual 

Metaphor Theory (CMT) tiɔri yi na ɛyɛɛ adwenemusɛm a ɛboa pɛnsɛmpɛnsɛm dɛmdie ne 

nyarewa mmɛbuo yi wɔ Akanfoɔ ankasa amammerɛ ne amanneɛ kwan so maa ɛdaa obuo 

ne nnidie mapa adi wɔ Akanfoɔ asetena mu. 

5.6 Ɔfa yi tɔfabɔ 

Saa ɔfa yi kasa faa nhwehwɛmu adwuma yi nyinaa tɔfabɔ, deɛ nhwehwɛmu adwuma yi daa 

no adi, adwenkyerɛ wɔ nhwehwɛmu yi ho, akwanhwɛ ne nhwehwɛmu adwuma no awieeɛ. 

NKEKAHO A 

Dɛmdie Ho Mmɛbuo Ahodoɔ Binom 

1. Kuro a anifrafoɔ nko ara na ɛte mu no, baako a ɔwɔ ani na ɔdi hene.  

2. Woakum odwan ama onifrani adi, wanyi wo ayɛ na na woasi ne ntoma na ɔbɛyi 

wo ayɛ. 

3. Ɛnyɛ nwanwa sɛ onifrani bɛtɔ ahwehwɛ. 

4. Onifrani se ɔbɛda a, wɔnnye no kyim. 

5. Anifira na ɛma yɛhunu poma so mfasoɔ. 

6. Anifirafoɔ mmienu retu kwan a, hwan na ɔbɛgye ne yɔnko taataa. 

7. Sɛ onifirani se ɔbɛto ɛboɔ abɔ wo a, na ɔgyina ebi so. 

8. Onifirani mfa abufuo wɔ kwaeɛ ase. 

9. Sɛ Onyame bɔ onifirani a, na wabɔ ne poma. 

10. Sɛ wobɔ onifirani asom a, na ɔhunu sɛ w‘ani abere. 

11. Anifirafroɔ kuro, anitorɔ na ɔdi hene. 

12. Sika na ɛma bafan nan. 

13. Obi nya sɛ dwumfoɔ awo bafan. 

14. Obi nyɛ bafan adeɛ ma no. 

15. Apɔnkyerɛnne wɔ bafan aduro a, anka ne ba mmutu fam. 

16. Ɛwɔ bafan wiase mu no, obiara dwene sɛ ɔtene. 

17. Bafan nnim biribi a, ɔnim nsambɔ. 

18. Obi mma bafan maame due da. 

19. Bafan da ayeya a, ɔhwɛ ne twɛdeɛ. 

20. Bafan sɛ ɔreyɛ oni, ɔnnim sɛ ne to na ɔresɛe no. 

21. Bafan wiase mu no, obiara dwene sɛ ɔtene.  

22. Sɛ mum so daeɛ a, ɛhyɛ ne tirim. 

23. Emum mfa mum mprenu. 

24. Ɔdehyeɛ bɔ dam a, yɛfrɛ no nsaborɔ. 

25. Dammɔ hyɛ aseɛ firi fie. 

26. Ɔbaakofoɔ nkyere bɔdamni. 

27. Ɔbɔdamfoɔ wo ba a, ɔwo ma amansan. 

28. Bɔdamni se efi yɛ aduro. 

29. Twumasi ammɔ dam ante a, anka akɔm amma. 

30. Sɛ ɔdehyeɛ ɛdam te kɔ na adehyeɛ pampam no a, adɔnkɔfoɔ nso yɛ no haahae 

31. Nea wabɔ dam pɛn heram a, mmɔfra se aba bio. 

32. Wogyegye ɔbɔdamfoɔ a, na ɔbɔ wo abaa. 

33. Dammɔ nyɛ ya sɛ ɛmu nanteɛ. 

34. Ɔbɔdamni dam kɔ koraa no nyɛ deɛ ɔde hunahuna mmɔfra. 

35. Deɛ ɔbɔ twene ma ɔbɔdamfoɔ sa no nso abɔ dam bi. 

36. Ɔbɔdamfoɔ nan, wɔtwe no nyaa. 

37. Akyakya adwa tɔ a, ɔdi. 

38. Akyakya si nnantwie akyi a yɛse wadɔre nanso ɛsi dasani akyi a ɛyɛ yareɛ. 

39. Obi a akyakya si n‘akyi na yɛhu no mmɔbɔ nyɛ deɛ ɛsi n‘anim. 

40. Sɛ worepam akyakya atadeɛ a, pam no yie na ɛfata no a wo nso anya animuonyam. 

41. Sɛ akyakya se ɔbɛda ayeya a ma ɔnna na ne sɔreɛ mu. 

42. Akyakya si w‘akyi a, wogye, ɛsi w‘anim nso a wogye. 

43. Deɛ ɔhyia akyakya no ɔno na ɔbɔ no nsammrane. 

44. Aso si a, dua na wɔde yi mu na ɛnyɛ fitiɛ. 

45. Obi a akyakya si n‘akyi na yɛhu no mmɔbɔ nyɛ deɛ ɛsi n‘anim 

46. Sɛ akyakyafoɔ nam apem a, wɔn nyinaa ɛto yɛ pɛ. 

47. Sɛ wopam akyakya na sɛ woankye no a, na ɛfiri ne ho sereɛ na mmom ɛnyɛ 

mmirika na ɔnim tuo. 

48. Wɔde berɛ na ɛpam akyakya atadeɛ. 

49. Yɛrekamfo wo duaforo no na yɛrekamfo akyakya ama wo. 

50. Deɛ watɔ mmoatia pɛn no, wopagya akyakya a ɔnim ne boɔ. 

51. Ɛda a woresisi akyakya no na akyakya nso gyina hɔ rehwɛ wo. 

52. Yɛde hia na ɛware akyakya. 

53. Faako a yɛsie akyakyafoɔ no, ɛhɔ na ɔkyakyani tena su ne ho. 

54. Obi nsere Adusɛe akyakya gye sɛ Ɔsɛe. 

55. Akyakya atadeɛ, wɔbu no adaagyeɛ. 

56. Ntwemu yɛ dɛ akyakyafoɔ rehunu amane. 

57. Deɛ wakum ɔkwatani na ɔfa ne mpaboa. 

58. Sɛ w‘aso asi a, wowɔ wiase ahotɔ nyinaa. 

59. Deɛ n‘aso asi na yɛtu ne fo a ɔntie. 

60. Asosifoɔ nte asɛm nti ɔnam a na ne krataa ka ne ho. 

61. Sɛ w‘aso asi a, kɔnkɔnsa nko ara na yɛdi fa wo ho. 

62. Wo ne asosiyɛ te a, wonnya amane. 

63. Kɔteɛ wu a, yɛdwonsɔ mu.  

64. Barima a ne kɔte awu na mmaa de atofo kɛseɛ di ne ho agorɔ. 

65. Sɛ wo nkumaafoɔ bɛtane wo a, na ɛfiri awoɔ. 

66. Obi mfa apakye nkɔwia odwan wɔ Kukurantumi. 

University of Education,Winneba http://ir.uew.edu.gh



141 

 

67. Ɛdɛm da dwa, yɛnkata so. 

68. Kwatani nsa nnuru ne nan ase koraa no, na ɛnyɛ n‘afuru so. 

69. Kwatani mmɔ adwe ma obi mfa nnwe. 

70. Ɔbɔdamfoɔ na ɔmfɛre adeɛ a, ne mma fɛre adeɛ. 

71. Dam akyi nni yareɛ. 

72. Ɛdɔm rehwe wo a, na kwatani twa wo twɛdeɛ. 

73. Ɔkwatani a ɔrekɔ dwabɔ ase se: Mekɔ a merenkyea obiara, nanso obi na ɔrenkyea 

no. 

74. Kwatani to wo twɛdeɛ na sɛ ampaeɛ a, ne kuro bere. 

75. Obi mmisa ɔkwatani sɛ ebini wɔ wo to. 

76. Kawa yera a, yɛmmisa ɔkwatani. 

77. Maame nufu ntumi mma kwata. 

78. Deɛ wakum ɔkwatani na ɔfa ne mpaboa. 

79. Ɛtwo mu yɛ duru nanso wɔde tu kwan. 

80. Bɔdamni a n‘ani so atete no no, na na ɛnyɛ ne sorohwɛ. 

81. Sɛ ɔdehyeɛ ɛdam te kɔ na adehyeɛ pampam no a, adɔnkɔfoɔ nso yɛ no haahae. 

82. Bafan se ɔrebɔ wo boɔ a, na ɛwɔ deɛ waforo atena. 

83. Abasini twe adeɛ bɔn mu na amma a, na ɛfiri ne nsa. 

84. Ɔbɔdamfoɔ pa ne ntoma gu a, wompa wo deɛ ngu. 

85. Ɔbɔdamfoɔ kɛtɛgo yɛ n‘adepa. 

86. Ɔbɔdamfoɔ na ɔdidi sumina so. 

87. Ɔbɔdamfoɔ a wɔde no ato dawɛmfoɔ se dawɛmfoɔ na ama ɔmamfoɔ ahyɛ no so. 

88. Yɛrekamfo wo tutoɔ no, na yɛrekamfo wo nsasini. 

89. Sɛ wopam akyakya na sɛ woankye no a, na ɛfiri ne ho sereɛ na mmom ɛnyɛ 

mmirika na ɔnim tuo. 

90. Akyakya si w‘akyi a na wɔhu wo mmɔbɔ na ɛsi wo koko a wo ara wofa. 

NKEKAHO B 

Nyarewa Ho Mmɛ Ahodoɔ Binom 

1. Kaka bu ɔsono se. 

2. Abɔgyeɛ anna a, ɛyare kaka 

3. Deɛ sasaborɔ abu ne sisi mu ama no awuo de atopa kɔ asamando. 

4. Yɛnni sisie a, yɛnkɔ asetena. 

5. Nyɛ yareɛ a ɛbɛkum kɔkɔsakyi ne ntehyeewa. 

6. Ekuro amamfo ne etwa. 

7. Woda nkudaa mu a, woma noko due. 

8. Nkɔnkɔn ba fie na mmɔfra nni hɔ a, mpanin gye bɔ 

9. Wontumi mfa ɔdɔ ne ɛwa nsie. 

10. Ɔdɔ te sɛ ɛwa, wontumi nsi no kwan. 

11. Sɛ wofom aduane a, wobɔ ɛwa. 

12. Kwasea koraa nim sɛ, kɔnkɔnsani bɔ ɛwa a, na ɔboa. 

13. Ɔkra bɔ ɛwa anadwo a, na ɛnam deɛ wahunu. 

14. Wobɔ ɛwa a, wontɛ ɔkorɔmfoɔ 

15. Nea watetɛ mmɔ wa. 

16. Kokoram amfɛre sɛ ɔbɛtɔ me hwene so a, me nso memfɛre se mede asaawa bɛtare 

so. 

17. Kokoram nam wo tirim a, na wo hwene na ɔrepɛ. 

18. Kokoramni a ɔregye asekannuro, yɛse mentwa he? Ɔse twa baabiara na ɛwu a, etwa 

da etwa so. 

19. Sɛ wo hwene bu a, na w‘anim akyea. 

20. Hweneto mmɔ ose. 

21. Kokoram bu hwene na aprefa nso di ani. 

22. Kokoram busueni na ɛtɔ ahaamu. 

23. Ɔnwam kɛsɛbirekuo koraa a, ɔdi tannuro kokoram atɔ ne tirim nyɛ Tanɔ kɔmfoɔ a 

ɔwaawae ho. 

24. Wo ho bɔn a wonteta ngu mu. 

25. Honam kankan yɛde wo. 

26. Sika Kwadwo na ɛma seporɔeɛ ka asomsɛm 

27. Sɛ wo ho bɔn a yɛta hyɛ wo. 

28. Sɛ wo hwoa so sɛn koraa a, wontumi mfa ntoto ɛtwo ma ɛnyɛ yie. 

29. Ɛtwo ɛbɛtoo danta. 

30. Sɛ worepɛ ɛtwo animguaseɛ na woma no sa badwam. 

31. Ɛhia two hia pieto. 

32. Ɔkɔmfoɔ nsuro anisobiri.  

33. Sradenam yɛ dɛ nso akyire asɛm ne akoma yareɛ. 

34. Sɛ kontommire ma mogya a, anka aboa ɔwansane wɔ mogyaborosoɔ. 

35. Sɛ wo yam hwie na wobɔ danta a, na ɛnnyae 

36. Obi nturu yarefoɔ nkɔ ɔsa 

37. Kokoniwa na amma dɔteɛ ansɔ. 

38. Honam-kuro yɛmia no atirimuɔden so. 

39. Ekuro so a na ne sasa so. 

40. Ekuro tu dompe mu a, yɛmmia bio. 

41. Ekuro wu a na dwoa ahwete. 

University of Education,Winneba http://ir.uew.edu.gh



145 

 

42. Ekuro amamfo ne etwa 

43. Ekuro a ɛbɛkum kraman na ɛtɔ n‘apampam 

44. Ekuro ntutu baanu 

45. Ekuro ntuu wo a, wose nwansena ne wo ka. 

46. Deɛ ekuro wɔ nwansena mpa hɔ. 

47. Wofa nwansena ho abufuo a, wobere wo kuro. 

48. Sɛ wotete ahaban de yɛ kahyire a, wo tiri ase yɛ ekuro 

49. Deɛ ekuro wɔ no nwansena mpa hɔ. 

50. Kafra nkum ekuro nanso ɛdwodwo ano. 

51. Ekuro tu wo hwene mu a, ɛmɔn bio. 

52. Eno te ase a wose anka ekuro yi awu nanso ekuro yi ara na ɛkumm eno. 

53. Sɛ ekuro mmienu tu wo a, woyi baako ayɛ. 

54. Honam kuro anwu a, ɛporɔ. 

55. Obi nhwɛ ekuro anim mfa dua nwɔ mu. 

56. Medi medi de ayamtuo na ɛnam. 

57. Wode kaka resɛe dwanam 

58. Ɛse anna a, ɛyare kaka. 

59. Kaka yɛ wo ma wo se tutu a, na ɛno nkyerɛ sɛ kaka de wo ho akyɛ wo. 

60. Deɛ kaka ayɛ no ama ne se nyinaa atutu no, sɛ ɔredidi na ɔhu dompe a, na ato no 

ayamhyehyeɛ. 

61. Abɔgyeɛ annna a, ɛyare kaka. 

62. Bonini anwo ba a, n‘ase hye. 

63. Bonini anwo ba a, ɔnya animuonyam. 

64. Ɛyam bɔne na ɛsɛe tiri ho. 

65. Honam mu abɛbrɛsɛ te sɛ ɛyam. 

66. Yɔnko bɔne te sɛ ɛyam. 

67. Sɛ ɔbaa ho bɔn a, na ɛfiri ne twɛ. 

68. Ɔbaa yare a, ne twɛ nyare bi 

69. Obi bɛnya wo a, na ɛfiri yadeɛ. 

70. Deɛ watiti ne aho awuo de ahoɔhene kɔ asamando. 

71. Ɛhia kɔmfoɔ hia yarefoɔ. 

72. Hweneto mmɔ kyim mu kwa. 

73. Kaka ne ɛka ne ayafunka fanyinam ɛka. 

74. Ɛtwerɛ si petee mu na ɛnyɛ fie. 

75. Ɛfeɛ akyi nni abofono. 

NKEKAHO D 

Nsɛmmisa ahodoɔ bi a, nhwehwɛmufoɔ no de gyee nsɛmmoano 

1. Deɛn ne Akan kasa? 

2. Bobɔ Akan kasa nkorabata no bi?  

3. Deɛn ne ɛbɛ?  

4. Berɛ ne beaeɛ ahodoɔ bɛn na wɔbu bɛ?  

5. So ɛbɛ ho wɔ mfasoɔ wɔ Akanfoɔ amammerɛ ne amanneɛ mu?  

6. Nneɛma ahodoɔ bɛn na Akanfoɔ bu mmɛ fa ho?  

7. Sɛn na Akanfoɔ hunu wɔn a wɔadi dɛm ne ayarefoɔ?  

8. So Akanfoɔ bu mmɛ di bu ayarefoɔ ne wɔn a wɔadi dɛm animtia?  

9. Sɛn Akanfoɔ susu fa wɔn a wɔadi dɛm ne Ayarefoɔ ho?  

10. So mmɛbuo botaeɛ pɔtee pa ara wɔ Akanman mu ne sɛn?  

NKEKAHO E 

MPENESOƆ AKWANSERƐ KRATAA (CONSENT FORM) 

Me din de BERNARD WIREDU, na meyɛ osuani a mefiri Nwomasua Sukuupɔn, 

Winneba, Kasa Nwomasua Adesuabea.  

Mereyɛ nhwehwɛmu bi a ɛfa SƐDEƐ AKANFOƆ ANKASA DA DƐMDIE NE 

NYAREWA MMƐBUO BINOM ADI WƆ WƆN AMAMMERƐ NE AMANNEƐ KWAN 

SO. Mede deɛ ɛbɛfiri mu aba biara no bɛtwerɛ me thesis na manya M. PHIL abodin krataa 

CERTIFICATE.  

Woka nnipa du a mebisabisa wɔn nsɛm a mapaw wɔn sɛ wɔmfa wɔn ho nhyɛ adesua yi mu 

no ho.  Sɛ ɛsɛ sɛ wopene so sɛ wode wo ho bɛhyɛ mu a, dwumadie yi fa nsɛmmisa a wɔde 

ano ka a ɛfa nsɛmmisa bi te sɛ:  

1. Sɛn na Akanfoɔ de dɛmdie ne nyarewa mmɛbuo di nkitaho wɔ wɔn ankasa 

amammerɛ ne amanneɛ mu?  

2. Deɛn nsɛntitire na Akanfoɔ tumi gyina so nwono dɛmdie ne nyarewa mmɛbuo?  

3. Berɛ ne beaeɛ ahodoɔ bɛn na Akanfoɔ tumi de saa mmɛbuo yi di dwuma?  

MFASOƆ ANAA ASIANE A ƐWƆ DWUMADIE YI MU.  

Mfasoɔ biara nni hɔ a wonim sɛ ɛwɔ so tẽẽ sɛ wode wo ho bɛhyɛ nhwehwɛmu yi mu, 

nanso, nsɛm a mɛboaboa ano wɔ nhwehwɛmu yi mu no bɛtumi aboa daakye 

nhwehwɛmufoɔ ne wɔn a wɔwɔ adwene sɛ dɛmdie ne nyarewa mmɛbuo yi bu wɔn a wɔadi 

dɛm ne ayarefoɔ animtia.   

Bio nso, asiane biara nni hɔ a wonim sɛ ɛwɔ dwumadie yi mu gye wo berɛ.  

AHINTASƐM HO NSƐM (Confidentiality)  

Mɛbɔ mmɔden biara sɛ mɛhwɛ ahunu sɛ nsɛm biara a mɛgye afiri wo hɔ no bɛyɛ 

kokoamsɛm koraa. Mede nkrataa anaa ɛlɛtrɔnik data biara a ɛwɔ nsɛm a ɛkyerɛ sɛ obi 

nhunu obi asɛm bɛsie wɔ ɛlɛtrɔnik mfidie a wɔde password abɔ ho ban so. Sɛ mewie 

adesua no a, mɛsɛe nsɛm a ɛkyerɛ sɛ obi yɛ onipa no nyinaa.  

 

Wobɛtumi aka sɛ woremfa wo ho nhyɛ mu koraa anaasɛ wobɛfiri dwumadie yi mu berɛ 

biara a asotwe biara nni ho. Ɛmfa ho gyinae a woasi sɛ wode wo ho bɛhyɛ nhwehwɛmu yi 

mu anaasɛ woremfa wo ho nhyɛ mu no, nea ɛnyɛ anaasɛ asotwe biara remma.  

 

ATUHOAMA APAM 

Wakenkan atifi hɔ nkrataa a ɛkyerɛkyerɛ mfasoɔ, asiane, ne akwan a ɔfa so yɛ nhwehwɛmu 

no mu na wakyerɛkyerɛ mu akyerɛ me. Manya ho kwan sɛ mɛnya nsɛmmisa biara a ɛfa 

nhwehwɛmu yi ho mmuaeɛ ma m‘ani agye. Mefiri me pɛ mu pene so sɛ mede me ho bɛhyɛ 

dwumadie yi mu.   

